
 

 
 

ᓄᓇᕗᑦ   ᑲᓇᑕᒥ 
 
 

ᓄᓇᕗᑦ ᒪᓕᒐᓕᐅᕐᕕᖓ 
 
 
 

ᓯᑕᒪᖓᓐᓂᒃ ᑲᑎᒪᓂᖅ ᐊᐃᑉᐹᓂᒃ ᒪᓕᒐᓕᐅᖅᑏᑦ 
 
 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 
 

ᑎᑎᕋᖅᓯᒪᓂᖏᑦ 
 

ᐅᓪᓗᖅ 63 
 

ᐱᖓᑦᓯᖅ, ᒪᐃ 28, 2008 
 

ᖁᑉᐱᕐᓂᓖᑦ 4250ᒥᒃ 4295ᒧᑦ 
 
 

ᐃᖃᓗᐃᑦ 
 
 

ᐅᖃᖅᑎ: ᐲᑕ ᕿᓚᕝᕙᖅ, ᒪᓕᒐᓕᐅᖅᑎ 



ᒪᓕᒐᓕᐅᕐᕕᒃ ᓄᓇᕘᒧᑦ 
 

ᐅᖃᖅᑎ 
ᐲᑕ ᕿᓚᕝᕙᖅ  
(ᐸᓐᓂᖅᑑᖅ) 

 

ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ 
(ᓇᑦᑎᓕᒃ) 
ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ 
 

ᐊᖓᔪᖅᑳᖅ ᐅᓛᔪᒃ ᐊᑭᓱᒃ 
(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐊᕙᑎᓕᕆᓂᕐᒧᑦ 
 

ᑕᐃᕕᑎ ᐊᓚᕋᓚᒃ 
(ᐊᕐᕕᐊᑦ) 

 
ᔭᐃᒥᓯ ᐋᕆᐊᒃ 
(ᐅᖅᑯᒻᒥᐅᑦ) 

ᐅᖃᖅᑎᐅᑉ ᑐᓪᓕᐊ; ᐃᒃᓯᕙᐅᑕᖅ,  
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓄᑦ 

 
ᔭᐃᒥᓯ ᐊᕐᕚᕐᓗᒃ 

(ᑐᓄᓂᖅ) 
 

ᐊᖓᔪᖅᑳᖅ ᓖᕙᐃ ᐹᓇᐸᔅ 
(ᖁᑦᑎᒃᑐᖅ) 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ; 
ᒥᓂᔅᑕ ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 
ᑕᐅᖅᓯᖅᑕᐅᓂᖏᓐᓄᓪᓗ 

ᑲᒥᓴᓐᑯᓐᓂᑦ 
 
 

 
 
 

ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ 
(ᑲᖏᕐᖠᓂᐅᑉ ᓂᒋᐊ - ᑎᑭᕋᕐᔪᐊᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᓄᓇᓕᓐᓂᑦ  ᐊᒻᒪ ᒐᕙᒪᒃᑯᓐᓂᑦ 

ᐱᔨᑦᑎᕋᖅᑐᓕᕆᓂᕐᒧᑦ 
 

ᑕᒑᖅ ᑰᓕ 
(ᑲᖏᕐᖠᓂᐅᑉ ᐅᐊᓐᓇᖓ)      

 
ᔫ ᐋᓚᓐ ᐃᕝᔭᕈᑕᐃᓚᒃ 

(ᖁᕐᓗᖅᑑᖅ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓄᑦ 
 

ᐲᑕ ᑲᑦᑐᒃ 
(ᑕᓯᐅᔭᕐᔪᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, 
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓄᑦ 

 
ᓯᑏᕝ ᒪᑉᓴᓚᒃ 
(ᐊᑯᓪᓕᖅ) 

 
ᐊᖓᔪᖅᑳᖅ ᐸᑎᖅ ᓇᑦᑎᖅ 

(ᓇᓄᓕᒃ) 
ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒥ 
ᐃᓪᓗᓕᕆᔨᕐᔪᐊᒃᑯᓐᓂᑦ 

 
 

ᓯᕗᓕᖅᑎ ᐹᓪ ᐅᑲᓕᖅ 
(ᐃᖃᓗᐃᑦ ᐱᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᒪᓕᒐᓕᕆᓂᕐᒧᑦ; 
ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ 
 

ᑮᑦ ᐲᑕᓴᓐ 
(ᐃᖃᓗᒃᑑᑦᓯᐊᖅ) 

 
ᐊᖓᔪᖅᑳᖅ ᐃᐊᑦ ᐲᑯ 
(ᐃᖃᓗᐃᑦ ᑲᓇᓐᓇᖓ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 
ᐃᓕᖅᑯᓯᖃᑎᒌᓐᖏᑦᑐᓕᕆᓂᕐᒧᑦ, 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒧᑦ 

 
ᑕᐃᕕᑦ ᓯᒪᐃᓚᒃ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᑮᓇᐅᔭᓕᕆᓂᕐᒧᑦ; ᐃᒃᓯᕙᐅᑕᖅ, 
ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 

ᑲᑎᒪᔨᒃᑯᓐᓄᑦ 
 

Hᐊᓐᑕ ᑐᑐ 
(ᐃᖃᓗᐃᑦ ᕿᑎᐊ) 

 
 

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᔮᓐ ᐊᕚᓚ  

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 
ᐱᖓᑦᓯᖅ, ᒪᐃ 28, 2008 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᔭᐃᒥᓯ 
ᐊᕐᕚᕐᓗᒃ, ᐊᖓᔪᖅᑳᖅ ᓖᕙᐃ ᐹᓇᐸᔅ, ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ 
ᑲᑦᑐᒃ, ᐅᖃᖅᑎ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᐸᑎᖅ ᓇᑦᑎᖅ, ᑮᑦ ᐲᑕᓴᓐ, ᐊᖓᔪᖅᑳᖅ ᐄᑐᐊ 
ᐲᑯ, ᑕᐃᕕᑎ ᓯᒪᐃᓚᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, Hᐊᓐᑐ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᐲᑕ ᕿᓚᕝᕙᖅ): ᐅᓪᓗᒃᑯᑦ. ᐊᐱᕆᔪᒪᓪᓗᒍ ᒥᔅᑕ ᐃᕝᔭᕋᑕᐃᓚᒃ ᑐᔅᓯᐊᓂᒃᑯᑦ 
ᒪᑐᐃᖅᓯᔪᓐᓇᕐᒪᖔᑦ. ᒥᔅᑕ ᐃᕝᔭᕈᑕᐃᓚᒃ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᒥᓂᔅᑕᐃᑦ, ᒪᓕᒐᓕᐅᖅᑏᑦ, ᐅᓪᓗᒃᑯᑦ. ᑲᑎᒪᔾᔪᑎᔅᓴᑦᑕ ᐊᐃᑉᐹ. 
ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 184 - 2(4): ᐊᕐᓇᐃᑦ ᐊᒻᒪᓗ ᓂᕈᐊᖅᑐᓕᕆᓂᕐᒧᑦ ᐱᓕᕆᐊᖅ (ᐊᒡᓘᒃᑲᖅ) 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᕆᔭᐅᓪᓗᖓ ᑲᒪᓪᓗᖓ 
ᐃᓕᓴᕆᔭᐅᓯᒪᓂᖏᓐᓄᑦ ᐊᕐᓇᐃᑦ, ᖁᕕᐊᓱᑦᑎᐊᖅᑐᖓ ᑐᓴᖅᑎᑦᑎᔭᕆᐊᔅᓴᖅ ᓂᕈᐊᖅᑐᓕᕆᓂᕐᒧᑦ 
ᐃᓕᓐᓂᐊᖅᑎᑕᐅᓂᐊᕐᓕᕐᒪᑕ ᐊᕐᓇᐃᑦ ᓯᕗᓕᖅᑎᐅᓂᕐᒧᑦ ᐱᓕᕆᔾᔪᑎᐅᔪᖅ ᒫᓐᓇ. 
 
ᔫᓂᐅᑎᓪᓗᒍ ᓄᓇᕗᒻᒥ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ ᑎᑎᕋᖅᕕᖓ ᖁᓪᓕᒃᑯᑦ ᐊᕐᓇᐃᑦ ᑕᐃᒃᑯᐊ 
ᓂᕈᐊᖅᑎᑦᑎᓂᕐᒧᑦ ᑲᑎᒪᔾᔪᑎᖃᓚᐅᕐᒪᑕ. ᓂᕈᐊᖅᑎᑎᓐᖑᐊᖅᖢᑎᒃ ᐃᓕᓐᓂᖅᑎᑕᐅᓪᓗᑎᒃ. 
 
ᐅᖃᖅᑏ, ᒫᓐᓇ ᓂᕈᐊᖅᑎᑦᑎᓂᕐᒧᑦ ᓴᓇᔾᔪᑕᐅᖃᑦᑕᓂᐊᖅᑐᓂᒃ ᐊᕐᓇᐃᑦ ᑕᐃᒃᑯᐊ ᐊᕐᓇᓄᑦ 
ᐊᑐᖅᑕᐅᖃᑦᑕᓂᐊᖅᑐᑦ ᓄᓇᕘᒧᑦ ᐅᕝᕙᓘᓐᓃ ᑲᓇᑕᐅᑉ ᒐᕙᒪᖏᓐᓄᑦ, ᓄᓇᑖᕈᑎᓄᓪᓘᓐᓂᑦ, ᕼᐋᒻᓚᒃᑯᓄᓪᓘᓐᓃ 
ᓂᕈᐊᒐᔅᓴᐅᓂᐊᖅᑎᓪᓗᒋᑦ. ᑖᒃᑯᐊ ᓴᓇᕐᕈᑎᐅᔪᑦ ᑐᓴᒐᔅᓴᖃᑦᑎᑦᑎᔪᑦ ᖃᓄᖅ ᐃᖏᕐᕋᓂᖃᓲᖑᒻᒪᖔᑕ 
ᓂᕈᐊᕋᔅᓴᐅᑎᓪᓗᒋᑦ ᐊᒻᒪ ᑕᖅᑲᒃᑯᓄᖓ ᓂᕈᐊᖅᑕᐅᓯᒪᓗᓂ ᑭᓱᓕᕆᔨᐅᒋᐊᖃᒻᒪᖔᑕ ᐊᒻᒪ ᖃᓄᐃᑦᑐᓂᒃ 
ᐱᓕᕆᐊᖃᕆᐊᖃᒻᒪᖔᑕ. ᑕᐃᒃᑯᐊᓗ ᓂᕆᐅᑦᑐᒍᑦ ᐱᓕᕆᖃᑎᒋᓂᐊᕐᕋᑦᑎᒍᑦ ᕼᐋᒻᓚᐅᔪᑦ ᑕᒪᒃᑯᐊ 
ᓯᕗᒧᐊᑦᑕᐅᖁᓪᓗᒋᑦ ᐊᒻᒪ ᐃᓕᓐᓂᐊᖅᕖᑦ ᒪᒃᑯᑐᓪᓗ ᐃᓚᐅᖁᓪᓗᒋᑦ.  
 
ᐊᒻᒪᓗᒃᑕᐅᖅ ᓴᓇᕙᓪᓕᐊᔪᒍᑦ ᒫᓐᓇ ᑕᐃᒃᑯᐊ ᓂᕈᐊᖁᔨᖃᑦᑕᖅᖢᑎᒃ ᑐᓴᒐᔅᓴᐅᔪᑦ ᐃᓄᐃᑦ ᐊᕐᓇᐃᑦ 
ᑲᑐᔾᔨᖃᑎᒌᖏᑦ ᑐᓂᔭᐅᓪᓗᑎᒃ ᓄᓇᕗᒻᒥ ᐊᒻᒪ ᖃᓄᖅ ᓂᕈᐊᕐᓂᖅ ᐊᐅᓚᑕᐅᓲᖑᒻᒪᖔᑦ ᑐᓴᒐᔅᓴᐃᓪᓗ 
ᐅᓂᒃᑳᖅᓯᒪᔪᑦ ᓂᕈᐊᕐᓂᕐᒧᑦ, ᓂᕈᐊᕋᔅᓴᐅᓂᕐᒧᓪᓗ. ᐊᕐᓇᐃᑦ ᑎᓕᐅᖅᑕᐅᖁᓪᓗᒋᑦ ᓂᕈᐊᕆᐊᖅᑐᖁᓪᓗᒋᑦ.  

ᑖᓐᓇ ᓂᕈᐊᖅᑐᓕᕆᓂᕐᒧᑦ ᐊᕐᓇᐃᑦ ᐱᓕᕆᔾᔪᑎᒋᔭᖓ ᓯᕗᒧᐊᑦᓯᒪᓂᖃᑦᑎᐊᕐᓚᐅᕐᒪᑦ ᓄᓇᑦᓯᐊᕐᒥ ᑕᒪᒃᑯᐊᓗ 
ᐱᒋᐊᕈᑕᐅᔪᑦ ᐊᕐᓇᐃᑦ ᐃᓚᐅᑦᑎᐊᓂᖅᓴᐅᓕᖅᖢᑎᒃ ᓯᕗᓕᖅᑎᐅᓂᕐᒥᑦ. ᐊᒻᒪ ᐃᓱᒪᓕᐅᕈᑎᖃᕐᓂᕐᒧᑦ 
ᑲᑎᒪᖃᑦᑕᖅᑎᓪᓗᒋᑦ ᓄᓇᕗᒻᒥ. 
 
ᐅᖃᖅᑏ, ᐊᕐᓇᐃᑦ ᓴᓐᖏᓂᖅᑖᖅᑕᐅᓂᖓ ᑕᒪᓐᓇ ᑯᓐᖑᒪᔭᖏᓐᓄᑦ ᐊᒃᓱᕉᓴᐅᑎᒋᔭᖏᓪᓗ ᐊᒃᑐᐃᓯᒪᒻᒪᑕ 
ᓄᓇᕗᒻᒥ ᑭᐅᔭᐅᑦᑎᐊᕈᓐᓇᕐᒪᑕ ᐊᒻᒪᓗᒃᑕᐅᖅ ᐊᕐᓇᐃᑦ ᓂᐱᖏᑦ ᑐᓵᔭᐅᓗᑎᒃ, ᓈᓚᒃᑕᐅᓗᑎᒃ. ᑎᓕᐅᕆᕗᒍᑦ 
ᐊᕐᓇᓂᒃ ᓂᕈᐊᕋᔅᓴᓐᖑᖃᑦᑕᖁᓪᓗᒋᑦ ᓄᓇᕗᒻᒥ ᓂᕈᐊᖅᑐᖃᓕᕌᖓᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ 
ᐹᓇᐸᔅ. 
 
ᐊᖓᔪᖅᑳᑉ ᐅᖃᐅᓯᖓ 185 - 2(4): ᐊᑯᓂ ᐃᖅᑲᓇᐃᔭᖅᓯᒪᔪᓂᒃ ᐃᓕᓴᖅᓯᓂᕐᒧᑦ ᖁᕕᐊᓲᑎᖃᕐᓂᖅ 

(ᐹᓇᐸᔅ) 
ᐊᖓᔪᖅᑳᖅ ᓕᕙᐃ ᐹᓇᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ. ᒫᓐᓇᐅᔪᖅ ᐱᕕᒃᓴᖃᓐᓂᕐᓂᒃ 
ᐃᓕᓴᖅᓯᔪᒪᓪᓗᖓ ᐊᒃᓱᕈᖅᖢᑎᒃ ᐃᖅᑲᓇᐃᔭᖃᑦᑕᖅᑐᑦ ᐃᖅᑲᓇᐃᔭᖅᑎᒋᔭᕗᑦ ᐊᑯᓂᐊᓗᒃ 
ᐃᖅᑲᓇᐃᔭᖃᑦᑕᖅᓯᒪᓕᖅᑐᑦ ᒐᕙᒪᒃᑯᑦ ᐃᖅᑲᓇᐃᔭᖅᕕᖏᓐᓂ.  
 
ᐅᖃᖅᑏ, ᐊᑯᓂᒃ ᐃᖅᑲᓇᐃᔭᖅᑐᑦ ᑕᐃᒃᑯᐊ ᖁᕕᐊᓱᒍᑕᐅᓯᒪᒻᒪᑕ, ᐃᖅᑲᓇᐃᔭᖅᑏᑦ 5, 10, 15, 20, 25, 30 
ᐊᒻᒪ 35-ᓄᑦ ᐊᕐᕌᒍᓄᑦ ᐃᖅᑲᓇᐃᔭᖅᓯᒪᓕᖅᑎᓪᓗᒋᑦ ᓄᓇᕘᑦ ᒐᕙᒪᒃᑯᖏᓐᓄᑦ ᐊᒻᒪᓗᒃᑕᐅᖅ ᑕᐃᒃᓱᒪᓂ 
ᓄᓇᑦᓯᐊᑉ ᒐᕙᒪᒃᑰᑎᓪᓗᒋᑦ. ᐊᕐᕌᒍᒋᔭᑦᑎᓐᓂ ᖁᕕᐊᓱᒍᑎᖃᕐᓂᐊᕐᒪᑕ ᐃᒻᒪᖄ 587-ᖑᔪᓄᑦ ᐅᓄᕐᓂᖃᑦᑐᓄᑦ 
ᐃᖅᑲᓇᐃᔭᖅᑎᓄᑦ.  
 
ᐅᖃᖅᑏ, ᐊᕐᕌᒎᒋᔭᑦᑎᓐᓄ ᑐᓐᓂᖅᑯᑎᐅᓂᐊᖅᑐᑦ ᐃᓕᓴᕆᔪᒪᔭᒃᑲ ᒪᕐᕉᒃ 35-ᓄᑦ ᐊᕐᕌᒍᓄᑦ 
ᐃᖅᑲᓇᐃᔭᖅᓯᒪᓕᖅᑐᑦ, ᔮᓯᓚᓐ ᓴᕚᑦ, ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐃᖃᓗᓐᓂ. ᑭᐅᕈᓚᐃᓐ 
ᐃᖃᓗᒃ, ᐃᓕᓴᐃᔨᐅᔪᖅ ᓴᓂᑭᓗᐊᕐᒥ. ᐊᒻᒪᓗᑦᑕᐅ, 9-ᖑᔪᑦ ᐊᕐᕌᒍᓄᑦ 30-ᓄᑦ ᐃᖅᑲᓇᐃᔭᕐᓯᒪᓕᖅᑐᑦ. ᐊᑎᕐᓯ 
ᑕᐃᑦᑎᐊᖏᒃᑯᑭᑦ ᒪᒥᐊᓇᖅ. ᐋᓚᔅ ᕕᐅᕆᐅ, ᑮᓇᐅᔭᓕᕆᔨᒃᑯᑦ ᐃᖃᓗᖕᓂ. ᓕᓐ ᒌᑭ, ᓄᓇᓕᖕᓄᑦ ᒐᕙᒪᒃᑯᓐᓄᓪᓗ 
ᐱᔨᔅᓯᖅᑎᒃᑯᑦ ᐃᖃᓗᐃᑦ. ᒦᑲ ᖃᖁᓪᓗᒃ, ᐃᓕᓴᐃᔨ ᐃᖃᓗᖕᓂ. ᕗᕆᑦ ᕘᑎ, ᓄᓇᓕᖕᓄ ᒐᕙᒪᒃᑯᓐᓄᓪᓗ 
ᐱᔨᔅᓯᖅᑎᒃᑯᑦ ᐃᖃᓗᒃᑑᑦᑎᐊᖅ. ᒥᐊᓕ ᐃᑦᑐᓗᒃ, ᐃᓕᓴᐃᔨ ᐃᖃᓗᒃᑑᑦᑎᐊᕐᒥ. ᓲᓕ ᑕᕐᕋᓕᒃ, ᐃᓕᓴᐃᔨ ᐊᕐᕕᐊᓂ. 
ᓵᒻ ᐅᐃᓕ ᕿᓕᖅᑎ, ᓄᓇᓕᖕᓂ ᒐᕙᒪᒃᑯᓐᓄᓪᓗ ᐱᔨᔅᓯᖅᑎᒃᑯᑦ, ᕿᑭᖅᑕᕐᔪᐊᖅ. ᐱᐅᔪᖅ ᐃᓄᒍ, ᐃᓕᓴᐃᔨ 
ᐃᒃᐱᐊᕐᔪᖕᒥ. ᐊᒻᒪ, ᑎᕌᖅ ᐹ, ᓄᓇᕗᒥ ᓯᓚᑦᑐᓴᕐᕕᖕᒥᙶᖅᑐᖅ ᑭᙵᕐᓂ.  
 
ᐅᖃᖅᑏ, ᖃᐅᒃᐸᑦ 190-ᖑᔪᑦ ᐃᖅᑲᓇᐃᔭᖅᑐᑦ ᑐᓂᔭᐅᓂᐊᖅᑐᑦ ᑕᓪᓕᒪᓄᑦ ᖁᓕᓂᒃ ᐊᕐᕌᒍᓄᑦ 
ᐃᖅᑲᓇᐃᔭᕐᓯᒪᓕᖅᑐᑦ ᑕᒫᓂ ᐃᖃᓗᖕᓂ. ᐊᒡᒋᖅᑐᑦᑕᐅᖅ ᑕᐃᒃᑯᐊ ᐊᑯᓂᐅᔪᒧᑦ ᐃᖅᑲᓇᐃᔭᖅᑐᑦ ᐊᓯᖏᓐᓂᑦ 
ᓄᓇᓕᖕᓂ ᖁᕕᐊᓱᒍᑕᐅᓂᐊᕐᒥᔪᑦ ᓄᓇᕗᒥ ᐊᕐᕌᒍᕆᔭᑦᑎᓐᓂ.  
 
ᐅᖃᖅᑎ, ᖁᕕᐊᓱᑦᑎᐊᖅᑐᖓ ᖃᐃᖅᑯᔨᔭᕆᐊᒃᓴᖅ ᒪᓕᒐᓕᐅᖅᑎᐅᖃᑕᐅᔪᓕᒫᑦᑎᐊᓂᒃ ᐅᐸᒍᑎᖁᓪᓗᒋᑦ 
ᓯᕕᑐᔪᒧᑦ ᐊᑯᓂᐅᔪᑦ ᐃᖅᑲᓇᐃᔭᖅᑐᑦ; ᑕᐃᒃᑯᐊ 15, 20, 25, 30, 35-ᓄᑦ ᐊᕐᕌᒍᓄᑦ ᐃᖅᑲᓇᐃᔭᖅᑐᑦ 
ᖁᕕᐊᓱᒍᑎᒋᔭᐅᓂᐊᕐᒪᑕ ᐃᖃᓗᖕᓂ. ᖁᕕᐊᓱᒍᑎᒋᔭᐅᓂᐊᖅᑐᑦ ᐅᓪᓗᑐᐃᓐᓇᕐᒥ ᒪᐃ 30-ᐅᓕᕐᐸᑦ, ᕗᓘᕕᓱ ᐃᓐ-
ᒥ, 6:30 ᐅᓐᓄᒃᑯᑦ ᐱᒋᐊᕐᓂᐊᖅᑐᑦ ᑕᐃᑲᓂ ᑕᑯᓛᕐᓂᐊᕐᓂᓐᓂ ᓂᕆᐅᑦᑎᐊᖅᑐᖓ.  

ᐅᖃᖅᑎ, ᐊᑏ ᐅᐱᒍᓱᖃᑎᒋᓂᐊᕐᐸᕐᒪ ᐃᓕᓴᕆᓗᑎᒍ ᐃᖅᑲᓇᐃᔭᖅᑎᕗᑦ ᑕᐃᒃᑯᐊ ᐊᓐᓂᕐᓇᕐᓂᕐᐹᖑᔪᑦ 
ᐱᖁᑎᒋᔭᑦᑎᓐᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃᑦ ᐅᖃᐅᓯᔅᓴᖏᑦ. (ᑐᓵᔨᑎᒍᑦ) ᒥᓂᔅᑕᐃᑦ ᐅᖃᐅᓯᔅᓴᖏᑦ.  
ᐃᓕᓐᓂᐊᖅᑐᓕᕆᓂᕐᒧᑦ ᐆᒻᒪᖅᑯᑎᓕᕆᓂᕐᒧᓪᓗ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᑉ ᐅᖃᐅᓯᖓ 186 - 2(4): ᐱᔪᓐᓇᕐᓂᑖᖅᐸᓪᓕᐊᔪᓕᕆᔨᒃᑯᑦ ᑲᓇᑕᒥ ᓄᓇᕗᒻᒥ 

ᐱᐅᓕᐅᑎᑎᑦᓯᓂᖏᑦ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓐᓄᓴᒃᑯᑦᑕᐅᖅ ᒪᓕᒐᓕᐅᕐᕕᖕᒦᑦᑐᓄᑦ, 
ᑲᑎᒪᔨᐅᖃᑎᒃᑲᓄᓪᓗ.  
 
ᒫᓐᓇ ᐅᖃᖅᑎ, ᑐᓴᖅᑎᑦᑎᔪᒪᔪᖓ ᒪᓕᒐᓕᐅᕐᕕᖕᒥ ᑕᐃᒃᑯᓂᖓ ᑲᓇᑕᒥ ᓄᓇᕗᒥ ᐱᓕᒻᒪᒃᓴᖃᑦᑕᖅᑐᑦ ᑕᐃᒃᑯᐊ 
ᐊᑭᑦᑐᕋᐅᑎᖃᑦᑕᕐᒪᑕ ᐃᖃᓗᖕᓂ ᑕᒫᓂ. ᐃᓕᓐᓂᐊᖅᑏᑦ 11-ᔪᓐᓂᙶᖅᑐᑦ ᓄᓇᓕᖕᓂ ᓄᓇᕗᒥ ᑕᒫᓂ 
ᑲᑎᓚᐅᕐᒪᑕ 14-ᖑᔪᓂᒃ ᐊᑭᑦᑐᕋᐅᑎᖃᑎᒌᒃᖢᑎᒃ.  
 
Skills Canada ᑕᐃᒃᑯᐊ ᑮᓇᐅᔭᓕᐅᕋᓱᐊᙱᑦᑐᑦ, ᒪᒃᑯᒃᑐᓂᒃ ᓴᖅᑭᑦᑎᓇᓱᐊᖃᑦᑕᖅᑐᑦ ᓴᓇᔨᕈᕆᐅᕐᓴᓂᕐᒧᑦ 
ᐃᖅᑲᓇᐃᔭᕐᐸᓪᓕᐊᖁᓪᓗᒋᑦ ᐃᓕᓐᓂᐊᖅᑎᑦᑎᔾᔪᑎᐅᖃᑦᑕᖅᑐᓂᒃ ᐱᓕᕆᕕᔾᔪᑕᐅᓪᓗᑎᒃ ᒪᒃᑯᒃᑐᑦ ᐃᓕᓴᐃᔨᑦ 
ᐊᖓᔪᖅᑳᑦ ᐊᓯᖏᓪᓗ ᐃᓚᐅᓪᓗᑎᒃ. ᐅᖃᖅᑎ, ᑖᒃᑯᐊ ᐱᓕᒻᒪᒃᓴᖅᑎᑦᑎᔨᐅᖃᑦᑕᖅᑐᑦ ᑲᓇᑕᒥ ᒪᒃᑯᒃᑐᓄᑦ 
ᕿᓂᖅᑎᑦᑎᖃᑦᑕᖅᑐᖅ ᓇᐅᒃᑯᑦ ᐱᓕᒻᒪᒃᓯᒋᐊᕈᓐᓇᕐᒪᖔᑕ ᓴᓇᔭᕆᐅᕐᓴᕐᓂᐊᕐᓗᑎᒃ ᐱᓕᕆᕕᖃᕐᖢᑎᒃ 
ᓇᖕᒥᓂᖃᖅᑎᐅᔪᓂᒃ. ᑖᒃᑯᐊᓗ ᑎᒥᐅᔪᑦ ᐋᖅᑭᒃᓱᐃᔪᑦ ᐅᑭᐅᖅᑕᖅᑐᒥᐅᑦ ᓇᓂ ᑲᓇᑕᒥᐅᑦ ᐃᖅᑲᓇᐃᔭᖅᑎᖏᑦ 
ᓴᓇᔨᐅᔪᓐᓇᖁᓪᓗᒋᑦ. 
 
ᖁᔭᒋᔪᒪᔭᒃᑲ ᐅᐱᒋᓪᓗᒋᑦ ᑕᐃᒃᑯᐊ ᒎᓗᑖᓚᐅᖅᑐᑦ. ᒫᓐᓇᐅᔪᖅ ᑭᒡᒐᖅᑐᐃᓂᐊᖅᑐᑦ ᓄᓇᕗᒥ ᑲᓇᑕᒥ ᑕᐃᒃᑯᐊ 
ᐊᑭᓴᖅᑐᖃᑦᑕᐅᑎᑎᓪᓗᒋᑦ ᑲᐃᒍᓕᒥ ᓴᓇᔨᐅᓂᕐᒧᑦ.  
 
ᑖᒃᑯᐊ ᐱᓕᒻᒪᒃᓴᖃᑦᑕᕐᓂᖅ ᒪᒃᑯᒃᑐᑦᑎᓐᓄᑦ ᐊᒃᓱᐊᓗᒃ ᐊᓪᓗᕈᑎᑦᑎᐊᕙᐅᖕᒪᑦ ᓯᕗᒧᐊᑦᑎᐊᕐᓂᐊᕐᓗᑎᒃ. ᑖᒃᑯᐊᓗ 
ᐃᓕᓐᓂᐊᕐᓂᐅ ᖄᖓᒍᑦ ᐱᓕᕆᔭᐅᖃᑦᑕᖅᑐᑦ ᐋᖅᑭᒃᓱᖅᑕᐅᖃᑦᑕᖅᑐᑦ ᐊᑭᓕᕐᓱᖅᑕᐅᖏᖢᑎᒃ 
ᓄᓇᓕᓐᓂᖔᖅᑐᓄᑦ. ᑕᐃᒃᑯᐊ ᖃᐅᔨᒪᔭᒥᖕᓂ ᐃᑲᔪᖃᑦᑕᖅᑐᑦ ᒪᒃᑯᒃᑐᓂ ᐃᖅᑲᓇᐃᔭᓕᒻᒪᒃᓴᖅᑎᑕᐅᓪᓗᑎᒃ. 
ᐊᒻᒪᓗᑦᑕᐅᖅ, ᐃᓘᓐᓇᖏᑦ Skills Canada-ᒃᑯᑦ ᑕᐃᒃᑯᓄᖓ ᐊᑭᓕᕐᓱᖅᑕᐅᓇᑎᒃ ᖁᔭᓐᓇᒦᖅᑕᐅᑦᑎᐊᕆᐊᓖᑦ 
ᐱᓕᕆᔨᐅᖃᑦᑕᖅᑐᑦ.  
 
ᐅᖃᖅᑎ, ᑕᐃᒃᑯᐊ ᓄᓇᕗᒥᙶᖅᑐᑦ ᑕᐃᒃᑯᐊ ᑲᓇᑕᓕᒫᒥ ᐊᑭᑦᑐᕋᐅᑎᑎᓪᓗᒋᑦ ᐱᓕᖕᒪᒃᓴᐃᓂᕐᒧᑦ 
ᐃᑲᔪᖅᑐᖅᑕᐅᖁᓪᓗᒋᑦ ᑲᐃᒍᓕᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᐊᕙᑎᓕᕆᓂᕐᒧᑦ ᐱᓕᕆᐊᓕᒃ, 
ᒥᓂᔅᑕ ᐊᑭᓱᒃ. 

ᐊᖓᔪᖅᑳᑉ ᐅᖃᐅᓯᖓ 187 - 2(4): ᓄᓇᓯᐅᑎᒥᓃᑦ ᐊᑐᒐᒃᓴᐅᒍᓐᓃᖅᑐᑦ ᓴᕕᕋᔭᒥᓃᓪᓗ 

ᐊᐅᓪᓚᖅᑎᑕᐅᓛᖅᑐᑦ ᐃᖃᓗᓐᓂᒃ (ᐊᑭᓱᒃ) 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ. 
ᖁᕕᐊᓱᒃᑐᖓ ᑐᓴᖅᑎᑦᑎᔭᕆᐊᒃᓴ ᓯᕗᓪᓕᕐᐹᑦᑎᐊᒥ ᐱᓕᕆᔭᐅᔪᖅ ᐊᐅᓪᓚᖅᑎᑦᑎᖃᑦᑕᕐᓂᕐᒥᒃ ᓄᓇᓯᐅᑎᕕᓂᕐᓂᒃ 
ᓴᕕᕋᔭᕕᓂᕐᓂᒡᓗ ᓄᓇᕗᑦ ᓯᓚᑖᓄᑦ. ᑖᓐᓇ ᐱᓕᕆᕕᐅᔪᖅ ᐱᓕᕆᕙᖓᓐᓄᑦ ᐊᕙᑎᓕᕆᔨᒃᑯᑦ ᓄᓇᓕᖕᓄᓪᓗ, 
ᒐᕙᒪᒃᑯᓐᓄᑦ ᐱᔨᔅᓯᖅᑎᒃᑯᑦ ᐱᕙᓪᓕᐊᔪᓕᕆᔨᒃᑯᓪᓗ, ᓄᒃᑕᐅᓯᕆᔨᒃᑯᓪᓗ ᐱᓕᕆᐊᕆᔭᖏᑦ.  
 
ᓄᓇᕘᑦ ᒐᕙᒪᒃᑯᖏᑦ ᐃᑲᔪᖅᑐᐃᔪᑦ ᐃᖃᓗᐃᑦ ᓯᑎᖓᓐᓂᒃ ᑯᕙᒃᒦᙶᖅᑐᖅ ᑖᓐᓇ ᑲᒻᐸᓂᐅᔪᖅ ᓄᐊᑦᑎᖁᓪᓗᒍ 
ᓄᓇᓯᐅᑎᕕᓂᕐᓂᒃ ᐊᒻᒪ, ᓴᕕᕋᔭᕕᓂᕐᓂᒃ. ᐊᐅᓪᓚᖅᑎᑕᐅᓂᐊᕐᒪᑕ ᐅᓯᑲᑦᑕᖅᑕᐅᓗᑎᒃ ᑕᐅᓄᖓ ᖃᓪᓗᓈᑦ 
ᓄᓇᖓᓐᓄᑦ ᐊᑐᒃᑲᓐᓂᕈᓐᓇᖅᑐᓄᑦ ᐃᓕᔭᐅᓂᐊᕐᒪᑕ. ᑖᓐᓇ ᐱᓕᕆᔾᔪᑎᐅᔪᖅ ᐱᒋᐊᕐᓂᐊᖅᑐᖅ ᔪᓚᐃ 2008-ᒥ. 
 
ᓇᐅᑦᑎᕐᓱᐊᕆᓂᐊᖅᑕᕗᑦ ᑕᐃᒃᑯᐊ ᓯᕗᓪᓕᕐᐹᒥ ᐱᓕᕆᔭᐅᖕᒪᑦ. ᐃᓕᑉᐹᓪᓕᕈᒪᓪᓗᑕ ᖃᓄᖅ 
ᐸᕐᓇᐃᑦᑎᐊᕆᐊᖃᕐᒪᖔᑕ ᖃᓄᕐᓗ ᐊᑭᖏᑦ ᐊᒃᑐᐃᓂᖃᕈᓐᓇᕐᒪᖔᑕ ᑖᓐᓇ ᐊᖏᓕᒋᐊᖅᑕᐅᓂᕐᒪᑦ 
ᐱᓕᕆᔾᔪᑎᐅᔪᖅ ᐊᓯᖏᓐᓄᑦ ᓄᓇᕗᒧᑦ ᓄᓇᓕᐅᔪᓄᑦ. ᐃᓕᑕᐅᔪᑦ ᑕᐃᒃᑯᐊ ᐊᑐᖅᑕᐅᓗᑎᑦ ᓴᓇᔪᓐᓇᕐᓂᐊᕋᑦᑕ 
ᓯᐊᒻᒪᔅᓯᒪᓂᖅᓴᒥᑦ ᐱᓕᕆᔾᔪᑎᐅᓂᐊᖅᑐᓂᑦ ᐊᑐᓕᖅᑎᑦᑎᔪᑕᐅᖃᑦᑕᓂᐊᕐᓗᓂ 2009 ᐊᒻᒪ ᐅᖓᑖᓄᑦ.  
 
ᑖᒃᑯᐊ ᐱᒋᐊᕈᑎᐅᔪᑦ ᐃᑲᔪᖅᓯᓂᐊᖅᑐᑦ ᓄᓇᕗᒻᒥᐅᓂᑦ ᐱᓕᕆᐊᖃᖅᑎᓪᓗᒋᑦ ᑕᖏᓕᓐᓂᑦ ᐊᑦᑕᑯᕚᑦᑐᓂᑦ ᐊᒻᒪ 
ᐃᑲᔪᖃᑦᑕᕐᓗᑎᑦ ᓄᓇᓕᓐᓂ ᓴᓗᒻᒪᖅᓴᐃᑎᓪᓗᒋᑦ ᓴᕕᕋᔭᕕᓂᕐᓂᑦ ᐊᕐᕋᒍᒐᓵᓗᓐᓄᑦ ᑕᐃᒃᑯᐊ ᓴᖅᑭᔮᖃᑦᑕᖅᑐᑦ. 
ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃ ᐅᖃᐅᓯᔅᓴᖏᑦ. ᐱᑕᖃᕈᓐᓃᖅᑲᑦ, 
ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᖁᑦᑎᑦᑐᒧᑦ ᑭᒡᒐᑐᖅᑐᖅ, ᒪᓕᒐᓕᐅᖅᑎ ᐹᓇᐸᔅ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 450 - 2(4): ᐊᑭᑐᓂᖓ ᐃᓅᓇᓱᐊᓂᖅ ᖁᑦᑎᑦᑐᒥᑦ (ᐹᓇᐸᔅ) 
 
ᐊᖓᔪᖅᑳᖅ ᓖᕙᐃ ᐹᓇᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᓚᐅᑉ ᐅᖅᑰᓯᕙᓪᓕᐊᓂᖓ ᐅᑭᐅᑕᖅᑐᖅ 
ᑕᒪᓐᓇ ᐊᒃᓱᐊᓗᒃ ᓄᓇᕐᔪᐊᕐᒥᑦ ᐱᔪᒪᔭᐅᓕᕐᒪᑦ ᑕᑯᓐᓇᖅᑕᐅᓪᓗᓂ. ᖃᓇᑕᒥᐅᑕᐅᔪᓪᓗ ᐅᑭᐅᑕᖅᑐᒥᑦ 
ᐃᑉᐱᒍᓱᓗᐊᓚᐅᖅᓯᒪᖏᒃᖢᑎᒃ ᐊᕐᕋᒍᓄᑦ 100-ᓄ ᐊᓂᒍᖅᑐᓄᑦ. ᑖᓐᓇ ᐱᔾᔪᒋᓪᓗᒍ 
ᐅᖅᓱᐊᓗᒃᓴᖅᑕᖃᑐᐃᓐᓇᕆᐊᖃᕐᓂᖓᓂ ᐅᑭᐅᑕᖅᑑᑉ ᑐᕙᖓᑕ ᐊᑖᓂ ᐃᖅᑲᖓᓂ. ᑕᐃᒃᑯᐊ ᐅᑭᐅᑕᖅᑐᒥᑦ 
ᑲᓇᑕᐅᑉ ᐱᒋᓂᖓᓄᑦ ᓇᓗᓇᐃᖅᓯᒃᑲᓐᓂᕋᓱᓕᕐᒪᑕ ᓄᓇᕐᔪᐊᕐᒥᓗ ᑕᒪᓐ ᑕᑯᔭᐅᔪᒪᓕᖅᑐᓂ. 
 
ᐊᕐᕋᒍᓄᑦ ᐊᒥᓱᓄᑦ ᑲᓇᑕᐅᑉ ᒐᕙᒪᒃᑯᖏᑦ ᓄᓇᕗᒻᒥᐅᓂᑦ ᓇᓗᓇᐃᖅᓯᓯᒪᖃᑦᑕᕐᖓᑕ 
ᐱᐅᓯᒋᐊᖅᑎᑦᑎᓂᐊᕐᒪᑕᒎᖅ ᐃᓅᔾᔪᑎᒋᔭᖏᓐᓄᑦ. ᑕᐃᒃᑯᐊ ᓂᕈᐊᖅᑕᐅᕐᕕᒋᓯᒪᔭᒃᑲ ᑭᓐᖒᒪᖅᓯᑦᑎᐊᕐᒪᑕ 
ᑮᓇᐅᔭᓂᑦ ᐊᑐᒃᑲᓐᓂᕆᐊᖃᕐᒪᑕ ᑕᐃᑯᖓ ᐱᓕᕆᔾᔪᑎᐅᓂᐊᖅᑐᓂᑦ ᐃᓅᓯᕆᔭᖏᑦ ᐱᐅᓯᒋᐊᖅᑕᐅᖁᓪᓗᒋᑦ 
ᑕᐃᒃᑯᐊ ᓄᓇᖃᖅᑐᑦ ᑕᑉᐹᓂ. 
 
ᐅᑭᐊᑕᖅᑐᖅ ᑕᒪᓐᓇ ᑲᓇᑕᒥᐅᓄᑦ ᐱᒋᔭᐅᓂᖓ ᓇᓗᓇᐃᖅᑕᐅᓕᖅᑎᓪᓗᒍ ᐃᓱᒪᒋᔭᐅᑎᓪᓗᒍ ᓄᓇᕐᒧᐊᕐᒥ. 
ᒫᓐᓇᐅᔪᖅ ᐃᖅᑲᐃᑎᑦᑎᔪᓐᓇᖅᓯᕗᒍᑦ ᑲᓇᑕᒥ ᐅᕙᒍᑦ ᐸᖅᑭᑦᑎᔨᐅᓯᒪᒐᑦᑕ ᐅᑭᐅᖅᑕᖅᑐᒥ ᐃᒪᖓᓂᓪᓗ 
ᐊᕐᕋᒍᓄᑦ ᐊᒥᓱᐊᓗᓐᓄᑦ. ᑕᑉᐹᓂ ᖁᑦᑎᑦᑐᕐᒥᐅᑦ ᓄᓇᖃᖅᑐᑦ ᐊᑐᖃᑦᑕᖅᓯᒪᒻᒪᑕ ᓄᓇᒥᑦ ᐊᒻᒪ ᐃᑭᖓᓂ,  

ᐱᖃᓯᐅᑎᓪᓗᒋᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐅᑭᐅᑕᖅᑐᕐᒃᒥᐅᑦ ᓄᓇᖓᓂ. ᐅᑭᐅᑕᖅᑐᖅ ᑖᓐᓇ ᐊᕐᕋᒍᓄᑦ 
ᐊᒥᓱᐊᓗᓐᓄᑦ ᐊᑐᖅᑕᐅᓯᒪᓕᕐᒪᑦ ᐊᖏᕋᕆᔭᐅᓪᓗᓂ.  
 
ᑕᐃᒪᓗ ᑲᓇᑕᐅᑉ ᒐᕙᒪᒃᑯᖏᑦ ᐃᓄᓐᓂᑦ ᐊᐅᓪᓛᑎᑦᑎᓚᐅᖅᓯᒪᒻᒪᑕ ᖁᑦᑎᑦᑐᕐᒥᐅᓂᑦ ᑕᐃᒃᑯᐊ ᐊᑐᖅᑕᐅᓪᓗᑎᑦ 
ᓇᓗᓇᐃᖅᓯᓪᓗᑎ ᑲᓇᑕᒧᑦ ᐱᒋᔭᐅᒻᒪᑦ ᖁᑦᑎᑦᑐᖅ ᑖᓐᓇ ᐃᖅᑲᐅᒪᖁᓪᓗᒍ ᑲᓇᑕ ᐃᖅᑲᐃᑎᑦᑐᒪᔭᕋ, ᐊᒃᓱᐊᓗᒃ 
ᐱᔨᑦᑎᖅᑕᐅᓯᒪᓕᕇᕐᒪᑕ ᒫᓐᓇᐅᓕᖅᑐᕐᓕ ᑕᐃᒃᑯᐊ ᐅᑎᖅᑎᑦᑎᔭᕆᐊᖃᓕᖅᑐᑦ ᐱᔨᑦᓯᖅᑕᐅᓂᕆᓚᐅᖅᑕᖏᓐᓄᑦ 
ᖁᑦᑎᑦᑐᕐᒥᐅᓄᑦ. ᑕᐃᒃᑯᐊ ᓂᕈᐊᖅᑕᐅᕕᒋᓯᒪᔭᒃᑲ ᑮᓇᐅᔭᖅᑖᑲᓐᓂᕆᐊᖃᕐᒪᑕ, ᐃᑲᔪᖅᑐᖅᑕᐅᑲᓐᓂᕆᐊᖃᕐᒪᑕ 
ᐊᑭᑐᔪᐊᓘᓕᕐᒪᑦ ᑕᑉᐹᓂ ᐃᓅᓇᓱᐊᓂᐊᕐᓗᓂ. 
 
ᓄᓇᕗᒥ ᐃᓅᔾᔪᑏᑦ ᐊᑭᑦᑐᖅᐸᓪᓕᐊᑐᐃᓐᓇᓕᕐᒪᑕ ᐱᓗᐊᖅᑐᒥᑦ ᓂᕈᐊᖅᑕᐅᕕᒋᓯᒪᔭᓐᓂᑦ. ᓂᖀᑦ, ᐃᓪᓗᐃᓪᓗ 
ᑕᒪᒃᑯᐊ ᐊᑭᓕᖅᑐᐃᔾᔪᑎᐅᔪᑦ ᑕᑉᐹᓂ ᖁᑦᑎᑦᑐᑎᒥ 62-65-ᐳᓴᓐᑎᒥᑦ ᐊᑭᑐᓂᖅᓴᐅᒻᒪᑕ ᖃᓪᓗᓈᑦ 
ᓄᓇᖓᓂᕐᒥᐅᑕᓂᑦ. ᐃᓚᒃᑲᓐᓂᐊᒍᑦ ᐃᑲᔪᖅᑕᐅᑲᓐᓂᕆᐊᓖᑦ ᖃᖓᑦᑕᐅᑎᕗᑦ, ᐅᓯᖃᑦᑕᐅᑎᓪᓗ ᖃᖓᑕᓲᒃᑯᑦ 
ᐃᑲᔪᖅᑕᐅᓪᓗᑎ. 
 
ᐅᖃᖅᑏ, ᐃᓘᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᑐᖓ ᐃᖅᑲᓇᐃᕐᓂᐊᕋᒃᑯ ᐅᖃᐅᓯᒃᓴᕋ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ 
ᐱᔭᕇᕈᓐᓇᕈᒪᓪᓗᓂᐅᒃ ᐅᖃᐅᓯᒃᓴᒥᓂᑦ. ᐋᒡᒑᖅᑐᖃᕐᒪᖔᑦ? ᐋᒡᒑᖅᑐᖃᓐᖏᒻᒪᑦ. ᑲᔪᓯᒋᐊᕈᓐᓇᖅᑐᑎᑦ, ᒥᔅᑕ 
ᐹᓇᐸᔅ 
 
ᐊᖓᔪᖅᑳᖅ ᓖᕙᐃ ᐹᓇᐸᔅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᑲᑎᒪᔨᐅᖃᑎᒃᑲ. ᐱᔪᓐᓇᖅᑎᑕᐅᒐᒪ.  
 
(ᑐᓵᔨᑎᒍᑦ) ᖃᖓᑦᑕᐅᓰᑦ ᑕᒪᒃᑯᐊ ᑲᓇᑕᒥᐅᑕᐃᑦ ᓲᕐᓗ ᐊᐅᓪᓚᑲᑕᒍᓐᓇᖃᑦᑕᕐᒪᑕᓕ ᓄᓇᒥᒻᓂ. ᖃᐅᓱᐃᑦᑐᕐᒥᐅᑦ 
$4,000 ᐅᖓᑖᓂ ᐊᑭᓖᓇᓱᖃᑦᑕᕐᒪᑕ ᐃᖃᓗᓐᓅᓐᖓᐅᐃᓇᓱᑐᐃᓐᓇᕐᓗᑎᑦ. $4,000 ᐅᖃᖅᑏ, 
ᐃᖃᓗᓐᓄᐊᕋᓱᑐᐃᓐᓇᑎᐊᕐᖢᑎᒃ. ᐳᐃᒍᖅᑕᐃᓕᒋᑦᑎ ᓄᓇᕗᑦ ᓯᓚᑖᓄᑦ ᓱᓕ ᐊᐅᓪᓚᖏᑦᑐᑦ, ᓄᓇᕗᑦ ᓯᓚᑖᓄᑦ 
ᐊᐅᓪᓚᕐᓂᐊᕐᓗᓂ ᖃᓪᓗᓈᑦ ᓄᓇᖓᓐᓄᑦ, ᑕᐃᒪᓐᓇ ᐊᐅᓪᓚᕈᓐᓇᖅᑐᑎᑦ ᐊᕆᐅᑉ ᐊᑭᐊᓄᑦ $700 ᑐᖔᒍᑦ 
ᐊᑭᑭᓐᓂᐹᒃᑯᑦ ᖃᖓᑦᑕᐅᑎᒃᑯᑦ ᐊᑐᕈᕕᑦ. ᑕᐃᒪᓕ Atlantic ᑖᓐᓇ ᐃᑭᐊᓗᐊ ᐃᑳᕐᖢᒍ $700-ᑐᐃᓐᓇᕐᓄᑦ, 
ᖁᑦᑎᑦᑐᕐᒥᐅᑎᒍᓪᓕ ᑕᐃᒪᓐᓇᐃᑦᑐᓂ ᖃᖓᑕᓲᓕᕆᔨᓂᑦ ᑕᐃᒪᓐᓇᐃᑦᑐᓂᑦ ᐱᖃᖏᓇᑦᑕ ᑕᐃᒪᓐᓇ ᑕᐃᒃᑯᐊ 
ᑎᒍᒥᐊᖅᑎᐅᔪᑦ business-ᖑᔪᒥᑦ ᑮᓇᐅᔭᓕᐅᓕᕐᒪᑕ ᑕᐃᒃᑯᐊ ᖁᑦᑎᑦᑐᕐᒥᐅᑦ ᐅᑭᓕᖅᑐᐃᑎᓪᓗᒋᑦ. 
 
ᑕᒪᒃᑯᐊ ᓂᕈᐊᖅᑕᐅᕕᒋᓯᒪᔭᒃᑲ ᐊᑭᑐᔪᐊᓘᓕᖅᑎᓪᓗᒋᑦ ᑕᒪᒃᑯᐊ ᓄᓇᓕᒻᒥᓐᓂ ᕿᒪᐃᔪᓐᓇᐃᓕᒻᒪᑕ ᓇᒻᒥᓂᖅ 
ᑮᓇᐅᔭᒥᓂᒃ ᐊᑐᕐᓗᑎᒃ ᓲᕐᓗ ᐃᒪᓐᓇᐃᑦᑐᓂᑦ ᐃᓕᓐᓂᐊᕆᐊᕐᓗᑎ ᐳᓛᕆᐊᑐᐃᓐᓇᕐᓗᑎᓪᓘᓐᓃᑦ 
ᓄᓇᖅᑲᑎᒋᖏᑕᖏᓐᓂ ᓄᓇᓕᓐᓃᑦᑐᓂ ᐃᓚᖏᓐᓃᑦᑐᓂ ᐃᓚᖏᓐᓂᒃ.  
 
ᑕᐃᒃᑯᓂᖓ ᓂᕈᐊᖅᑕᐅᕕᒋᓯᒪᔭᒃᑲ ᐃᑲᔫᓯᐊᖅᓯᒪᔪᑦ ᑲᓇᑕᐅᑉ ᒐᕙᒪᒃᑯᖏᑦ ᐊᑦᔨᑐᐃᓐᓇᑦᑎᐊᖏᑦ 
ᐃᓐᓇᑐᖃᐅᓂᕐᒧᑦ ᐊᑭᓕᓱᖅᑕᐅᔾᔪᑎᒋᔭᖏᑦ ᑲᓇᑕᒥᐅᑕᐅᑉ ᐊᑭᓕᖅᓱᖅᑕᐅᔾᔪᑎᒋᔭᖏᑕ ᐊᑦᔨᖏᑦ. 
ᑖᒃᑯᐊᓴᐃᓐᓇᐃᑦ ᐊᑭᓕᖅᓱᖅᑕᐅᔾᔪᑎᖏᑦ ᓄᖅᑲᕈᒻᒪᓯᐊᖏᓐᓄᑦ. ᓂᐅᕕᐊᒃᓴᐃᑦ ᑕᒪᒃᑯᐊ ᓂᖀᑦ 
ᐊᑭᑐᓂᖅᓴᐅᒐᓗᐊᖅᑎᓪᓗᒋᑦ ᑕᑉᐹᓂ.  
 
ᑕᐃᒪ ᓂᕈᐊᖅᑕᐅᕕᒋᓯᒪᔭᒃᑲ ᐊᑭᑭᓐᓂᖅᓴᓂᒃ ᓂᕿᒃᓴᖃᑦᑎᑕᐅᖁᓪᓗᒋᑦ ᑲᓇᑕᐅᑉ ᒐᕙᒪᒃᑯᖏᑦ 
ᕿᒥᕐᕈᓇᒋᐊᖃᓕᖅᑐᑦ ᑎᑎᖅᑲᓂᐊᖅᕕᑎᒍᑦ ᑕᐃᒃᑯᐊ ᐊᐅᓚᖅᑎᑕᐅᖃᑦᑕᖅᑐᑦ ᐅᓯᔭᐅᕙᑦᑐᑦ ᓂᖀᑦ. ᐊᒻᒪᑦᑕᐅᖅ 
ᖄᒃᑲᓐᓂᐅᒍᑦ ᐃᑲᔪᖅᑕᐅᔭᕆᐊᓖᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ. ᑕᐃᒃᑯᐊ ᓄᓇᓕᓐᓂ  

ᐃᖃᓪᓕᐊᖅᑎᐅᔪᑦ ᐃᑭᒻᒥ ᑕᐃᒃᑯᐊ ᑰᑕᓂᒃ ᑐᓂᔭᐅᑦᑎᐊᖃᑦᑕᕆᐊᖃᒻᒥᔪᑦ ᓂᕈᐊᖅᑕᐅᕕᒋᓯᒪᔭᒃᑲ ᑮᓇᐅᔭᓂᒃ 
ᑐᓂᔭᐅᓗᑎᒃ. ᓴᓇᔪᓐᓇᕐᓂᐊᕐᒪᑕ ᐱᖁᑎᕐᔪᐊᓂᒃ ᑕᐃᒃᑯᓂᐊ ᐊᑐᕆᐊᖃᑦᑕᖏᓐᓂᒃ. 
 
ᐊᒻᒪ ᓄᓇᕗᒻᒥᐅᑕᐅᑎᓪᓗᑕ ᐊᒻᒪᓗᒃᑕᐅᖅ ᒐᕙᒪᐅᓪᓗᑕ ᓄᓇᕗᒻᒥ ᑕᐃᒪᓐᓇ ᐃᓚᐅᑦᑎᐊᕐᕆᐊᖃᕋᑦᑎᒍ ᑕᐃᒃᑯᐊ 
ᐅᖅᓱᐊᓗᒃᓯᐅᖅᑐᑦ ᐱᕙᓪᓕᐊᑎᑦᑎᓂᕐᒧᑦ ᐸᕐᓇᒃᓯᒪᑦᑎᐊᕐᕆᐊᖃᕋᑦᑎᒍ ᓯᓚᐅᑉ ᐅᖅᑰᓯᕙᓪᓕᐊᓂᖓᓂᒃ ᐊᕐᕌᒍᑦ 
ᐊᕙᑏᑦ 15-ᓗ ᐃᓗᐊᓂ ᓱᕋᐃᑐᐃᓐᓇᕆᐊᖃᒻᒪᑕ ᐊᕙᑎᒋᔭᑦᑎᓐᓂᒃ. ᐊᒃᓱᐊᓗᒃ ᐊᒃᑐᐃᓂᖃᕋᔭᖅᑐᑦ ᓄᓇᓂᒃ 
ᐊᑐᖅᑎᐅᔪᓂᒃ, ᐃᒪᕐᓂᕐᓗ ᐊᑐᖅᑎᐅᔪᓂᒃ. ᐅᕙᑦᑎᓐᓄᒃ ᑕᒪᓐᓇ ᐊᑦᑕᓇᓪᓚᕆᒻᒪᑦ. ᐃᓄᐃᑦ ᐃᓕᖅᑯᓯᖓᓐᓄᑦ, 
ᐱᐅᓯᖓᓐᓄᑦ ᐃᖅᑲᐅᒪᓗᒋᑦ ᑕᒪᒃᑯᐊ ᓄᓇᕗᑦ ᐃᑭᕐᒥᓗ ᐊᖑᓇᓱᓐᓂᕆᕙᑦᑕᕗᑦ ᓴᐳᒻᒥᔭᐅᑦᑎᐊᖁᓪᓗᒋᑦ. ᑕᒪᒃᑯᐊ 
ᐱᖃᓯᐅᑎᑦᑎᐊᕐᕆᐊᖃᕋᑦᑎᒍᑦ ᐅᖃᐅᓯᕆᖅᔭᑦᑎᓐᓂ ᓴᐳᒻᒥᔭᐅᔾᔪᑎᒋᔭᖏᑦ ᓄᓇᖁᑎᒋᔭᑦᑎᓐᓂ ᐃᒪᖅᐳᑦ ᖃᓄᖅ 
ᐊᑐᖅᑕᐅᓂᐊᕐᒪᖔᑕ ᐋᖅᑭᑎᐊᖅᑕᐅᓯᒪᔭᕆᐊᖃᒻᒪᑕ. ᑕᐃᒃᑯᐊ ᓂᕈᐊᖅᑕᐅᓯᒪᔪᑦ ᐋᖅᑭᓱᐃᑦᑎᐊᕐᓗᑎᒃ 
ᐃᓱᒪᔅᓴᖅᓯᐅᕈᑎᖃᑦᑎᐊᕐᓗᑎᐅᔭᕆᐊᖃᕐᓂᐊᕐᒪᑕ ᓄᓇᕗᒦᑦᑐᑦ ᐃᓘᓐᓇᑦᑎᐊᖏᑦ, ᑭᒃᑯᓕᒫᓗ ᐊᒃᑐᖅᑕᐅᓯᒪᔪᑦ 
ᐱᖃᓯᐅᑎᓗᒋᑦ. 
 
ᐅᖃᖅᑏ, ᒪᑐᒋᐊᕐᓗᒋᑦ Arctic Bay, Resolute Bay, Grise Fiord-ᒥᐅᑦ ᑕᐃᒃᑯᐊ ᐊᒃᓱᐊᓗᒃ ᖁᕕᐊᓱᑦᑐᑦ 
ᐊᑦᔨᐅᖏᑦᑐᒥᒃ ᑲᓇᑕᐅᑉ ᐅᑭᐅᖅᑕᖅᑐᖓᓂ ᓄᓇᖃᕆᐊᔅᓴᖅ. ᑭᓯᐊᓂᓕ ᐅᕙᒍᑦ ᑲᓇᑕᒥᐅᑕᐅᔪᒍᓪᓗ 
ᐃᑲᔪᕆᐊᖃᕋᑦᑕ ᖁᑦᑎᑐᕐᒥᐅᑦ ᓄᓇᖁᑎᒋᔭᖏᓐᓂᒃ ᐊᑦᔨᖏᓐᓂᒃ ᐱᔨᑦᓯᖅᑕᐅᖁᓪᓗᒋᑦ ᑲᓇᑕᒥᐅᑕᐃᑦ 
ᐊᑐᖃᑦᑕᖅᑕᖏᑕ. Prime Minister Harper ᑕᐃᓐᓇ ᑲᓇᑕᐅᑉ ᐊᖏᔪᖅᑳᔾᔪᐊᖓ ᐃᒪᓐᓇ ᐅᖃᖅᓯᒪᒻᒪᑦ, 
“ᑕᐃᒪᓕ ᐊᑐᓐᖏᑯᑦᑎᒍ ᔭᒐᐃᓂᐊᖅᑐᒍᑦ”. ᖁᑦᑎᑦᑐᕐᒥᐅᑦ ᑕᐃᒪᓐᓇᐃᒥᒻᒪᑕᑦᑕᐅᖅ ᐊᒃᓱᕈᖅᖢᑎ ᑕᑉᐹᓂ 
ᓂᓪᓚᓱᒃᑐᐊᓗᒻᒥᒃ ᓄᓇᖃᑦᑐᑎᒃ ᐊᑭᑐᔪᐊᓗᓂᓪᓗ ᓂᐅᕕᕆᐊᖃᖃᑦᑕᖅᖢᑎᒃ. ᑕᐃᒪᓐᓇ ᓇᓗᓇᐃᒃᑯᑕᕆᔭᐅᓪᓗᑎᒃ 
ᑲᓇᑕᒥᐅᓄᑦ, ᑲᓇᑕᒥᐅᓄᑦ ᐱᒋᔭᐅᓂᖓᓄᑦ ᑕᑉᐸᓐᓇ ᖁᑦᑎᑦᑐᖅ.  
 
ᐅᖃᖅᑏ, ᒫᓐᓇ ᑕᐃᒪ ᑲᓇᑕᒥᐅᑦ ᐊᓪᓗᕆᐊᖃᓕᖅᑐᑦ, ᐊᓪᓗᕆᐊᖃᓕᖅᑐᑦ. ᒫᓐᓇ ᑕᐃᒪᓐᓇᑦᑎᐊᖅ 
ᑲᓇᑕᒥᐅᑕᐅᖃᑕᐅᔪᑦ ᐊᑦᔨᖏᓐᓂᒃ ᐃᑲᔪᖅᑐᐃᖁᓪᓗᒋᑦ ᑕᑉᐸᒃᑯᓂᖓ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐹᓇᐸᔅ. ᐃᖅᑲᐃᑎᒍᒪᓪᓗᓯ ᑖᒃᑯᐊ ᒪᓕᒐᓕᐅᖅᑏᑦ ᐅᖃᐅᓯᒃᓴᖃᕝᕕᖏᑦ 
ᓯᕿᓐᖑᔭᖏᓐᓄᑦ ᐅᑦᔨᕈᓱᒋᐊᒃᑲᓐᓂᖃᑦᑕᖁᓪᓗᓯ. ᑖᒃᑯᐊ ᐅᐃᒍᔾᔪᑏᑦ ᐱᔭᕇᕈᑎᑐᐃᓐᓇᐅᒋᐊᖃᕋᓗᐊᕐᖓᑕ 
ᐅᖃᓕᒫᑕᑎᓐᓄᑦ. ᑭᓯᐊᓂ ᐃᑉᐸᔅᓴᓂᑦ ᖃᑦᑎᐊᖅᑎᑭᐊᖅ ᐅᐃᒍᓯᓕᕋᑦᑕ ᐅᐃᒍᔾᔪᑏᓪᓗ ᑕᑭᓂᖅᓴᐅᓪᓗᑎᒃ 
ᑖᒃᑯᓂᖓ ᐅᓂᒃᑳᖑᔭᕆᐊᓕᓐᓂᒃ. ᑕᒪᑐᒥᖓ ᐅᑦᔨᕈᓱᒋᐊᒃᑲᓐᓂᖁᕙᑦᓯ ᓯᕿᓐᖑᔭᖓ ᐊᑐᒃᑲᓂᑦᑎᐊᖁᓪᓗᒍ 
ᐅᖃᐅᓯᖃᓐᓇᑎᓪᓗᒍ ᒪᓕᒐᓕᐅᖅᑎᓄᑦ.  
 
ᒪᓕᒐᓕᐅᖅᑏ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᐊᕐᕕᐊᓄᑦ, ᒪᓕᒐᓕᐅᖅᑎ ᐊᓚᕋᓚᒃ. 

ᖃᑦᑏᓐᓇᕈᕆᐊᕐᓂᖏᑦ (ᐊᓚᕋᓚᒃ) 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓂᑯᕕᔾᔪᑎᖃᑦᑐᖓ ᐃᓱᒫᓗᒋᔭᐅᔪᓪᓚᕆᓐᓂᒃ ᐊᕐᕕᐊᓂ. ᑖᒃᑯᓂᖓ 
ᐊᖑᓇᓱᒃᑎᓄᑦ ᐱᑦᔪᑎᖃᓗᐊᖅᑐᖓ ᑕᒪᓐᓇ ᓇᓐᓄᒐᔅᓴᖅᑖᖅᕕᑐᐊᕆᖃᑦᑕᖅᑲᖓ ᑕᐃᓐᓇ Western Hudson 
Bay ᓇᓄᖏᑦ ᒥᑭᓪᓕᑎᖅᑕᐅᔪᒻᒪᕆᐊᓘᒻᒪᑕ. ᐊᒥᓱᑲᓪᓚᐅᓚᐅᖅᖢᑎᒃ ᐊᒻᒪᓗ ᑮᓇᐅᔭᓕᐅᕈᑕᐅᕕᔾᔪᐊᓚᐅᖅᖢᑎᒃ 
ᓄᖑᒻᒪᑕ, ᓄᖑᑦᑐᑎᑐᑦ ᑕᒃᑯᓴᐅᓕᕐᒪᑕ. 
 
ᐅᖃᖅᑎᑦᑎᔩ, ᑖᒃᑯᐊ ᓇᓐᓄᒐᔅᓴᐃᑦ ᐊᒥᓱᐃᓐᓇᕈᖅᐸᓪᓕᐊᓪᓚᕆᑦᑎᓪᓗᒋᑦ ᑖᒃᑯᓂᖓ ᐊᕐᕕᐊᕐᒥᐅᑕᓂᒃ 
ᐊᖑᓇᓱᒃᑎᓂᓪᓗ ᕿᒧᔅᓯᑦᑎᓂᕐᓗ, ᕿᒧᔅᓯᕆᐊᖃᓲᖑᒻᒪᑕ, ᐃᓱᒫᓗᒃᑎᑦᑎᓪᓚᕆᓕᕐᒪᑦ. ᐃᓱᒫᓗᓇᖅᑐᒧᑦ ᑕᐃᒃᑯᐊ 
ᑎᑭᑕᐅᑲᓪᓚᑦᑎᐊᕐᒪᕆᒻᒪᑕ.  

ᐅᖃᖅᑎᑦᑎᔩ, ᐅᖃᕈᓐᓇᖅᑐᖓ ᑖᒃᑯᐊ ᐊᖑᓇᓱᒃᑏᑦ ᐊᕐᕕᐊᓂ ᐊᓇᐅᔭᐅᔪᐊᓗᑎᑐᑦ, ᑕᐃᒫᒃ ᐊᓇᐅᕐᑕᕐᒧᑦ. 
ᐃᑉᐸᔅᓴᖅ ᐅᖓᑖᓂ ᐅᖃᐅᓯᐅᓗᐊᕐᓚᐅᖅᑐᖅ ᑕᐃᓐᓇ ᕼᐊᑲᐱᖑᓂᕋᖅᑕᐅᔪᖅ, ᑕᐃᒪᓐᓇᐃᑦᑐᒧᑦ ᓲᕐᓗ 
ᐊᓇᐅᔭᐅᓪᓗᑎᒃ. ᑖᓐᓇ ᒥᓂᔅᑕᖑᔪᖅ ᐅᖃᕆᐊᖅᑐᕐᒪᑦ ᑕᐃᒃᑯᐊ ᓇᓄᒐᒃᓴᐃᑦ ᐊᒥᓲᔪᓐᓃᕆᐊᕐᓂᖏᓐᓂ. 
ᑕᐃᒪᓇᑦᑎᐊ ᐃᒃᐱᒋᓚᐅᕐᒪᑕ ᐱᐅᙱᑦᑐᒻᒪᕆᐊᓘᖕᒪᑦ ᑕᒪᓐᓇ. ᑕᐃᒪᓐᓇᐃᒻᒪᑕ ᓱᓕ ᑕᐃᒪ 
ᐅᐃᒻᒪᐅᖅᑲᔫᔭᑐᐃᓐᓇᖅᑐᑦ ᑕᐃᒪᓐᓇᐃᓕᔭᐅᓚᐅᕐᓂᑎ ᐱᔾᔪᑎᒋᓪᓗᒍ.  
 
ᑖᓐᓇ ᐅᖃᖅᑎᑦᑎᔨ, ᑕᐃᒃᑯᐊᓗ ᐊᖑᓇᓱᒃᑏᑦ ᑲᑎᖕᒪᔨᖏᑦ ᐊᒻᒪᓗ ᐊᓯᖏᑦ ᑕᒪᒃᑯᐊ ᑮᓇᐅᔭᓕᒡᔪᐊᓂᒃ 
ᓇᓄᕐᓯᐅᖅᑎᑦᑎᖃᑦᑕᖅᑐᑦ ᐱᓕᕆᔨᐅᔪᐃᑦ ᓇᖕᒥᓂᖃᖅᑐᐃᓪᓗ ᐊᖏᔪᕐᔪᐊᕌᓗᖕᒥ ᑮᓇᐅᔭᕐᔪᐊᕌᓗᖕᒥ 
ᔭᒐᐃᔭᖓᓪᓗᑎᒃ ᑕᒪᒃᑯᐊᓗ ᕿᒥᒃᓱᒃᑯᑦ ᓇᓄᕐᓯᐅᕈᔾᔨᖃᑦᑕᖅᑐᑦ ᑕᐃᒃᑯᓄᖓ ᐱᓕᕆᔪᑦ ᐱᓕᕆᑐᐃᓐᓇᖅᑐᓪᓗ 
ᐃᑲᔪᖅᑎᑐᐃᓐᓇᐅᓪᓗ ᑕᒪᕐᒥᒃ ᓲᕐᓗ ᑮᓇᐅᔭᑲᓪᓚᖕᒥᒃ ᐊᓯᐅᔨᓂᐊᕐᓂᕐᒥᓂᒃ ᕿᒻᒥᖃᕋᓱᒋᐊᒃᓴᕐᓘᓐᓃᑦ ᐃᓚᖏᑦ 
ᓴᐱᓕᓕᖅᑐᑎᒃ ᐊᑭᑐᔪᐊᓘᖃᑦᑕᕐᒥᖕᒪᑕᑦᑕᐅ ᓂᕆᑎᓐᓇᓱᐊᕆᐊᖏᑦ. ᑖᒃᑯᐊ ᐱᔾᔪᑎᒋᓪᓗᒋᑦ ᐃᒐᔩᓪᓗ, ᓲᕐᓗ 
ᐃᒐᔩᑦ ᑕᐃᑲᓂ camp-ᕌᓗᐃᓪᓗ ᑕᐃᒃᑯᐊ ᐃᒡᓗᐊᕐᔪᐊᒐᓴᐃᑦ ᓲᕐᓗ, ᐋᖅᑭᒃᓱᖅᑕᐅᓚᐅᖅᑐᕕᓂᐅᒐᓗᐊᑦ 
ᑕᒪᐅᖓᑐᐃᓐᓈᖅᑑᔭᕐᖢᑎᒃ.  
 
ᑕᐃᒪᓕ ᑕᒪᓐᓇ ᐱᔾᔪᑎᒋᓪᓗᒍ ᐅᖃᓚᐅᕐᒪᓪᓗ ᑖᓐᓇ ᒥᓂᔅᑑᔪᖅ ᐊᕐᕕᐊᓃᒃᑲᒥ ᐱᓕᕆᓇᓱᖕᓂᐊᕐᓂᕋᕐᖢᓂ, ᖃᓄ 
ᑮᓇᐅᔭᓕᐅᕈᑎᒃᓴᒃᑲᓐᓂᖏᓐᓂ ᑖᓐᓇ ᒐᕙᒪᑦ ᓴᖅᑭᑎᑦᑎᓇᔭᕆᐊᒃᓴᖓᓂᒃ. ᑕᐃᒃᑯᐊ ᒫᓐᓇ ᓂᕆᐅᓪᓚᕆᒃᑐᑦ 
ᐊᕐᕕᐊᕐᒥᐅᑦ ᐅᑕᖅᑭᔪᑦ ᑖᓐᓇ ᒥᓂᔅᑑᔪᖅ ᐅᖃᓕᕐᓂᒃᓴᖓᓂᒃ ᑐᓴᕐᓇᓕᕐᓂᕐᓴᖓᓂᒃ ᐅᑕᖅᑭᓪᓚᕆᒃᑐᑦ ᒫᓐᓇᐅᔪᖅ 
ᖃᓄᖅ ᐱᓂᐊᕐᕕᐅᓂᐊᕐᒪᖔᕐᒥᒃ. ᖁᔭᓐᓇᒦᒃ, ᐅᖃᖅᑎᑦᓯᔨ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᑦ, ᒪᓕᒐᓕᐅᖅᑎ ᐊᓚᕋᓚᒃ. ᒪᓕᒐᓕᐅᖅᑎᐅ ᐅᖃᐅᓯᔅᓴᖏᑦ. ᑭᒡᒐᑐᖅᑐᖅ ᐊᑯᓪᓕᕐᒧᑦ, 
ᒪᓕᒐᓕᐅᖅᑎ ᒪᑉᓴᓛᖅ. 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔨ. (ᑐᓵᔨᑎᒎᑦ) ᐅᖃᖅᑎ, ᐅᓪᓗᒥ ᓂᑯᕕᑦᑐᖓ ᓂᑯᕕᒃᑲᓐᓂᖅᑐᖓ 
ᐃᓱᒫᓗᒍᑎᖃᕐᖢᖓ ᑖᒃᑯᓂᖓ ᐊᖑᓇᓱᐊᕐᓂᕐᒧᑦ ᐃᓛ, ᐆᒪᔪᓂ ᖃᐅᔨᓴᕈᑕᐅᖃᑦᑕᖅᑐᓂ.  
 
ᐅᖃᖅᑎ, ᐊᐱᕐᓱᓚᐅᕐᓯᒪᒐᒪ ᒥᓂᔅᑕᒧᑦ ᐊᕙᑎᒥᐅᑕᓕᕆᓂᕐᒧᑦ ᐱᓇᓱᐊᕈᓯᐅᓛᖅᑐᒥ ᑕᒪᓐᓇ ᓇᓄᕐᓂ 
ᖃᐅᔨᓴᕐᓂᐊᖅᑎᓪᓗᒋᑦ. ᑕᒡᕙᓂ Fox Basin-ᒥ. ᑕᐃᒪ ᐅᖃᓚᐅᕋᒪ, ᑭᕙᓪᓕᕐᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ 
ᑎᑎᕋᓚᐅᕐᐳᑦ ᒥᓂᔅᑕᒧᑦ ᐃᓱᒫᓗᒍᑎᒋᔭᒥᓂᒃ ᐱᔾᔪᑎᖃᕐᖢᑎᒃ. ᑕᐃᒪ ᓂᕆᐅᒃᐳᖓ ᑎᑎᖅᑲᖅᑖᕈᒪᓪᓗᖓ 
ᒥᓂᔅᑕᐅᑉ ᑭᐅᒍᑎᒋᓂᐊᖅᑕᖓᓂᒃ ᑭᕙᓪᓕᖅ ᐆᒪᔪᓕᕆᔨᕐᔪᐊᒃᑯᖏᓐᓄᑦ ᑕᒪᓐᓇ ᐱᔾᔪᑎᒋᓪᓗᒍ. ᑎᓕᐅᕐᐸᕋ ᒥᓂᔅᑕ 
ᑕᐃᒪᓐᓇ ᑭᐅᑦᓯᐊᖁᓪᓗᒍ ᑲᑎᒪᔨᓄᑦ.  
 
ᐅᖃᖅᑎ, ᑕᐃᒪ ᖃᐅᔨᒪᒐᕕᑦ ᑲᑎᒪᔨᓗ ᖃᐅᔨᒪᖕᒪᑕ ᑕᐃᒪᓐᓇ ᐃᓱᒫᓗᒍᑎᒌᓐᓇᖃᑦᑕᕐᓯᒪᒐᒃᑯ ᑕᒪᒃᑯᐊ 
ᖃᐅᔨᓴᖅᑕᐅᔪᑦ ᐆᒪᔪᐃᑦ ᑲᒪᑦᓯᐊᖏᖦᖢᑎᒃ. ᑕᐃᒪ ᐊᔾᔨᙳᐊᓂᒃ ᓴᖅᑭᑎᓚᐅᕋᒪ ᑖᒃᑯᓂᖓ ᑕᕆᐅᕐᒥᐅᑕᓂᒃ 
ᐃᖢᐃᓪᓕᐅᕈᑎᒋᔭᐅᓯᒪᔪᓂᒃ, ᐃᓱᐃᓪᓕᐅᕐᓯᒪᔪᓂᒃ ᖃᐅᔨᓴᕈᑕᐅᔪᓂᒃ.  

ᐅᖃᖅᑎ, ᑕᒪᒃᑯᐊ ᐃᓱᒫᓗᒍᑎᒋᔭᒃᑲ ᐅᖃᐅᓯᕆᔭᐅᖃᑦᑕᕐᒪᑕ ᐊᖑᓇᓱᐊᖅᑎᓄᑦ ᐊᖑᓇᓱᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓄᓪᓗ ᓇᓄᐃᑦ ᖃᐅᔨᓴᖅᑕᐅᓕᕌᖓᑕ ᑕᒪᒃᑯᐊ ᑲᒪᒋᔭᐅᑦᓯᐊᕆᐊᓖᑦ ᑕᐃᒪᓐᓇ ᑖᒃᑯᐊ ᓯᓂᒃᑎᑕᐅᒍᑏᑦ 
ᐊᒻᒪᓗ ᓯᐅᑎᒥᐅᑕᐃᑦ ᐊᓯᖏᓪᓗ ᐋᓐᓂᐊᕈᑎᒋᔭᐅᓕᖃᑦᑕᕐᒪᑕ ᓇᓄᕐᓄᑦ.  
 
ᐅᖃᖅᑎ, ᖃᓪᓗᓈᑦ ᑕᐃᒪᓐᓇ ᐃᓚᐅᒍᓐᓇᕋᓗᐊᖅᑎᓪᓗᒋᑦ ᐊᐅᓚᑦᓯᓂᕐᒧᑦ ᐆᒪᔪᓂᒃ ᐱᒻᒪᕆᐅᖕᒪᑦ 
ᖃᐅᔨᒪᒋᐊᖃᕐᒪᑕ ᑕᒪᒃᑯᐊ ᖃᐅᔨᒪᓛᖑᔪᑦ ᖃᐅᔨᒪᐃᓐᓇᖃᑦᑕᖏᒻᒪᑕ. ᒫᓐᓇᓵᖑᓚᐅᖅᑐ ᐆᒃᑑᑎᒋᓪᓗᒍ 
ᖃᐅᔨᓚᐅᕋᑦᑕ ᑲᓇᑕᐅ ᒐᕙᒪᒃᑯᖏᑦ ᓇᓚᐅᑦᓵᓚᐅᕐᒪᑕ ᐊᕐᕕᖕᓂᒃ. ᑖᕙᓂ ᑲᓇᖕᓇᒥ ᓱᓕᙱᑦᓯᐊᖅᑐᓂᒃ ᑕᒪᒃᑯᐊ 
ᐊᑯᓂᐅᔪᒃᑯᑦ ᐊᖑᓇᓱᐊᖅᑏᑦ ᖃᐅᔨᒪᓂᕐᓴᐅᖃᑦᑕᕐᒪᑕ ᖃᑦᓯᐅᓂᖏᓐᓄᑦ.  
 
ᐅᖃᖅᑎ, ᐃᓄᐃᑦ ᖃᐅᔨᒪᖕᒪᑕ ᓯᓚᕐᔪᐊᖅ ᑕᒪᓐᓇ ᐊᓯᔾᔨᕐᐸᓪᓕᐊᖕᒪᑦ, ᖃᐅᔨᒪᒐᑦᑕᓗ ᐊᐅᓚᑕᐅᑦᓯᐊᕆᐊᖃᕐᒪᑕ 
ᐆᒪᔪᐃᑦ ᑲᒪᒋᔭᐅᑦᓯᐊᕐᓗᑎᑦ ᐅᐱᒋᔭᐅᑦᓯᐊᕐᓗᑎᒡᓗ. ᐊᖏᖃᑎᒌᒃᓯᒪᔪᒍᑦ ᑐᑭᓯᔭᐅᒋᐊᖃᕐᒪᑕ ᑕᒪᒃᑯᐊ 
ᐊᓯᔾᔨᕐᐸᓪᓕᐊᓂᖓ ᓯᓚᐅᑉ ᐊᒻᒪᓗᑦᑕᐅᖅ ᖃᑦᓯᐅᕙᓪᓕᐊᓂᖏᑦ. ᑭᓯᐊᓂ, ᐅᖃᖅᑎ ᑕᒪᑦᑕᓗᒃᑖᖅ…  
 
ᐅᖃᖅᑎ: ᒪᒥᐊᓇᖅ, ᒥᔅᑕ ᒪᑉᓴᓛᖅ, ᓯᕿᙳᔭᐃᑦ ᓄᖑᒻᒥᒪᑦ. ᐱᔭᕇᕋᓱᒍᒪᒍᕕᑦ ᐅᖃᐅᓯᔅᓴᕆᔭᓐᓂᑦ 
ᐊᐱᕆᑎᓐᓂᐊᕐᐸᒋᑦ ᒪᓕᒐᓕᐅᖅᑎᐅᖃᑎᓐᓂ, ᒥᔅᑕ ᒪᑉᓴᓛᖅ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔨ, ᒪᓕᒐᓕᐅᖅᑎᐅᖃᑎᒃᑲ ᐊᐱᕆᔪᒪᔭᒃᑲ ᐱᔭᕇᔭᕈᒪᓪᓗᒋᑦ ᑖᒃᑯᐊ 
ᐅᖃᐅᓯᕆᔭᒃᑲ, ᓇᐃᑦᑐᑯᓘᓂᐊᖅᑐᖅ, ᐅᖃᖅᑎᑦᑎᔨ. 
 
>>ᐃᓪᓚᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓛᖅ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓄᑦ ᐊᖏᖅᑕᐅᔪᒪᓪᓗᓂ 
ᐱᔭᕇᕈᓐᓇᕈᒪᓪᓗᓂ ᐅᖃᐅᓯᔅᓴᒥᓂᑦ ᐊᒡᒑᖅᑐᖃᕐᒪᖔᑦ? ᐊᒡᒑᖅᑐᖃᙱᒻᒪᑦ ᑲᔪᓯᒋᐊᕈᓐᓇᖅᑯᑎ ᒥᔅᑕ ᒪᑉᓴᓛᖅ.  
 
ᒪᑉᓴᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᑲᑎᒪᔨᐅᖃᑎᒃᑲᓗ.  
 
ᐄ, ᐅᖃᖅᑏ, ᐅᕙᖓᓗ ᐊᓯᖏᓪᓗ ᑕᒪᒃᑯᐊ ᐊᑐᖅᑕᐅᖃᑦᑕᕐᓂᖏᑦ ᖃᐅᔨᓴᕈᑏᑦ ᐊᑐᖅᑕᐅᓚᐅᖅᓯᒪᖏᑦᑐᑦ, 
ᐸᕝᕕᓇᖅᑐᓪᓗ ᑕᐃᒪᓐᓇ ᐱᒋᐊᖃᖏᒻᒪᑕ. ᑕᐃᒪᓐᓇ ᐃᓱᒫᓗᒍᑎᒋᔭᕋ ᐋᖅᑭᒐᓱᐃᓐᓇᓂᐊᖅᐸᕋ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᑉᓴᓛᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑭᒡᒐᑐᖅᑐᖅ ᑕᓯᐅᔭᕐᔪᐊᕐᒧᑦ, 
ᒪᓕᒐᓕᐅᖅᑎ ᑲᑦᑐᒃ. 

ᓴᓂᑭᓗᐊᕐᒥᑦ (ᑲᑦᑐᒃ) 
 
ᑲᑦᑐᒃ: ᓇᑯᒻᒦᒃ, ᐅᖃᖅᑎᑦᑎᔩ. ᑖᓐᓇ ᐅᓪᓗᒥ ᓂᑯᕕᔾᔪᑎᒋᔭᕋ ᐃᓱᒫᓗᑕᐅᒻᒪᑦ ᐅᑭᐅᓂᒃ ᐊᒥᓱᓂᒃ. ᑕᕝᕙᓂ ᐃᓪᓗᒥ 
ᐅᖃᐅᓯᕆᓚᐅᕐᒥᔭᕋ ᐅᑭᐅᖑᓚᐅᖅᑐᖅ ᑲᑎᒪᓂᖃᑦᑐᑕ.  
 
ᑲᑎᒪᒌᖅᓯᒪᓕᕋᓗᐊᖅᑐᑕ ᓱᓕ ᐃᓱᒫᓘᑎᒋᔭᐅᓚᐅᕐᒪᑦ ᑕᒪᓐᓇ ᑕᑲᓇᓂ ᑕᐃᒃᑯᐊ ᓇᒻᒥᓂᓖᑦ ᐅᖅᓱᐊᓗᒻᒧᑦ 
ᑲᒪᒋᔭᐅᑦᓯᐊᖏᓐᓂᕐᒥᓂᒃ ᐃᒃᐱᓂᐊᕐᒪᑕ ᐅᓪᓗᒥ. ᐃᓛᒃ ᑕᐃᒃᓱᒪᓂ ᓄᓇᕘᖅᑖᓯᒐᑦᑕ ᒐᕙᒪᑦ ᐊᓚᒃᑲᓐᓂᐊᓕᕐᒪᑦ 
ᐃᓱᒪᓚᐅᖅᑐᑦ ᑕᒪᒃᑯᓂᖓ ᒐᕙᒪᒃᑯᓐᓂᑦ ᑲᒪᒋᔭᐅᑦᓯᐊᕐᓂᐊᕐᓕᕋᒥᒃ ᐊᒻᒪ ᓇᒻᒥᓂᖅ ᐊᐅᓚᑦᓯᐊᕈᓐᓇᕐᓂᐊᓕᕋᒥᒃ. 
ᑕᒪᓐᓇ ᐅᐱᓐᓇᓚᐅᕐᒪᑦ ᓄᓇᕘᑦᑖᕋᑦᑕ ᑭᓯᐊᓂ ᐊᒥᓲᒻᒪᑕ. ᑖᒃᑯᐊ ᒐᕙᒪᒃᑯᑦ ᐃᓄᓐᓂᒃ ᑲᒪᑦᓯᐊᕈᑎᒋᖏᑕᖏᑦ.  
 
ᑖᓐᓇ ᑖᒃᑯᐊ ᓇᒻᒥᓂᖃᑦᑐᐃᑦ ᑕᑲᓇᓂ ᐃᓱᒫᓘᑎᖃᒻᒪᑕ ᓇᒻᒥᓂᖅ ᐅᖅᓴᕆᐊᖃᖃᑦᑕᓂᕐᒥᓂᒃ ᑕᐃᓐᓇ 
ᐅᖅᓱᐊᓗᒃᑕᐅᑎ ᐅᕝᕙᓘᓐᓃᑦ ᓯᓚᖓᓄ ᐱᖅᓯᑎᓪᓗᒍ ᑕᐃᒃᑯᐊ ᓇᒻᒥᓂᓖᑦ ᐅᖅᓱᖏᑦ ᓄᖑᑉᐸᒻᒪᑕ. ᑭᓯᐊᓂ 
ᓇᒻᒥᓂᖅ ᐅᖅᓱᖅᑖᕆᐊᖃᕐᓂᐊᕐᓕᖅᑐᑎᒃ ᐊᒻᒪᓗ ᓇᒻᒥᓂᖅ ᐅᖅᓴᒋᐊᖃᓐᓂᐊᓕᖅᖢᑎᒃ. ᑖᓐᓇ 
ᐅᓗᕆᐊᓇᖅᑐᒦᑦᑐᖅ ᐅᖃᐅᓯᕆᓚᐅᖅᑕᕋ ᐅᑭᐅᖅ. ᒐᕙᒪᒃᑯᓐᓄᑦ ᑕᐃᓐᓇ ᓇᒻᒥᓂᓕᖅ ᖃᓄᑐᐃᓐᓇ ᐋᓐᓂᓂᖅᐸᖅ 
ᑖᒃᑯᐊ ᒐᕙᒪᒃᑯᑦ ᐊᖏᔪᒥᒃ ᐃᓱᒫᓗᓇᖅᑐᒥᒃ ᐱᖃᕋᔭᖅᑐᑦ. ᑕᐃᒪᐃᒻᒪᑦ ᑖᓐᓇ ᐋᖅᑭᑦᓯᐊᕐᕆᐊᓕᒃ. 
 
ᐆᑦᑑᑎᖃᕐᓂᐊᖅᑐᖓ ᑕᐃᒃᓱᒪᓂ ᐅᑭᐅᖅ ᑲᑎᒪᒌᑦᓱᑕ ᑕᑲᓇᓃᓕᖅᖢᖓ ᐱᐅᓯᐅᓚᐅᖅᑐᒥᒃ. ᑕᐃᒃᑯᐊ ᐃᓐᓈᒃ, 
ᐃᓄᒻᒪᕇᒃ, ᐃᓄᑐᖄᒃ ᒪᕐᕉᒃ ᑕᒪᒃᑯᓂᖓ ᑲᒪᖅᑲᔭᓐᖏᑦᑐᑦ. ᑭᓯᐊᓂ ᑕᐃᑲᓂ ᐅᖃᐅᔾᔭᐅᓚᐅᕐᒪᑕ ᐱᖅᓯᑎᓪᓗᒍ 
ᑕᐃᓐᓇ ᐅᖅᓱᐊᓗᒃᑕᐅᑎ ᐊᐅᓚᖅᑲᔭᓐᖏᒻᒪᑦ. ᐃᒫᒃ ᐱᐅᓯᖃᑦᑎᑕᐅᓚᐅᕐᒪᑕ, ᓇᒻᒥᓂᖅ ᐅᖅᓴᒋᐊᖃᑦᑐᑎᒃ 
ᐅᖅᓱᐃᒍᖅᓯᒪᒐᒥᒃ. ᑭᓯᐊᓂ ᑕᐃᓐᓇ ᐅᑯᐊᖓᑦ ᐊᕐᓇᖅ, ᕿᑐᓐᖓᒥᓂᒃ ᐃᑲᔪᖅᑎᖃᑦᓱᓂ ᐅᖅᓴᒃᓴᐃᓚᐅᕐᒪᑦ 
ᑕᐃᒃᑯᓂᖓ ᓴᑭᒃᑯᒥᓂᒃ. ᑖᓐᓇ ᓈᒻᒪᖏᑦᑐᖅ. 
 
ᐅᖃᖅᑎᑦᑎᔩ, ᐱᓕᕆᒍᒪᒐᒪ ᐊᖏᖅᑕᐅᒍᒪᒐᓗᐊᖅᐳᖓ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᑦᓯᓐᓄᑦ ᐊᖏᖅᑕᐅᔪᒪᓪᓗᓂ 
ᐅᖃᐅᓯᒃᓴᒥᓂᒃ ᐱᔭᕇᕉᓐᓇᕈᒪᓪᓗᓂ, ᐋᒡᒑᖅᑐᖃᒻᒪᖔ? ᐋᒡᒑᖅᑐᖃᖏᒻᒪᑦ, ᑲᔪᓯᒋᐊᕈᓐᓇᖅᑯᑎᑦ, ᒥᔅᑕ ᑲᑦᑐᒃ. 
 
ᑲᑦᑐᒃ: ᓇᑯᒻᒦᒃ. ᓇᐃᑦᑑᓕᖅᑐᑦ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ.  
 
ᑭᓯᐊᓂ ᑕᒪᓐᓇ ᑕᐃᒪᐃᒻᒪᑦ ᑕᐃᒃᓱᒪᓂ ᐅᑭᐅᖅ ᑲᑎᒪᓂᖃᓚᐅᖅᑎᓪᓗᑕ ᑖᓐᓇ ᒥᓂᔅᑕᐅᔪᖅ ᐊᐱᕆᑦᓱᒍ ᑕᒪᓐᓇ 
ᐋᖅᑭᒃᓯᒪᑦᑎᐊᖏᓐᓂᖓ ᖃᐅᔨᓚᐅᖅᑕᖓ. ᑭᓯᐊᓂ ᐅᓪᓗᒥᒧᑦ ᑕᐃᒪᐃᒻᒪᑦ. ᑕᐃᒪᐃᓐᓂᐊᖅᐸᑦ ᑖᓐᓇ 
ᐋᖅᑭᒃᑕᐅᒋᐊᓕᒃ. ᑖᓐᓇ ᑲᑎᒪᓂᕗᑦ ᓄᖅᑲᓚᐅᖏᓐᓂᖓᓂᒃ ᑖᓐᓇ ᒥᓂᔅᑕ ᐊᐱᕆᓛᕐᕋᒃᑯᑦ ᑲᖓᑐᐃᓐᓇᖅ. 
ᓇᑯᒻᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᑲᖏᖅᖠᓂᐅᑉ 
ᐅᐊᓐᓇᖓᓄᑦ, ᒪᓕᒐᓕᐅᖅᑎ ᑰᓕ. 

ᓄᓇᕗᒻᒥᐅᓄᑦ (ᑰᓕ) 

ᑰᓕ: ᖁᔭᓐᓇᒦᒃ, ᐅᖃᖅᑏ. ᓂᑯᕕᔾᔪᑎᒋᔭᕋᓕᐅᓇ ᐅᓪᓗᒥ ᐱᓗᐊᖅᑐᒥᒃ ᑕᒪᒃᑯᐊ ᐅᑦᔨᕆᓇᖅᓯᒻᒪᑦ ᐅᓪᓗᒥ ᑕᒫᓂ 
ᐃᓅᕕᒋᓇᓱᒃᑕᑎᓐᓂ ᐊᑭᑐᔪᓪᓚᕆᐊᓘᓕᖅᖢᓂ ᑖᓐᓇ ᖃᐅᔨᒪᔭᕗᑦ ᑕᒪᑦᑕᑦᑎᐊᖅ ᐊᒻᒪᓗ ᓄᓇᑦᑎᓐᓂ 
ᖃᐅᔨᒪᔭᐅᓪᓗᓂ ᐊᒻᒪᓗ ᑕᒪᒃᑯᐊ ᐊᑭᑦᑐᐸᓪᓕᐊᓂᖏᓐᓄᑦ ᐅᖅᓱᐊᓗᐃᑦ ᓯᕘᕋᓇᖅᓯᓪᓗᓂ ᓯᕗᓂᕗᑦ ᑕᐅᕙᓂ 
ᖃᓄᐃᓕᓂᐊᕐᒪᖔᑦᑕ.  
 
ᐅᖃᖅᑏ, ᐆᒥᖓ ᓂᓪᓕᕈᑎᖃᕈᒪᓗᐊᖅᑲᐅᒐᒪ ᒐᕙᒪᒃᑯᑦ ᑕᒪᒃᑯᐊ ᐃᑲᔫᑎᒐᓚᐃᑦ ᐃᓪᓗᕐᔪᐊᓄᓪᓗ ᐅᖁᓐᓂᖏᑕ 
ᒥᒃᓵᓄᑦ ᐃᑲᔫᑕᐅᖃᑦᑕᖅᑐᑦ ᓱᓇᓕᒫᑦᑎᐊᑦ ᖃᐅᔨᓴᖅᑕᐅᑦᑎᐊᕐᓗᑎᒃ ᐋᖅᑭᒋᐊᖅᑕᐅᒋᐊᖃᑦᑑᔮᕐᖓᑦ. 
ᒫᓐᓇᐅᓕᖅᑎᓪᓗᒍᓕ ᓈᒻᒪᒍᓐᓃᕐᒪᑕ. ᐊᒥᓱᑦ ᐱᑕᓕᐅᒐᓗᐊᖅ ᐃᓪᓗᓂᒃ ᐃᑲᔫᑎᓄᑦ, like Down Payment 
Assistance. ᑕᐃᒃᑯᐊ ᐱᐅᔪᑦ, ᐱᐅᒋᔭᐅᓪᓗᑎᓪᓗ ᓄᓇᕗᑦᒥᐅᓂᒃ.  
 
ᑭᓯᐊᓂ ᑕᒪᒃᑯᐊ ᐅᖅᑯᖅᓯᕚᓪᓕᕈᑎᔅᓴᓄᑦ ᑐᕌᖓᔪᑦ ᑮᓇᐅᔭᑦ ᑎᑭᐅᑎᒍᓐᓇᐃᓕᒻᒪᑕ ᓄᓇᑦᑎᓐᓂ 
ᑭᒡᒐᑐᖅᑕᑎᓐᓄᑦ. ᑖᓐᓇ ᐱᑦᔪᑎᒋᓪᓗᒍ ᐊᒻᒪᓗ combine income, income-ᖏᑦ ᑲᑎᒃᑳᖓᑎᒃ $125,000  
ᐊᒻᒪ 6, 5 ᐃᓚᒋᐊᒻᒪᑕ. ᓱᓕ ᒪᕐᕉᒑᖔᑎᒃ ᒥᑭᓗᐊᑲᐅᑎᒋᖃᑦᑕᕐᒪᑕ. ᐊᒥᓲᖑᓐᓃᕐᒪᑕ apply-ᒍᓐᓇᖅᑐᑦ. ᐊᒻᒪᓗ 
ᑕᐃᒃᑯᐊ apply-ᒍᓐᓇᖅᑑᒐᓗᐊᑦ ᐃᓪᓗᖃᖏᑦᖢᑎᒃ ᓇᒻᒥᓂᖅ. ᑖᓐᓇ ᐱᑦᔪᑎᒋᓪᓗᒍ review overhaul-
ᒋᐊᖃᓕᖅᑖᓗᑉᐳᑦ ᑕᒪᒃᑯᐊ ᓄᑕᐅᖏᑦᑐᑦ. ᓯᕘᕋᓇᖅᓯᒻᒪᑦ.  
 
ᓄᓇᑦᑎᓐᓂ apply-ᑐᖃᕋᓗᐊᕐᕌᖔᑦ ᐊᑕᐅᓯᕐᒥᒃ. ᐅᖃᕈᓐᓇᖅᑐᖓᑦᑕᐅᖅ, ᐅᑭᓂᐅᒎᖅ ᐱᖓᓱᓂᒃ apply-
ᖃᑦᑕᓕᕋᓗᐊᕐᕋᒥᒃ ᑮᓇᐅᔭᓂᒃ ᓄᖑᕈᔾᔭᐅᑐᐃᓐᓇᖃᑦᑕᕋᒥ. ᒫᓐᓇ ᐅᑭᐅᖅ ᑕᐃᒪᓐᓇᐃᒻᒥᔪᖅ.  
 
ᑖᓐᓇ ᐱᑦᔪᑎᒋᓪᓗᒍ, ᐃᒃᓯᕙᐅᑖᖅ, Energy Efficiency-ᒥᒃ ᐱᓕᕆᓂᐊᕐᕈᑦᑕ ᑮᓇᐅᔭᖃᖏᑉᐸᑦ 
ᓱᕙᓕᑭᐊᖑᓂᐊᕐᒥᔪᖅ. ᓲᕐᓗ ᒥᓂᔅᑕ ᐃᑉᐸᔅᓵᓂ ᐱᒋᐊᕐᓚᐅᕐᒪᑦ, one light bulb type, ᑖᓐᓇ ᐱᒋᐊᕈᑎᖓ 
ᐊᑭᓗᒃᓯᕚᓪᓕᕈᑕᐅᓂᐊᕐᓂᕋᖅᖢᓂᐅᒃ. ᑕᒪᒃᑯᐊ ᐊᑏ ᐱᒋᐊᑦᓯᐊᕐᓚᐅᖅᑕ ᓄᓇᕗᑦᒥᐅᑦ ᐊᑭᑐᒍᓱᓗᐊᓕᕐᒪᑕ 
energy-ᒥᒃ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᒪᓕᒐᓕᐅᖅᑎ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᖃᒪᓂᖅᑐᐊᕐᒧᑦ, 
ᒪᓕᒐᓕᐅᖅᑎ ᓯᒪᐃᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 455 - 2(4): ᐃᓅᔪᓐᓃᕐᓂᖏᑦ ᓴᐃᓚᔅ ᑲᓪᓗᖅ ᐊᒻᒪ ᕕᐅᕋ ᐊᑯᒪᓕᒃ 

ᖃᒪᓂᑦᑐᐊᒥᑦ (ᓯᒪᐃᓚᒃ) 
 
ᓯᒪᐃᓚᒃ: ᒪ’ᓇ, ᐅᖃᖅᑎᑦᑎᔩ. Good afternoon, ᐅᓪᓗᒃᑯᑦ, ᐅᓐᓗᖃᑦᓯᐊᖅᑕ. ᐅᖃᖅᑏ, 
ᐅᐱᒋᕕᔾᔪᐊᓚᐅᖅᑕᓐᓂᒃ ᐅᖃᐅᓯᖃᕈᒪᔪᖓ ᐅᓪᓗᒥᐅᔪᖅ. ᐃᓄᑐᖃᐅᒻᒪᕆᑦᑐᒥᒃ ᐃᓅᔪᓐᓃᓵᓚᐅᕐᓂᖏᓐᓂᒃ 
ᖃᒪᓂᖅᑐᐊᕐᒥ ᑕᒫᓂ ᑕᖅᑭᕆᔭᑦᑎᓐᓂ.  
 
ᓴᐃᓚᔅ ᑲᓪᓗᒃ, ᑲᓪᓗᕐᔪᐊᕐᒥᒃ ᑕᐃᕙᓚᐅᖅᑕᕗᑦ. ᑕᒫᓂ 80-90s ᐃᒻᒪᖄ ᐊᕐᕌᒎᖃᓚᐅᖅᑐᖅ ᐃᓅᔪᓐᓃᓵᓚᐅᖅᑐᖅ. 
ᑕᐃᓐᓇ ᐃᓐᓇᒻᒪᕆᐅᓕᖅᑐᓂ ᓇᒧᑐᐃᓐᓇᑦᑎᐊᖅ ᐱᓱᐃᓐᓇᖅᐸᓚᐅᖅᑐᖅ, ᑕᑯᓐᓇᕋᔭᓚᐅᖅᑐᖅ. ᐅᑭᐅᒻᒪᕆᒃᑯᑦ,  

ᐊᐅᔭᒃᑯᓘᓐᓃᑦ ᒪᖃᐃᖅᑐᖅ, ᐃᖃᓪᓕᐊᖅᑐᖅ, ᓇᒧᑐᐃᓐᓇᑦᑎᐊᖅ ᓄᓇᒥᐅᑕᓪᓚᕆᒃ, ᐊᔪᓐᖏᑦᓯᐊᓚᐅᖅᑐᖅ, 
ᑕᐃᒪᓐᓇ ᐅᐱᓐᓇᕕᔾᔪᐊᓚᐅᖅᑐᖅ. ᐊᒥᓱᓂᒃᓗ ᕿᒪᒐᖃᑦᑕᖢᓂ ᐃᒻᒥᓂᓚᐅᖅᑕᒥᓂᒃ.  
 
ᐊᒻᒪᓗ ᐱᖃᑖ ᐅᖃᐅᓯᕆᔪᒪᔭᕋᑦᑕᐅᖅ ᕕᐅᕋ ᐊᑯᒪᓕᒃ, ᐊᕐᓇᖁᐊᖅᓵᓈᑯᓘᓕᖅᖢᓂ ᐃᓅᔪᓐᓃᓚᐅᖅᑐᖅ. 100 
ᐅᖓᑖᓂ ᐅᑭᐅᖃᓕᖅᖢᓂ ᐃᓅᔪᓐᓃᓚᐅᖅᑐᖅ ᓇᓗᓇᓐᖏᑦᑐᖅ. ᒐᕙᒪᒃᑯᓐᓂᑦ 96-ᓂᒃ 
ᐅᑭᐅᖃᓐᓂᒐᔭᐅᓚᐅᖅᑑᒐᓗᐊᖅ. ᑭᓯᐊᓂ ᐃᓄᐃᑦ ᖃᐅᔨᒪᔭᑐᖃᖏᑎᒍᑦ 100 ᐅᖓᑖᓂ ᐊᕐᕌᒍᖃᓕᖅᑐᓂ 
ᐃᓅᔪᓐᓃᓚᐅᖅᑐᖅ. ᖃᒪᓂᖅᑐᐊᕐᒥᐅᑕᓪᓚᕆᐅᓚᐅᖅᑐᖅ ᑕᐅᕙᓂ ᖃᑎᒃᑕᓕᒻᒥ, Cape Fullerton-ᒥ 
ᐃᓅᓚᐅᖅᓯᒪᔪᕕᓂᐅᓐᓂᖅᖢᓂ. ᑭᓯᐊᓂ ᑭᖑᓂᖓᒍᑦ ᖃᒪᓂᖅᑐᐊᕐᒥᐅᑕᐅᖏᓐᓇᓕᖅᖢᓂ.  
 
ᑐᒃᓯᐊᕕᒻᒥ ᑕᑯᓕᖅᑎᓪᓗᑕ ᐃᓗᒃᕕᓯᓂᐊᖅᑐᑕ ᑖᒃᓱᒥᖓ ᐅᐱᒋᓗᐊᖅᔪᐊᓕᓚᐅᕐᕋᒃᑯ ᑖᒃᑯᐊ ᓇᓗᓇᐃᔭᐃᔪᑦ 
ᐃᓚᒋᓚᐅᖅᑕᖏᓐᓂᒃ. ᑕᑯᓪᓗᒋᑦ ᐅᐱᓐᓇᕕᔾᔪᐊᓚᐅᕐᒪᑦ. ᒪᕐᕉᓐᓂᒃ ᓄᑕᕋᖃᓚᐅᖅᑐᖅ ᑕᒪᕐᒥᒃ ᒫᓐᓇ ᐃᓅᔪᒃᓱᓕ. 
ᓄᑕᕋᖏᑦ ᓇᒻᒥᓂᕆᓚᐅᖅᑕᖏᑦ, 13-ᓂᒃ ᐃᕐᖑᑕᖃᓕᓚᐅᖅᖢᓂ, 4 to 6-ᓂᒃ ᐃᓗᓕᖃᓕᓚᐅᖅᑐᓂ, great 
grandchildren. 27-ᓂᒃ ᐊᔭᐅᑉᐱᐊᖃᓕᓚᐅᖅᑐᓂ, great-great-grandchildren. ᐊᒻᒪᓗ ᑕᐃᒪᐅᓪᓗᑎᒃᑕᐅᖅ 
ᐊᒥᓱᑦ ᕿᒪᑦᑕᖏᑦ ᐃᓚᒋᓚᐅᖅᑕᖏᑦ ᖃᒪᓂᖅᑐᐊᕐᒥᐅᑦ ᐊᒻᒪᓗ ᐃᒡᓗᓕᒃᒥ ᐃᓚᖃᐅᓚᐅᖅᖢᓂ ᑖᓐᓇ ᐊᑯᒪᓕᒃ, 
ᐊᒥᓲᓪᓗᑎᒃ ᑖᒃᑯᐊ ᐃᓚᒋᓚᐅᖅᑕᖏᑦ.  
 
ᑕᒪᓐᓇ ᑕᑯᓪᓗᒍ ᐅᐱᓐᓇᕕᔾᔪᐊᓚᐅᖅᑐᖅ ᐊᑕᓃᖅ. ᖃᓄᑐᐃᓐᓇᕐᓗ ᑕᐃᔭᐅᕙᓚᐅᖅᖢᓂ, 
ᐊᖑᖅᑐᐊᖅᑕᐅᕙᓚᐅᖅᑐᓂ. ᓲᕐᓗ ᐊᕐᓇᖃᑦᑐᐊᖅ, ᐊᓈᓇ, ᐊᒃᓴᔾᔪᐊᖅ, Granny, ᐊᓈᓇᑦᓯᐊᓐᓈᖅ, 
ᐊᒪᐅᑎᒃᑐᐊᖅ, ᑯᑲᒃ, ᖃᐸᑉᐸᕋ, ᐊᒪᐅᑦᓯᐊᖅ, ᑎᓯᐊᖅ, old old granny. ᑖᒃᑯᐊ ᑕᑯᓪᓗᒋᑦ 
ᐅᐱᓐᓇᕕᔾᔪᐊᓚᐅᕐᒪᑦ. 
 
ᐅᖃᖅᑏ, ᑖᒃᑯᐊ ᑕᒪᕐᒥᒃ ᐅᖃᐅᓯᕆᔭᒃᑲ ᐃᓅᓯᕆᔭᕆᐊᖃᑦᑕᓂ ᓈᑦᓯᐊᖅᖢᒍ ᐃᓅᓚᐅᖅᑐᖅ, ᖃᐃᖁᔭᐅᓕᕋᒥ 
ᑭᓯᐊᓂ ᐃᓅᔪᓐᓃᓚᐅᖅᑐᖅ. ᐱᐊᓂᒋᐊᒐᓗᐊᖅᑐᖓ ᐅᖃᖅᑏ, ᓇᐃᑦᑐᑯᓗᒻᒥᒃ ᐱᐊᓂᒋᐊᕈᒪᒐᓗᐊᖅᑐᖓ. ᒪ’ᓇ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᑦᓯᓐᓄᑦ ᐊᖏᖅᑕᐅᔪᒪᓪᓗ ᐱᔭᕇᕈᓐᓇᕈᒪᓪᓗᓂ 
ᐅᖃᐅᓯᒃᓴᒥᓂᒃ, ᐋᒡᒑᖅᑐᖃᒻᒪᖔᑦ? ᐋᒡᒑᖅᑐᖃᖏᒻᒪᑦ, ᑲᔪᓯᒋᐊᕈᓐᓇᖅᑯᑎᑦ, ᒪᓕᒐᓕᐅᖅᑎ ᓯᒪᐃᓚᒃ. 
 
ᓯᒪᐃᓚᒃ: ᒪ’ᓇᐅᔪᓯ ᑕᒪᑦᓯ. ᐆᒥᖓ ᐱᐊᓂᒍᑎᖃᕈᐊᓚᐅᖅᑐᖓ ᐅᖃᖅᑏ, ᐅᖃᕆᐊᓚᐅᖅᐳᖓ ᑖᒃᑯᐊ ᑕᒪᕐᒥᒃ 
ᐃᓅᓯᒃᓴᑎᒃ ᓈᑦᓯᐊᖅᖢᒍ ᐃᓅᓚᐅᖅᐳᖅ ᖃᓄᐃᖏᑕᐃᓐᓇᑦᓯᐊᖅᖢᓂ. ᐅᖁᒪᐃᑦᑐᒃᑰᕋᓗᐊᖅᑐᑎ 
ᖁᕕᐊᓇᖅᑐᑰᖅᑐᑎ ᖃᓄᑐᐃᓐᓇᑦᑎᐊᖅ. ᑭᓯᐊᓂ, ᖃᐃᑉᖁᔭᐅᓂᑎᑉ ᓇᓪᓕᕐᒪᑦ ᑭᓯᐊᓂ ᐃᓅᔪᓐᓃᓵᖅᑐᖅ. 
ᑕᒪᐅᓇᑐᐃᓐᓇ ᑭᐱᓯᑐᐃᓐᓇᓚᐅᖏᑦᑐᑦ ᐃᓅᓯᕐᒥᑦ.  
 
ᓲᖅᑲᐃ ᑕᒪᒃᑯᐊ ᒪᒃᑯᑦᑐᖁᑎᒋᔭᕗᑦ ᐃᑲᔪᒐᐅᒃᑲᓐᓂᕆᐊᖃᕐᒪᑕ ᒐᕙᒪᒃᑯᓐᓄ ᐃᑲᔪᑦᑎᑖᑦᑎᐊᕈᒪᑉᐸᑕ ᐃᓄᑐᖃᐃᑦ 
ᐊᐱᖅᓱᒐᐅᔪᓐᓇᑎᐊᕐᖢᑎᒃ ᐃᓅᓯᖅ ᖃᓄᐃᑦᑑᔭᕆᐊᖃᕐᒪᖔᑦ. ᒪ’ᓇ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᒪᓕᒐᓕᐅᖅᑎ, ᓯᒪᐃᓚᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᐃᖃᓗᑦᑑᑦᑎᐊᒧᑦ, 
ᒪᓕᒐᓕᐅᖅᑎ ᐱᑕᓴᓐ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 456 - 2(4): ᓂᖓᕐᓂᐅᖃᑦᑕᖅᑐᖅ ᓄᓇᕗᒻᒥ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐅᓪᓗᒥ ᓇᖏᖅᓯᔪᖓ ᐃᓱᒪᖅᓴᖅᓯᐅᕈᑎᒋᔭᐅᖁᓪᓗᒋᑦ 
ᑕᐃᒃᑯᐊ ᐊᔾᔨᒌᖏᑐᕐᔪᐊᒻᒪᕆᐊᓗᐃᑦ ᑐᓴᖅᑎᑕᐅᖃᑦᑕᖅᑐᑦ ᑕᖅᑲᐅᖓ ᓄᓇᕗᒻᒥᐅᓄᑦ ᓂᕈᐊᖅᑎᑎᓐᓄᑦ, 
ᒐᕙᒪᑦᑎᓐᓄᑦ ᐊᒻᒪᓗ ᐊᒥᓱᓄᑦ ᐊᑭᓕᖅᓱᖅᑕᐅᖏᑦᑐᓄᑦ, ᐃᖅᑲᓇᐃᔭᖃᑦᑕᖅᑐᓄᑦ, ᐊᔭᐅᕆᔨᐅᖃᑦᑕᖅᑐᓄᓪᓗ 
ᐃᓅᓯᕗᑦ ᐱᐅᓂᖅᓴᐅᓂᐊᕐᒪᑦ, ᐊᑦᑕᓇᖏᓂᖅᓴᐅᓂᐊᕐᒪᑦ ᐊᒻᒪᓗ ᐃᓘᓐᓇᖏᑦ ᐊᔾᔨᒌᑦᑎᑕᐅᓂᐊᕐᒪᑕ. 
 
ᐅᖃᖅᑏ, ᐃᖅᑲᐅᒪᔪᒃᓴᐅᕗᓯ ᓄᕕᕙ 30, 2005-ᖑᑎᓪᓗᒍ, ᐱᖁᔨᕗᖔᓕᐅᓚᐅᖅᓯᒪᒐᒪ ᑕᒪᑐᒪᓂ ᓂᖓᕐᓂᖅ 
ᐱᑕᖃᕈᓐᓃᖁᓪᓗᒍ ᓄᓇᕗᒻᒥ. ᐃᓘᓐᓇᑦᑎᐊᖏᓐᓄᑦ ᒪᓕᒐᓕᐅᖅᑎᓄᑦ ᑖᓐᓇ ᐱᖁᔨᖔᕈᑦ ᑲᔪᓯᑎᑕᐅᓚᐅᖅᓯᒪᔪᖅ 
ᐊᖏᖅᑕᐅᑎᐊᖅᑐᓂᓗ. ᐊᒻᒪᓗ ᒪᒥᐊᓇᖅᑑᒐᓗᐊᖅ ᐃᑲᔫᑎᒃᓴᓂᑦ ᐱᑕᖃᖏᒻᒪᑦ ᑖᓐᓇ ᐱᖁᔨᕗᖔᕈᑦ 
ᐊᔭᐅᕆᔾᔪᑎᒋᓕᓚᐅᕐᒥᔭᕗᑦ ᓂᕈᐊᖅᑕᐅᓯᒪᔪᖁᑎᕗᑦ ᓄᓇᕗᑦ ᑕᐃᒪᐃᓗᖁᓗᑎᒋᑦ. ᓯᕗᒃᑲᑕᖅᑎᐅᓂᐊᖁᓪᓗᑕᓗ, 
ᐃᓕᓐᓂᐊᖅᑎᑦᑎᖃᑦᑕᕐᓗᑕᓗ ᑕᒪᓐᓇ ᓂᖓᕐᓂᖅ ᖃᓄᐃᑦᑐᑐᐃᓐᓇᑦᑎᐊᖅ ᐱᑕᖃᕈᓐᓃᓂᖅᓴᐅᓂᐊᕐᒪᑕ ᐊᒻᒪᓗ 
ᐊᔾᔪᒥᓇᖅᑑᓗᑎᑦ ᐃᓅᓂᖃᕐᓂᐊᕐᒪᑕ. 
 
ᒪᒥᐊᓇᖅᑑᒐᓗᐊᖅ ᐅᖃᖅᑏ, ᑕᐃᓐᓇ ᑎᒃᑯᐊᖅᑕᐅᓚᐅᖅᓯᒪᔪᖅ ᒥᓂᔅᑕᐃᑦ ᑲᑎᒪᔨᖏᓐᓄᑦ ᑕᖅᑭᐅᓚᐅᖅᑐᒥᑦ 
ᐊᔭᐅᕆᔨᐅᓂᐊᓚᐅᖅᓯᒪᔪᖅ ᑕᐃᒪᐃᑦᑐᓂᑦ ᐅᖃᐅᓯᖃᕐᒪᑦ ᓂᖓᕐᓂᐅᑉ ᒥᒃᓵᓄᑦ ᐱᑕᖃᕆᐊᖃᓐᖏᓂᖓᓂᓪᓗ. 
ᐃᖅᑲᓴᐃᔭᖅᑎᖓᓄᑦ ᐅᖃᐅᔾᔭᐅᓚᐅᖅᓯᒪᔪᑦ ᒐᕙᒪᒃᑯᓐᓄᑦ. 
 
ᒪᓕᖏᓕᕐᒪᒡᒎᖅ ᒪᓕᒐᖏᓐᓂ ᐊᒻᒪᓗ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᓂᖓᓂᑦ ᒪᑐᐃᖓᑦᑎᐊᕐᓗᓂ 
ᐅᖃᓪᓚᒍᓐᓇᖅᑎᑕᐅᓚᐅᖏᑦᑐᖅ ᑖᒃᑯᓄᖓᒃᓴᐃᓐᓇᖅ ᒐᕙᒪᒃᑯᓐᓄᑦ ᑎᒃᑯᐊᖅᑕᐅᓚᐅᕋᓗᐊᖅᑎᓪᓗᒍ. 
 
ᐅᖃᖅᑏ, ᑕᐃᒪᓐᓇ ᐅᖃᓚᐅᕋᓗᐊᖅᑎᓪᓗᑕ ᓯᕗᒃᑲᑕᖅᑏᑦ ᑕᒪᒃᑯᐊᓗ ᐃᓚᐅᓇᓱᒃᑲᓗᐊᕌᖓᑕ ᓂᖓᕐᓂᐅᑉ 
ᒥᒃᓵᓄᑦ ᐊᑭᕋᖅᑐᕐᓂᕋᕌᖓᑕ ᑕᐃᒪ ᐊᓂᑕᐅᖃᑦᑕᕐᐳᑦ. ᖁᕕᐊᓲᑎᒋᑐᐃᓐᓇᕆᐊᖃᕋᓗᐊᖅᑕᕗᓂᒃᑯᐊ ᐊᒻᒪᓗ 
ᐃᑲᔪᖅᓱᕐᓗᑎᒃᑯᑦ ᑕᐃᓐᓇ ᐊᖏᔪᖅᑳᕆᔭᐅᓚᐅᖅᑐᖅ ᐊᕐᓇᐃ ᑲᑎᒪᔨᖏᓐᓄᑦ.  
 
ᐃᓪᓗᖔᖓᓂᑦ ᑕᑯᒍᑦᑎᒃᑯ ᑎᒃᑯᐊᖅᓯᓂᐊᕈᑦᑕ ᒐᕙᒪᒃᑯᓪᓗ ᐃᖅᑲᓇᐃᔭᕐᕕᓄᓪᓗ 
ᐃᖅᑲᓇᐃᔭᕐᐃᔭᖅᑎᒋᔭᐅᓂᐊᕐᓗᓂ. ᑕᐃᒪᐃᓘᕐᓂᐊᖅᐸᑦ ᐅᖃᐅᓯᖃᕐᓂᐊᖅᐸᓪᓗ 
ᓯᖁᒥᑦᑎᓂᕋᖅᑕᐅᓂᐊᑐᐃᓐᓇᖅᐳᖅ ᒪᓕᒐᓂᑦ ᒐᕙᒪᒃᑯᑦ ᐱᖁᑎᖏᓐᓂ. 
 
ᐅᖃᖅᑏ, ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᐃᓱᒪᖅᓴᖅᓯᐅᕈᑎᖁᑦᑎᐊᐸᒃᑲ ᖃᓄᐃᑦᑐᓂᑦ ᐱᖁᔭᖃᐅᕐᒪᖔᑦ 
ᒪᓕᓐᓂᐊᖅᑐᒥᓐᓂ ᐊᔾᔨᒌᑦᑎᑕᐅᔾᔮᖏᓚᑦ ᑕᒪᒃᑯᐊ ᐃᓄᐃᑦ ᐅᕝᕙᓘᓐᓃᑦ ᖃᖓ ᓂᓪᓕᕌᖓᑕ ᖃᓄᕐᓗ 
ᑐᑭᓕᐊᕆᔭᐅᖃᑦᑕᓂᐊᖅᐸᑦ ᑕᒪᒃᑯᐊ ᐅᖃᖅᑕᒃᑲ. 
 
ᐅᖃᖅᑏ, ᐅᐃᒍᔪᒪᔪᖓ ᐊᖏᖅᑕᐅᓗᖓ ᒪᓕᒐᓕᐅᖅᑎᓕᒫᓄᑦ? 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒪᓕᒐᓕᐅᖅᑎ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒪᓪᓗᓂ 
ᐱᔭᕇᕈᓐᓇᕈᒪᓪᓗᓂᐅᒃ ᐅᖃᐅᓯᒃᓴᒥᓂᑦ. ᐋᒡᒑᖅᑐᖃᕐᒪᖔᑦ? ᐋᒡᒑᖅᑐᖃᖏᒻᒪᑦ ᑲᔪᓯᒋᐊᕈᓐᓇᖅᑐᑎᑦ ᒥᔅᑕ ᐲᑕᓴ. 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐊᒻᒪᓗ ᐃᓚᒃᑲ.  
 
ᐅᖃᖅᑏ, ᑭᓇᑐᐃᓐᓇᖅ ᑎᒃᑯᐊᑐᖅᑕᐅᖃᑦᑕᕈᒪᖏᑦᑑᒐᓗᐊᑦ ᑭᓯᐊᓂ ᑕᐃᒪᓐᓇ ᐊᔾᔨᒌᒃᑎᑦᑎᖏᑦᑐᓂ ᑕᖅᑲᐅᖓ 
ᑭᓯᐊᓂ ᐱᐅᒋᔭᐅᖏᓪᓗᓂ ᑐᓴᖅᑎᑕᐅᓲᖑᒐᑦᑕ.  
 
ᑕᐃᒪ ᑖᓐᓇ ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᑦ ᐊᔭᐅᖅᑐᖅᐸᕋ ᑕᐃᔅᓱᒧᖓ ᖁᓪᓖᑦ ᐊᕐᓇᐃ ᑲᑎᒪᔨᖏᓐᓄᑦ 
ᐊᖏᔪᖅᑳᕆᔭᐅᔪᒧᑦ ᒪᒥᐊᖁᓪᓗᒍ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒪᓕᒐᓕᐅᖅᑏ ᐅᖃᐅᓯᒃᓴᖏᑦ. ᑭᒡᒐᑐᖅᑐᖅ ᐃᖃᓗᐃᑦ ᑲᓇᓐᓇᖓᓄᑦ, 
ᓄᐊᖁᓐᖒᒧᓪᓗ, ᒪᓕᒐᓕᐅᖅᑎ ᐲᑯ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 457 - 2(4): ᓄᑕᕋᓛᑦ ᓯᓂᒃᖢᑎᒃ ᐃᓅᔪᓐᓃᖃᑦᑕᕐᓂᖏᑦ ᐊᒻᒪ ᐲᑕ ᒫ 

ᐅᓪᓚᖃᑕᐅᓂᖓ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑕᐃᓐᓇ ᐅᖃᐅᓯᕆᔪᒪᒐᒃᑯ ᓄᑕᕋᓛᑯᓗᐃᑦ ᓯᓂᒃᖢᑎ 
ᑲᔪᓯᔫᖃᑦᑕᕐᓂᖏᓐᓂᑦ. ᑕᒪᓐᓇ ᓴᖅᑭᔮᖅᑐᕐᔪᐊᒻᒪᕆᐊᓘᓲᖑᒻᒪᑦ ᐃᓅᓕᓵᖅᑎᓪᓗᒋᑦ ᓄᓇᑕᓛᖑᑎᓪᓗᒋᑦᓱᓕ.  
 
ᒪᕐᕉᒃ ᓄᓇᕗᒻᒥᐅᑦ, ᒥᔅᑕ ᐲᑕ ᒫ ᐊᒻᒪᓗ ᐱᖃᑖ Nova Scotia-ᒥ ᐅᓪᓚᒋᐊᖅᑐᓚᐅᕐᒪᑕ. Cabot trail-ᒥᑦ 
ᐅᓪᓚᑦᑎᓪᓗᒋᑦ. ᐲᑕ ᒫ ᑕᐃᓐᓇ ᒥᓂᔅᑕᐅᑉ ᑐᖏᓕᖓ ᑮᓇᐅᔭᓕᕆᔨᒃᑯᓐᓄᑦ. ᒥᔅᑕ ᒫ, ᑕᑯᐃᓐᓇᐅᔭᖅᑕᕗᑦ ᑕᒫᓂ 
ᐃᖃᓗᓐᓂ ᐅᓪᓚᕈᔪᐃᓐᓇᐅᔭᕐᒪᑦ ᐃᖃᐃᔭᕐᖢᓂ. ᑕᐃᒪ Nova Scotia-ᒦᓕᖅᑐᑦ ᑕᖅᑲᒃᑯᐊ ᐅᔾᔨᕆᔾᔫᒥᓂᐊᕐᒪᑕ 
ᖃᓄᐃᑦᑑᒻᒪᖔᑦ ᓄᑕᕋᓛᑦ ᓯᓂᒃᖢᑎᒃ ᐃᐋᓅᔪᓐᓃᖃᑦᑕᕐᓂᖏᑦ.  
 
ᒥᔅᑕ ᒫ, $2,700-ᓂ ᑮᓇᐅᔭᓕᐅᖅᓯᒪᓕᖅᑐᖅ ᑐᕌᒐᓕᐊᕆᓯᒪᔭᕗᑦ $3,000. ᖁᔭᓐᓇᒦᖅᐸᕗᑦ ᑕᖅᑲᒃᑯᐊ 
ᑐᓐᓂᖅᑯᑎᖃᓚᐅᖅᑐ $1,000 ᕿᓚᒥᐊᓗᒃ ᑮᓇᐅᔭᓂᒃ ᐱᕈᕐᓴᐃᒐᒥᒃ $3,000-ᒧᑦ ᐋᖅᑭᒍᒪᓕᓚᐅᖅᑕᖓᑦ. 
ᓯᕗᓪᓕᕐᐹᒥᒃ ᒥᔅᑕ ᒫ ᖃᖓᑦᑕᕈᓐᓇᖅᑎᑕᐅᓚᐅᖅᑐ ᐊᑭᓪᓕᒋᐊᕐᓯᒪᔪᒃᑯᑦ ᐅᓪᓚᖃᑕᐅᒍᒪᓂᐊᕋᒥ.  
 
ᑮᓇᐅᔭᓂᒃ ᐅᓄᓛᓂᒃ ᐱᕈᕐᓰᔪᑦ ᐱᑖᖅᑎᑕᐅᓂᐊᖅᑐᑦ British Columbia-ᒥᐅᒥᓪᓗ ᐊᖑᒻᒪᑎᓯᒪᓪᓗᓂ ᑕᐃᓐᓇ 
ᓄᓇᕗᒻᒥᐅᑕᖅ, ᐲᑕ ᒫ. ᔫᓐ 30-ᒧᑦ ᑎᑭᓐᓇᓱᖕᓂᖓᓄᑦ ᑮᓇᐅᔭᓂᒃ ᑐᓂᔭᐅᖃᑦᑕᕐᓂᐊᖅᑐᑦ 
www.canadahelp.org. ᑕᐃᑯᙵᕈᕕᑦ ᐲᑕ ᒫ-ᓚᑐᐃᓐᓇᖅᑐᓗᑎᒃ ᑕᐃᑯᖓ ᑐᓂᓯᔪᓐᓇᕐᓂᐊᖅᑐᑎᑦ.  
 
ᐅᖃᖅᑎ, ᒥᔅᑕ ᒫ ᐊᓚᐃᙵ ᕙᑭᒻ-ᒥ ᐃᓱᒪᓪᓗᓐᓂ ᐅᓪᓚᓚᐅᕐᓯᒪᔪᑦ ᒥᓯᐅᓪ ᕙᑭᒻ ᐃᖃᓗᒃᑑᑦᑎᐊᕐᒥᐅ ᕿᑐᕐᖓᖓ 
ᐊᓚᐃᙵ ᐃᓅᒍᓐᓃᓚᐅᕐᓯᒪᔪᖅ ᐊᐃᐳᓗ 24, 2004-ᒥ. 
 
ᐲᑕ ᐊᒻᒪᓗ ᔪᐊᔾ ᖁᕕᐊᓲᑎᓪᓗᐊᖅᑕᕗᑦ ᐊᒃᓱᕉᑎᖃᑦᑎᐊᕐᒪᑕ ᐃᓱᒪᒋᓪᓗᒋᓪᓗ ᐃᓘᓐᓇᖏᑦ ᑕᐃᒃᑯᐊ 
ᐃᓅᔪᓐᓃᕐᓴᕋᐃᑦᑐᓄᑦ ᐊᒃᑐᖅᑕᐅᖃᑦᑕᖅᑐᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᑦ, ᒪᓕᒐᓕᐅᖅᑎ ᐲᑯ. ᒪᓕᒐᓕᐅᖅᑎᐅ ᐅᖃᐅᓯᑦᓴᖏᑦ. ᑭᒡᒐᑐᖅᑐᖅ ᕿᑭᖅᑖᓘᑉ ᓂᒋᐊᓄᑦ, 
ᒪᓕᒐᓕᐅᖅᑎ ᐊᑭᓱᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 458 - 2(4): ᐃᓱᒫᓘᑕᐅᔪᑦ ᐅᒥᐊᖅᔪᐊᑦ ᐊᑐᖃᑦᑕᓂᐊᖅᑕᖏᑦ ᓄᓘᔮᕐᔪᒻᒧᑦ 

(ᐊᑭᓱᒃ) 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎ. ᑕᐃᒃᑯᐊ ᑭᒡᒐᑐᖅᑕᒃᑲ ᑭᒻᒥᕈᒻᒥ ᐊᒻᒪ ᑭᙵᕐᓂ 
ᐃᓱᒫᓗᓐᓇᓪᓚᕆᒃᑐᒥᒃ ᐱᑕᖃᕐᓂᐊᕐᒪᑕ ᓯᕗᓂᑦᓴᑎᓐᓂᒃ. ᑕᐃᑲᓂ ᓄᓘᔭᖑᓂᕋᖅᑕᐅᔪᓂᒃ ᐅᒥᐊᕐᔪᐊ 
ᑕᐅᓅᓈᖃᑦᑕᓂᐊᕐᒪᑕ ᐃᒪᑦᑎᒍᑦ. ᑖᒃᑯᐊᓗ ᐅᖃᐅᔾᔭᐅᓚᐅᕋᑎᒃ ᑕᒪᑦᓱᒪ ᒥᑦᓵᓄᑦ ᑕᐃᒃᑯᓄᖓ 
ᐅᔭᕋᕐᓂᐊᓂᐊᖅᑐᓄᑦ. ᐃᓱᒫᓗᓐᓇᓪᓚᕆᒻᒪᑕ ᐊᑦᑐᖅᑕᐅᓂᖃᓪᓚᕆᓐᓂᐊᕐᒪᑕᐃᓛ ᑕᐃᒃᑯᐊ ᐆᒪᔪᐃᑦ 
ᑕᐃᑰᓈᕐᐸᑦᑐᑦ.  
 
ᑕᐃᒃᑯᐊ ᐅᒥᐊᕐᔪᐊ ᐊᖏᔪᕐᔪᐊᖑᓂᐊᕐᖢᑎᓪᓗ ᑕᐃᓅᓈᖃᑦᑕᖅᑐᑦ ᐃᒻᒪᖄ ᐃᓱᒪᒋᔭᐅᒋᐊᒃᑲᓂᕐᓂᕐᐸᑕ 
ᐅᕝᕙᓘᓐᓃᑦ ᑕᐃᒃᑯᐊ ᑭᒡᒐᑐᖅᑎᕗᑦ ᕿᑭᖅᑖᓘᓐᓂ ᑲᑐᔾᔨᖃᑎᒌᖏᑎᒍᑦ ᐅᖃᕆᐊᕋᔭᕐᓂᕐᐸᑕ ᑕᐃᒃᑯᓄᖓ. ᑕᒪᓐᓇ 
ᐃᓱᒫᓗᓐᓇᓪᓚᕆᒻᒪᑦ ᖃᓄᖅ ᖃᐅᔨᒃᑲᐃᖅᑕᐅᓚᐅᙱᒻᒪᑕᓘᓐᓃᑦ ᑕᐅᓅᓇ ᐅᒥᐊᑦ ᑕᐃᒃᑯᐊ ᑕᐅᓅᓈᖃᑦᑕᓂᐊᕐᒪᑕ 
ᐅᒥᐊᐸᐅᔭᐅᓪᓗᑎᒃ. 
 
ᑕᒪᒃᑯᐊ ᓄᓇᓖᑦ ᐊᓯᖏᑦ ᐊᑦᑐᖅᑕᐅᓂᖃᕐᓂᐊᖅᑐᐃᑦ ᐃᖃᓗᐃᑦ, ᒥᑦᓯᒪᑕᓕᒃ, Arctic Bay, ᐃᓪᓗᓕᒃ ᐊᒻᒪᓗ 
ᓴᓂᕋᔭᒃ, ᑕᒪᒃᑯᐊ ᐅᖃᐅᔾᔭᐅᖃᑦᑕᕐᓯᒪᔫᒐᓗᐊᑦ.  
 
ᑭᓯᐊᓂ, ᑕᐃᒃᑯᐊ ᓄᓇᓖᑦ ᑭᒡᒐᑐᖅᑖᒃᑲ ᑕᒪᒃᑮᒃ ᐅᖃᐅᔾᔭᐅᖃᑦᑕᕐᓯᒪᙱᒻᒪᑎᒃ ᑐᑭᓯᑎᑕᐅᓯᒪᒐᑎᓪᓗ ᖃᓄᑎᒋ 
ᑕᒪᒃᑯᐊ ᐅᒥᐊᕐᔪᐊᑦ ᐊᒥᓲᓂᐊᕐᒪᖔᑕ ᑕᐅᓅᓈᖃᑦᑕᖅᑐᑦ ᐅᑭᐅᖑᒐᓗᐊᕐᐸᓪᓚᐃᓛᒃ ᑕᐅᓅᓈᖃᑦᑕᓂᐊᕐᒪᑕ 
ᑕᒪᓐᓇ ᐃᓱᒪᓇᓪᓚᕆᒻᒪᑦ. ᐃᒻᒪᖄ, ᑕᐃᒃᑯᐊ ᑭᒡᒐᑐᖅᑕᒃᑲ ᐃᑲᔪᖅᑎᒋᓗᒋᑦ ᑕᐃᒃᑯᓄᖓ ᐅᔭᕋᕐᓂᐊᓂᐊᖅᑐᓄᑦ 
ᐅᒥᐊᕐᔪᐊᓂᒃ ᑕᐅᓅᓈᖅᑎᑦᓯᖃᑦᑕᓂᐊᖅᑐᓄᑦ ᑎᑎᕋᖃᑎᒋᒐᔭᕈᒃᑭᑦ ᐱᐅᒋᒐᔭᕋᒃᑯ. ᖁᔭᓐᓇᒦᒃ, ᐅᖃᖅᑎᑦᓯᔨ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᑦ, ᒪᓕᒐᓕᐅᖅᑎ ᐊᑭᓱᒃ. ᑲᑎᒪᔾᔪᑎᔅᓴᑦᑕ ᐱᖓᔪᐊᑦ, ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. 
ᐱᑕᖃᕈᓐᓃᖅᑲᑦ ᑲᑎᒪᔾᔪᑎᔅᓴᑦᑕ ᑎᓴᒪᖓᑦ, ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᑦᑕ 
ᑕᓪᓕᒪᖓᑦ, ᐃᓕᓴᕐᓯᓂᖅ ᐳᓛᕆᐊᕐᓯᒪᔪᓂ ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ ᑭᒡᒐᑐᖅᑐ ᑲᖏᕐᓯᓂᐅ ᓂᒋᐊᓄᑦ ᐊᒻᒪ 
ᑎᑭᕋᕐᔪᐊᒧᑦ, ᒥᔅ ᐸᕋᐅᓐ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᓯᔨ. ᒪᕐᕉᓂᑦ ᐃᓕᑕᕐᓯᔪᒪᒐᒪ ᑕᒡᕙᓂ ᐃᒡᓘ ᐃᓗᐊᓃᑦᑐᒥᑦ, 
ᐃᒃᐸᒃᓴ ᐃᓕᑕᕐᓯᓂᐊᓗᐊᒧᑦ ᐃᓕᑕᕐᓯᓚᐅᙱᓐᓇᒪ. ᑖᓐᓇ ᓯᕗᓪᓕᐅᑎᓐᓂᐊᕋᒃᑯ ᐊᓄᓕᒃ ᕘᓴᐃ, ᑖᓐᓇ 
ᑲᖏᕐᓯᓂᕐᒥᐅᑕᖅ ᐱᔨᒋᔭᕐᐳᑦ ᑕᒡᕙᓃᓚᐅᑲᓐᓂᐊᖅᑐᖅ ᑕᒡᕙᓂ ᓴᓇᑦᑕᐃᓕᒥᑦ. ᐊᓈᓇᖃᕐᖢᓂ ᓕᐅᓂᒥᑦ,  

ᐊᑖᑕᖃᕐᖢᓂ ᐄᕝ ᕘᓴᐃᒥᒃ. ᐊᒻᒪ ᑕᐃᓐᓇ ᐊᓈᓇᑯᓗᐊ ᓄᑲᕐᓴᕆᕐᓗᕈ ᐅᕙᖓ. ᑖᒃᑯᐊ ᑲᖏᕐᖠᓂᕐᒥᐅᑕᐅᔪᖅ 
ᐊᑯᓂᒻᒪᕆᐊᓗᒃ, ᐊᒻᒪᓗ, ᐅᕙᖓ ᑭᒡᒐᖅᑐᕐᓱᕆᑦ.  
 
ᐊᒻᒪ, ᐱᖃᑖᓂᒃ ᑕᒡᕙᓃᑦᑐᒥᑦ ᐃᓕᑕᕐᓯᔪᒪᔪᖓ ᐃᓕ ᑳᑕᔅᕕᐅ ᑖᕙᓃᑦᑐᖅ ᑕᒫᓃᒻᒪᑦ ᖁᔭᓐᓇᒦᒃ, ᐊᓕᐊᓇᐃ 
ᑕᒫᓃᓐᓇᕕᑦ ᑐᙵᓱᒋᑦ.  
 
ᑖᓐᓇᓗ President-ᖑᔪᖅ KCC-ᑯᓐᓂ, ᑭᕙᓪᓕᐅᑉ ᑖᕙᙵᑦ, ᐃᓗᐊᓂ ᐊᑯᓂᓗ ᑭᕙᓪᓕᕐᒥᐅᑕᐅᓕᕐᓱᓂ. ᑖᓐᓇᑕᐅ 
ᐅᐃᖓ ᑭᓐ ᒫᓴᓐ-ᖑᕗᖅ ᑖᒃᑯᐊ ᓄᓕᐊᕇᒃ ᐅᐃᖓᓗ ᑮᓇᐅᔭᓕᕆᔨᕐᔪᐊᖑᕗᖅ ᑖᕙᓂ ᓄᓇᑉᑎᓐᓂ, ᑭᕙᓪᓕᐅ 
ᐃᓗᐊᓂ. ᑐᙵᓱᒋᑦ ᐊᒻᒪ, ᖁᔭᓐᓇᒦᖑᕗᓯ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᑦ, ᒥᓂᔅᑕ ᐸᕋᐅᓐ. ᑐᓐᖓᓱᒋᑦᓯ ᒪᓕᒐᓕᐅᖅᕕᒻᒧᑦ. ᑲᑎᒪᒡᔪᑎᔅᓴᕗᑦ ᑕᓪᓕᒪᖓᑦ, ᐃᓕᓴᖅᓯᓂᖅ 
ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᖁᔭᓐᓇᒦᒃ, ᑕᕝᕙᓂ ᐳᓛᖅᑎᒋᔭᕗᑦ ᐃᖅᑲᓇᐃᔭᖅᑎᒋᔭᕗᓪᓗ 
ᑐᓐᖓᓱᒃᑎᐊᕐᓕᑦ. ᑲᑎᒪᒡᔪᑎᔅᓴᑦᑕ 6-ᒋᔭᖓᑦ, ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐊᑯᓪᓕᒻᒧᑦ, ᒪᓕᒐᓕᐅᖅᑎ 
ᒪᑉᓴᓛᒃ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 560 - 2(4): ᓴᓇᒋᐊᖅᑕᐅᒍᑎᑦ Hᐋᒻᓚᒃᑯᑦ ᑎᑎᕋᕐᕕᖓᓐᓄᑦ ᑰᒑᖅᔪᒻᒥ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓂᐊᖅᑕᕋ CGS-ᑯᑦ ᒥᓂᔅᑕᖓᓐᓄᑦ. 
 
ᐅᖃᖅᑎᑦᑎᔩ, ᐊᐱᖅᓱᓚᐅᖅᓯᒪᒐᒃᑯ ᑖᓐᓇ ᒥᓂᔅᑕ ᑰᒑᕐᔪᒃ ᕼᐋᒻᓚᒃᑯᑦ ᑎᑎᕋᖅᕕᖓᑕ ᒥᒃᓵᓄᑦ 
ᓄᑕᐅᖏᑦᑐᕐᔪᐊᓪᓚᑦᑖᖑᒻᒪᑦ ᐊᒻᒪᓗ ᐋᖅᑭᒋᐊᖃᓪᓚᑦᑖᖅᓯᒪᓪᓗᓂ. ᑕᒪᓐᓇᑭᐊᖅ ᒫᓐᓇ ᖃᓄᐃᑕᐅᓯᒪᓕᖅᐸ?. 
ᖁᔭᓐᓇᒦᒃ. ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓛᒃ. ᓄᓇᓕᓐᓂ ᒐᕙᒪᓕᕆᓂᕐᒥᒃ ᐱᓕᕆᐊᕐᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ ᐊᐱᖅᓱᖅᑐᖅ ᑖᓐᓇ 
ᑲᑎᒪᔨᐅᖃᑎᕗᑦ. ᕿᓂᕋᓗᐊᕐᕋᒪ ᑕᕝᕙᓂ ᓄᓇᖓᑕ ᐃᓗᐊᓃᑦᑐᓴᕐᒥᒃ ᑕᐃᓐᓇ ᐊᐱᖅᑯᑕᐅᔫᑉ ᒥᒃᓵᓄᑦ.  
 
ᐊᒥᓲᒻᒪᑕᐃᓛᒃ ᑕᐃᒪᓐᓇᐃᓕᖅᑐᖅ. ᓲᖃᐃᒻᒪᑦ ᐊᑯᓂᒃ ᐱᓕᕆᐊᖑᖏᑦᑐᑦ ᐊᒥᓲᓪᓚᖅᖢᑎᒃ. ᓱᓇᑐᐃᓐᓇᐃᑦ 
ᐱᑐᖃᐅᓕᕋᒥᒃ ᓄᑖᓐᖑᖅᑎᑕᐅᒋᐊᖃᓐᓂᐊᕐᓕᕐᒪᑕ ᐃᓛᓐᓂᒃᑯᑦ ᓴᓇᔭᐅᕈᓘᔭᖅᐸᑦᖢᑎᒃ, 
ᐃᓚᐅᖅᑕᐅᒋᐊᖃᑉᐸᑦᓱᑎᓪᓗ ᐊᒻᒪᓗ ᑕᒪᒃᑯᐊ Code-ᖏᑦ ᐋᖅᑭᓱᖅᑕᐅᕙᑦᓱᑎᒃ ᐱᕙᑦᑑᒐᓗᐃᑦ. ᑭᓯᐊᓂ ᓄᑖᓂᒃ 
ᐱᔭᕆᐊᔅᓴᖅ ᐸᕐᓇᑕᐅᑦᓯᐊᓚᐅᕐᒥᓗᑎᒃ ᐱᔭᕆᐊᖃᒻᒪᑕ. ᑕᐃᒪ ᐅᖃᖅᑲᐅᒐᒪ ᐊᒥᓲᒻᒪᑕᐃᓛᒃ ᑕᒪᒃᑯᐊ 
ᓄᑖᓐᖑᖅᑎᖅᑕᐅᒋᐊᓖᑦ ᓄᑖᓂᓪᓗ ᐱᑖᕆᐊᓖᑦ, ᓱᓇᓗᒃᑖᑦᑎᐊᓐ ᑕᒪᒃᑯᐊᓘᓐᓃᑦ ᐊᕐᓇᖅᕖᓐ 
ᑯᕕᑦᑕᖅᕕᐅᖃᑦᑕᖅᑐᓐ ᐊᓇᓄᑦ ᑕᒪᒃᑯᐊᓗᖀᓐ ᓱᓇᑐᐃᓐᓇᐃᑦ ᓄᑕᐅᖏᓕᕐᓂᑯᐊᓄᑦ ᐊᑕᐅᑦᓯᑯᓪᓗ 
ᓴᖅᑭᓐᓂᑰᔮᖅᖢᑎᒃ ᓄᓇᓕᖃᖃᑦᑕᓕᕐᒪᑕ ᑕᐃᒪᓐᖓᑦ 30-20 years ago.  
 
ᑖᓐᓇ ᐃᑉᐱᒋᑦᓯᐊᖅᐸᕋ ᐅᖃᐅᓯᕆᔮ ᑭᓯᐊᓂ ᐅᕙᓃᓐᖏᒻᒪᑦ ᒫᓐᓇ ᑭᐅᓂᖅ ᐊᔪᖅᐸᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᒪᑉᓴᓛᒃ. 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᖅᐸᕋ ᒥᓂᔅᑕ. ᐃᓛ ᑕᐃᓐᓇ 
ᓄᑖᓐᖑᖅᑎᑦᑕᐅᔭᕆᐊᖃᓪᓚᑦᑖᕐᒪᑦ ᑎᑎᕋᖅᕕᓂᓪᓗ ᐃᓕᔭᐅᔭᕆᐊᖃᖅᓯᒪᓪᓗᑎᒃ. ᐱᑦᔪᑎᒋᓪᓗᒍ ᒐᕙᒪᒃᑯᓐᓂᑦ 
ᓴᓇᔨᒃᓴᖏᓐᓂᓘᓐᓃᑦ ᐊᔪᓕᖅᑐᑦ ᐃᓪᓗᒃᓴᖃᖏᓗᐊᕐᓂᖓᓄᑦ ᒐᕙᒪᒃᑯᑦ ᐱᓕᕆᔨᖁᑎᖏᑦ ᑕᐃᑲᓂ. ᑭᓯᐊᓂ 
ᒥᓂᔅᑕᖃᐃ ᐊᐱᕆᔪᒪᔭᕋ ᑕᕝᕙᓂ ᐃᒃᓯᕚᓐᓂᓐᓂᐊᓵᖅᑎᓪᓗᑕ ᑭᐅᔾᔪᑎᒥᒃ ᖃᐃᑦᑎᔪᓐᓇᖅᐸ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓛᒃ. ᓄᓇᓕᓐᓂ ᒐᕙᒪᓕᕆᓂᕐᒥ ᐱᓕᕆᐊᕐᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒥᓱᓗᐊᖅᔪᐊᕐᕌᓗᓐᓂᒃ ᐊᖏᕈᒪᓐᖏᒃᑲᓗᐊᖅᑐᖓ 
ᑭᓯᐊᓂ ᐃᑉᐱᒍᓱᒻᒫᕋᒪ ᑕᒪᒃᑯᐊ ᓄᓇᓖᑦ ᐊᒥᓱᓂᓛᒃ ᑕᐃᒪᓐᓇᐃᓚᓕᕐᒪᑕ. ᐊᑕᐅᑦᓯᒃᑯᑦ ᓇᖅᐸᑦᑕᐅᓂᑰᖅᑰᒻᒪᑕ 
ᑕᐃᒃᑯᐊ ᐊᑕᐅᑦᓯᑯᓪᓚᖅ ᑕᒪᒃᑯᐊ ᕼᐋᒻᓚᒃᑯᑦ ᑎᑎᕋᖅᕕᖏᑦ, ᑕᒪᒃᑯᐊᓗ ᓄᓇᒃᑰᕈᑎᖃᐅᓯᖅᕖᑦ, ᐊᓇᓄᑦ 
ᖁᕕᑦᑕᖅᕖᑦ ᐅᕝᕙᓘᓐᓂᑦ ᐊᑦᑕᖅᕖᑦ. ᑕᒪᒃᑯᐊᕌᓗᐃᑦ ᑕᑕᐅᑎᔪᐊᓗᐃᑦᑕᐅᖅ ᐃᓱᒪᒋᔭᕆᐊᖃᒻᒥᒐᑦᑎᒍ.  
 
ᑕᐃᓐᓇ ᕿᒥᕐᕈᓂᐊᖅᐸᕋ ᐸᓐᓇᐅᑎ ᑕᓪᓕᒪᓄᑦ ᐅᑭᐅᓄᑦ ᓈᒻᒪᖃᑦᑐᖅ ᓯᕗᓪᓕᐅᑎᑕᐅᖁᔭᐅᔪᖅ ᓄᓇᓕᓐᓂ 
ᑕᐃᓐᓇ ᕿᒥᕐᕈᓚᐅᕐᓂᐊᖅᐸᕋ ᐊᒻᒪ ᖃᓄᐃᒻᒪᖔᑦ ᑕᐃᓐᓇ ᓇᓃᓕᕐᒪᖔᑦ ᐊᐱᖅᑯᑎᒋᔮ ᕿᓂᕋᓱᓐᓂᐊᖅᐸᕋ. 
ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐅᑉᐹᓂᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᒪᑉᓴᓛᒃ. 
 
ᒪᑉᓴᓚᒃ: ᖁᔭᓐᓇᒦᓪᓗ ᐅᖃᖅᑎᑦᑎᔩ. ᒥᓂᔅᑕ ᐃᓛᒃ ᐊᐱᕆᑐᐃᓐᓇᖅᑕᕋ ᑕᐃᒃᑯᐊ ᐊᐱᖅᑯᑎᒋᓚᐅᖅᓯᒪᖅᑳᑦᖢᒍ 
ᓇᓗᓇᓐᖏᑦᑐᖅ ᐱᓕᕆᔨᖏᑦ ᑐᓵᓲᖑᒻᒪᑕ. ᖃᓄᐃᒋᐊᖅᑕᐅᓯᒪᔪᕐᓗ ᓇᓗᓇᓐᖏᒻᒪᑦ ᑕᑯᒋᐊᖅᑕᐅᓯᒪᔪᔅᓴᐅᒻᒪᑦ. 
ᑕᐃᒃᑯᐊ ᐱᓕᕆᐊᕐᕆᔭᕕᓂᑯᖏᑦ ᑎᑎᖅᑲᑎᒍᑦ ᖃᐃᑦᑎᒍᓐᓇᓂᐊᖅᐹ ᐃᒃᓯᕙᓂᖅ ᐊᓂᒍᓚᐅᖅᑎᓐᓇᒍ, ᐄ, ᐋᒡᒐᓗ 
ᐅᕝᕙ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᑉᓴᓛᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ ᐅᖃᖅᑎᑦᑎᔩ. ᐃᓛᒃ, ᐱᓕᕆᔪᒥᓇᑦᑎᐊᓇᖅᑐᐊᓘᒻᒪᑦ ᐊᒻᒪ 
ᒥᑦᑕᐅᖁᓪᓚᖏᒻᒪᑦ ᑕᒪᒃᑯᐊ ᓄᓇᓖᑦ. ᓲᖅᑲᐃᒻᒪ ᑕᐃᒃᑯᐊ ᕿᓂᓚᐅᕐᓗᒋᑦ ᑕᐃᑲᓂ ᓇᓃᓕᕐᒪᖔᑦ 
ᑎᑎᖅᑲᒃᑯᓪᓘᓐᓃᑦ ᑭᐅᒋᐊᓂᐊᖅᐸᕋ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᑐᓄᓂᕐᒧᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᐱᖅᑯᑦ 561 - 2(4): ᐊᓇᐅᓕᒑᕐᕕᒃ ᒥᑦᑎᒪᑕᓕᒻᒧᑦ (ᐊᕐᕚᕐᓗᒃ) 
 
ᐊᕐᕚᕐᓗᒃ: ᖁᔭᓐᓇᒦᒃ ᐅᖃᖅᑏ. CGS ᒥᓂᔅᑕᖓᓐᓄᑦᑕᐅᖅ ᐊᐱᕆᔪᒪᒻᒥᔪᖓ lucky day-ᒋᖅᑰᕐᒪᒍ.  
 
ᑖᒃᑯᓇᓃᓛᒃ ᑲᑎᒪᑐᐃᓐᓇᖅᑎᓪᓗᑕ ᐊᑭᑐᔪᖅᓯᐅᑎᓕᕆᓪᓗᑕ ᑮᓇᐅᔭᓂᑦ ᑎᑎᕋᖅᓯᒪᖏᑦᑐᑦ ᖃᐅᔨᒐᒃᑭᑦ 
ᐊᓇᐅᓕᒑᕐᕕᐅᑉ ᒥᒃᓵᓄᑦ ᓴᓇᔭᐅᓂᐊᓚᐅᖅᓯᒪᔫᒐᓗᐊᒧᑦ ᑭᐅᓚᐅᕐᒪᖓ ᖁᔭᓐᓇᒦᕐᓗᒍ ᓯᕗᓪᓕᕐᒥᑦ. 
ᐊᒻᒪᓗ ᓱᓕ ᐅᔾᔨᕈᓱᒻᒥᒐᒪ ᐊᑭᑐᔪᖅᓯᐅᑎᑦ ᑎᑎᕋᖅᓯᒪᔪᓂᑦᑕᐅᖅ ᑕᑯᖏᒻᒥᒐᒪ ᐊᖏᖃᑎᒌᒍᑕᐅᓚᐅᖅᓯᒪᔪᒥᑦ  

ᐃᓛᒃ, ᓲᕐᓗᖃᐃ ᐱᑦᑎᐊᖃᑎᒌᓐᓂᒃᑯᑦ. ᑖᓐᓇᒎᖅ ᓯᐊᕐᕆᔮᕐᕕᒃᓴᖅ ᓴᓇᔭᐅᓛᕐᒪᑦ community hall 
ᐱᐊᓂᑐᐊᕐᐸᑦ. ᑕᕝᕙᓂ ᑎᑎᕋᖅᓯᒪᖏᒻᒪᑦ ᐅᖃᐅᑎᔪᓐᓇᖅᐹᖓᖃᐃ ᑖᓐᓇ ᓇᒦᓕᕐᒪᖔᑦ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᑯᓄᐊ ᑎᑎᖅᑲᑲᓪᓛᓘᖃᑦᑕᖅᑐᑦ ᑕᑰ, ᑕᒪᔾᔭᓘᓐᓃᑦ 
ᐅᕙᓐᓄᑦ ᑎᑎᕋᕐᓂᑯᑎᑦ ᑖᓐᓇ ᑲᑎᒪᔨᐅᖃᑎᒐ. ᑖᔅᓱᒪ ᐊᐱᖅᑯᑖᑕ ᒥᒃᓵᓄᑦ ᐃᓛᒃ ᑕᐅᕗᖓ ᑎᑭᓚᐅᖅᓯᒪᒐᑦᑕ 
ᓄᓇᖓᓄᑦ ᑕᒪᓐᓇ ᐅᖃᐅᓯᐅᑎᓪᓗᒍ ᐊᐅᓚᔨᑦᑎᐊᖅᑐᒍ ᐊᒻᒪᓗ ᐅᓪᓗᒥ ᑭᐅᔪᓐᓇᕐᑐᒍ, ᐅᖃᐅᑎᒍᓐᓇᖅᑐᒍ 
ᑕᐃᒪᒎᖅ ᑕᒪᓐᓇ ᑎᑎᕋᐅᔭᓐᖑᐊᖅᑕᐅᓂᐊ ᐊᐱᖅᑯᑕᐅᔪᖅ ᒥᒃᓵᓄᑦ ᖃᓄᐃᑦᑑᓂᐊᕐᒪᖔᑦ 100% 
ᖃᐅᔨᓴᖅᑕᐅᒌᓕᖅᑐᖅ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐅᐃᒍᒋᐊᕈᑦ. ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᒃ ᒥᓂᔅᑕ. 100%-ᖑᖏᐊᕐᔪᑯᓗᒻᒪᖅᑲᐃ. ᑕᐃᒪ ᑖᓐᓇ 
ᐱᐊᓂᑦᑎᐊᖅᐸᑦ ᑎᑎᕋᐅᔭᖅᑕᐅᓂᖓ ᐸᕐᓇᑦᑕᐅᓂᖓ ᐊᒻᒪ ᖃᖓ ᓴᓇᔭᐅᒋᐊᓛᕐᒪᖔᑦ. ᑎᑎᕋᒃᑲᐅᑎᒋᓂᐊᖅᐱᓰ 
ᕼᐊᒻᓚᒃᑯᓐᓄᑦ? ᓂᕆᐅᖏᓐᓇᕐᒪᑕᐃᒃᑯᐊ ᓲᖃᐃᒻᒪ ᑕᐃᓐᓇ ᐆᑑᑕᐅᓚᐅᖅᓯᒪᔫᒐᓗᐊᖅ ᓯᐊᕐᕆᔮᕐᕕᒃ 
ᐅᑭᐅᖃᖅᑰᓕᖅᑐᖅ 30-ᓂ ᓇᒻᒪᖏᑲᐅᑎᒋᓪᓗᓂ ᓴᖅᑭᓚᐅᖅᓯᒪᓪᓗᓂ. ᖃᐅᔨᓴᕈᑕᐅᖏᓐᓇᓕᕐᒪᑦ ᑖᒃᑯᐊ 
ᐊᒥᓱᐊᓗᐃᑦ ᓄᓇᓖᑦ ᐱᐅᔪᓂᑦ ᐱᑖᖅᓯᒪᓕᖅᑎᓪᓗᒋᑦ ᐆᑦᑐᕋᐅᑕᐅᖏᑦᑐᓂᓪᓕ ᑕᐃᓐᓇᒃᓴᐃᓐᓇᐅᖏᓐᓇᕐᒪᑦ. 
ᑐᐊᕕᕐᓇᕐᒪᑦ, ᑕᐃᒪ ᑎᑎᕋᑲᐅᑎᒋᒋᐊᓂᐊᖅᐲᑦ ᕼᐊᒻᓚᒃᑯᓐᓄᑦ ᑕᒪᓐᓇ 100-ᐳᓴᓐᑎᖓ ᑎᑭᑐᐊᕐᐸᑦ? ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. ᒪᓕᒐᓕᐅᖅᑎᓗ ᖁᔭᒋᓪᓗᒍ, ᑖᒃᑯᐊ, 
ᑕᐃᓐᓇ ᐊᓐᓂᑭᑦᑐᕐᕕᐅᔪᖅ ᓯᕗᓪᓕᐅᔾᔭᐅᖁᔭᐅᓯᒪᔪᖅ. ᐃ, ᑎᑎᕋᕈᓐᓇᖅᑐᖓ ᕼᐊᒻᓚᒃᑯᑦ ᑲᑎᒪᔨᖏᓐᓄᑦ 
ᒥᑦᑎᖅᒪᑕᓕᒻᒥ. ᑕᐃᒃᑯᐊ ᐊᖏᔪᖅᑲᐅᑎᒋᔭᒃᑲ ᓄᓇᓕᓐᓅᕈᒫᕐᒥᔪᑦ ᐅᐱᕐᖔᖅ ᐊᐅᔭᕐᓘᓐᓃᑦ. ᖁᔭᓐᓇᒦᒃ 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᑦ ᐅᐃᒍᒋᐊᕈᑦ. ᒪᓕᒐᓕᐅᖅᑎ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑕᐃᒪᓕ ᓂᕆᐅᑉᐲᑦ ᑕᐃᒃᑯᐊ ᑎᑎᕋᐅᔭᖅᓯᒪᓂᖏᑦ 
ᐱᔭᕇᖅᓯᒪᓕᖅᑲᑕ, ᐊᑦᑐᐊᒐᔭᖅᑯᖅᑲᐃ ᐱᓐᖑᐊᕐᕕᖓᓄᑦ ᐊᐅᔭᐅᓂᐊᖅᑐᖅ ᐅᒥᐊᕐᔪᐊᒃᑯᑦ ᑎᑭᓵᖑᒐᔭᖅᑯᖅᑲᐃ? 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᒫᓐᓇᐅᔪᖅ ᑮᓇᐅᔭᖅᑕᖃᖏᑦᑐᖅ 
ᐊᓐᓂᑭᑦᑐᕕᒻᒧᑦ ᑭᓯᐊᓂ ᑖᒃᑯᐊ ᐊᖏᔪᖅᑲᐅᑎᐅᔪᑦ ᐱᓕᕆᕙᓪᓕᐊᒐᓱᒃᑐᑦ. ᑖᓐᓇ ᕿᒥᕐᕈᔭᐅᕙᓪᓕᐊᒻᒪᑦ 
ᑕᐃᒃᑯᓇᓐᖓᑦ ᐱᔭᕆᐊᑐᓂᖅᓴᐅᔪᓂᒃ ᓴᓇᔪᓂᒃ. ᑖᒃᑯᐊ ᐅᖃᓕᒫᖅᑐᒋᓪᓕ ᐱᔭᕇᖅᑕᐅᔭᕆᐊᖃᓚᐅᖅᑐᑦ ᔮᓄᐊᓕ 
2008 ᑭᓯᐊᓂ ᒫᓐᓇᐅᔪᖅ ᓇᓗᓇᓐᖓᑦ, ᐃᓛᒃ ᐅᖃᕈᓐᓇᖏᑦᑐᖓ ᑎᑭᓵᖑᓛᒪᖔᑕ ᐅᒥᐊᕐᔪᐊᒃᑯᑦ ᑭᓯᐊᓂ 
ᖃᐅᔨᒋᐊᑦᑎᐊᑲᓐᓂᕈᓐᓇᖅᑕᕋ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐊᕐᕚᕐᓗᒃ. 

ᐊᕐᕚᕐᓗᒃ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪᓖ ᑐᓴᖅᑎᑦᑎᒍᓐᓇᕋᔭᖅᑭᓐ ᕼᐋᒻᓚᒃᑯᓐᓂᑦ 
ᐸᕐᓇᒍᑕᐅᓂᐊᖅᑐᓂᒃ ᖃᖓ ᐱᒋᐊᕋᔭᕐᒪᖔᑦ, ᖃᖓ ᐃᓱᓕᒃᑲᔭᕐᒪᑦ, ᐱᔭᕇᕋᔭᕐᒪᖔᑦ. ᑐᓴᐅᒪᑎᒋᐊᕐᓗᒋᑦ, 
ᑐᓴᖅᑎᓯᒪᔮᕐᓗᒋᑦ ᖃᓄᓪᓚᑦᑖᖅ ᐸᕐᓇᓯᒪᓂᐊᕐᒪᖔᑦᓯ ᐱᒋᐊᕋᔭᕐᒪᖔᑦᓯᓘᓐᓃᑦ ᐊᒻᒪ ᓴᓇᔭᐅᒋᐊᓯᒐᔭᕐᒪᖔᑦ ᖃᖓ. 
 
ᐃᓱᒫᓗᒍᑎᖃᕈᔪᓪᓚᕆᒃᑲᒪᐃᓛᒃ ᐅᖃᓕᒫᖅᑐᒋᑦ ᑖᒃᑯᐊ ᐅᑭᐅᑦᑕᖅᑐᒥ ᖃᔪᖅᓯᒪᓂᐅᔪᑦ ᔫᑳᒻᒥ, ᓄᓇᕗᒻᒥᓗ. 
ᖃᖓᑕᓲᒃᑯᕕᓐᓄᑦ ᐊᑭᑐᔪᖅᑐᕈᑎᓄᑦ ᐃᑲᔪᕈᑎᔅᓴᐅᔪᓂᒃ ᐱᑕᖃᕐᖓᑦ. ᐊᑐᖅᑕᐅᒐᔭᓐᖑᐊᖅᑐᒥᐅᒐᓗᐊᖅ ᑕᕝᕙᓂ 
ᑲᓇᑕᒥ, ᐃᓛᒃ ᐃᖃᓗᓐᓂ. ᑕᒪᒃᑯᐊ ᐊᑐᖅᑕᐅᒍᓐᓇᕐᓂᕋᓗᐊᕐᖓᑕ ᐊᓐᓂᑭᑦᑐᕕᒻᒧᑦ.  
 
ᑕᐃᒫ ᑐᓴᖅᑎᑕᐅᓪᓚᕆᒍᒪᔪᖓ ᑕᐃᒃᑯᐊᓗ ᕼᐋᒻᓚᒃᑯᑦ ᒥᑦᑎᒪᑕᓕᒃᒥ ᑲᑎᒪᔨᖏᑦ ᑐᓴᖅᑎᑕᐅᓗᑎᒃ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐊᕐᕚᕐᓗᒃ. ᐱᓕᕆᐊᓕᒃ ᓄᓇᓕᓐᓂ ᒐᕙᒪᓕᕆᓂᕐᒧᑦ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᒐᕕᑦ ᑖᓐᓇ ᓯᕗᓪᓕᖅᐹᖅ 
ᐱᔭᕇᖅᑕᐅᓯᒪᓕᖅᑐᖅ ᓄᓇᓕᓐᓂ ᑕᐃᓐᓇ ᐱᓐᖑᐊᖅᕕᐅᔪᖅ. ᐊᐃᑉᐸᖓᓅᖅᐸᓪᓕᐊᓕᕋᑦᑕ, ᒪᓕᒐᓕᐅᖅᑎᐅᔪᖅ 
ᐊᐱᕆᖅᑲᐅᒻᒪᑦ ᑐᓴᖅᑎᑎᒍᓐᓇᕐᒪᖔᕐᒪᑦ ᕼᐋᒻᓚᒃᑯᑦ ᑲᑎᒪᔨᖏᓐᓂᑦ ᒥᑦᑎᒪᑕᓕᒃᒥ. ᖁᔭᓐᓇᒦᒃ. ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᒃᑑᑎᐊᕐᒧᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐊᐱᖅᑯᑦ 562 - 2(4): ᓂᕿᑖᕈᑎᑖᕈᑕᐅᕙᒃᑐᑦ ᐊᒻᒪ ᓯᓚᖅᔪᐊᕐᒥ ᓂᕆᔭᒃᓴᓂᑦ ᐊᒃᓱᕈᕐᓇᕐᓂᐅᔪᖅ (ᐲᑕᓴᓐ) 
 
ᐲᑕᓴᓐ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔪᒪᔭᕋ ᐃᓕᓐᓂᐊᖅᑐᓕᕆᔨᒃᑯᑦ ᓂᖃᐃᓱᓐᓂᕐᒧᑦ ᒥᓂᔅᑕᐅᔪᖅ. 
 
ᒥᓂᔅᑕᐅᓇ ᖃᐅᔨᒪᒻᒪᑦ ᑎᑎᕋᖅᓯᒪᔪᓂᒃ ᑕᒪᒃᑯᐊ ᓯᓚᕐᔪᐊᕐᒥ ᐊᑭᑦᑐᐸᓪᓕᐊᑐᐃᓐᓇᕐᒪᑕ ᐱᕈᖅᓯᐊᖑᖃᑦᑕᖅᑐᖅ 
ᐊᒻᒪᓗ ᒥᐊᓕᒐᐃᑦ ᓄᓇᖓᓐᓂ ᐊᒻᒪᓗ ᖃᖓᑦᑕᐅᑎᖏᓐᓄᑦ ᐱᕚᓪᓕᖅᓯᒪᓪᓗᑎᒃ. 
 
ᐊᒻᒪᓗ ᐊᑭᑦᑐᐸᓪᓕᐊᑐᐃᓐᓇᖅᑐᑎᒃ ᑲᓇᑕᒥ ᑮᓇᐅᔭᖓ ᓴᓐᖏᔫᓂᖓᓄᑦ. ᐊᑭᑦᑐᕆᐊᕐᓂᐊᖅᑐᒋᔭᖅ 3.5-ᐳᓴᓐᒥᒃ 
ᖃᓪᓗᓈᓂᓕ, ᓄᓇᕗᒻᒥᓕ ᖁᕝᕙᓯᓐᓂᖅᓴᐅᒐᔭᖅᑐᖅ.  
 
ᒥᓂᔅᑕᖃᐃ ᐅᖃᕈᓐᓇᖅᑯᖅ ᑖᒃᑯᐊ ᐃᓱᒪᔅᓴᖅᓯᐅᕈᑎᖃᖅᓯᒪᒻᒪᖔᑕ ᐊᑭᑦᑐᐸᓪᓕᐊᓂᐊᕐᓂᖏᓐᓂᒃ 2008-ᒥ 
ᑕᐃᒃᑯᐊ ᓂᖃᐃᓱᕈᑕᐅᖃᑦᑕᖅᑐᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ ᐃᑲᔫᓯᐊᖅᑐᓕᕆᓂᕐᒧᓪᓗ ᐱᓕᕆᐊᕐᓕᒃ, 
ᒥᓂᔅᑕ ᐲᑯ. 

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑏ, ᐄ, ᑖᓐᓇ ᓱᓕᔪᖅ ᐅᖃᐅᓯᖃᑦᑐᓂ ᓯᓚᕐᔪᐊᕐᒥ 
ᐊᒥᒐᔅᓯᓕᖅᐸᓪᓕᐊᓕᕐᓂᖏᓐᓄᑦ ᐊᒻᒪᓗ ᓄᓇᓕᓐᓂ Haiti-ᒥ ᐃᒫᒃ ᐊᑭᕋᖅᑑᑎᒻᒪᕆᓕᖅᑐᑦ. 
 
ᐃᒫᒃ ᖃᓄᐃᓕᐅᕈᓘᔭᖅᑐᑦ ᓂᕿᒋᔭᐅᖃᑦᑕᖅᑑᑦ ᒪᑯᐊ ᑭᒍᑕᐅᔭᐃᑦ, ᐊᓛᓰᑦ ᑕᒪᒃᑯᐊᕈᔪᐃᑦ 15-ᐳᓴᒻᒥᒃ 
ᐊᒥᓱᕈᕆᐊᖅᓯᒪᓕᖅᑐᑦ ᐊᒻᒪᓗ ᑕᒪᒃᑯᐊ ᖃᐅᔨᓴᑦᑎᐊᕐᕋᓱᑉᐸᑦᑕᕗᑦ ᐊᑭᒋᔭᖏᑦ ᓄᓇᓕᓐᓂ ᑕᒪᒃᑯᓄᖓ 
ᓄᓇᓕᐅᔪᓄᑦ. ᖁᔭᓐᓇᒦᒃ. ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᓯᕗᓪᓕᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᐃᓄᓕᕆᔨᑐᖃᒃᑯᑦ ᐋᖅᑭᒋᐊᖅᓯᒪᔭᖏᓐᓂᒃ 
ᓂᕿᑖᕆᔭᐅᓲᖑᔪᒥᒃ 2006-ᒥᑦ ᑎᓴᒪᐅᔪᑦ ᐃᖃᓗᑦᑑᑦᑎᐊᒥ, $383 ᓂᕿᑦᑎᐊᕙᐅᔪᓄᑦ. ᑕᐃᒪᓕ $1,600-
ᑲᓴᐅᕗᑦ ᑕᖅᑭᖅ ᐱᓇᓱᐊᕈᓯᕐᒥ ᐊᑕᐅᓯᕐᒥ ᑕᐃᒪᓐᓇᓂᒃ. ᐊᑭᑦᑐᐸᓪᓕᐊᑎᓪᓗᒍᓕ ᐊᒥᓲᓂᕐᓴᐅᓕᕋᔭᕐᐳᓕ.  
 
ᒥᓂᔅᑕᐅᔪᖅ ᐅᖃᕋᑖᕐᖓᑦ, ᑕᒪᒃᑯᓂᖓ ᐊᑭᖏᓐᓂᖅ ᖃᐅᔨᒪᓇᓱᐊᖃᑦᑕᕐᖓᑕ ᒥᓂᔅᑕᐅᔪ ᐅᖃᕈᓐᓇᖅᑳ ᑖᒃᑯᐊ 
ᐃᓱᒪᒋᔭᐅᒋᐊᕐᓯᒪᒐᔭᕐᒪᖔᑕ ᐊᑭᑦᑐᐸᓪᓕᐊᒍᑕᐅᓂᐊᖅᑐ ᐃᖃᓗᑦᑑᑦᑎᐊᒥ ᑕᐃᑲᓂ.  
 
ᐅᖃᖅᑎ: ᖁᔭᓐᓇᒦᑦ, ᒪᓕᒐᓕᐅᖅᑎ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ ᐃᑲᔫᓯᐊᖅᑐᓕᕆᓂᕐᒧᓪᓗ ᐱᓕᕆᐊᓕᒃ, 
ᒥᓂᔅᑕ ᐲᑯ.  
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒥᓱᑲᓪᓚᐅᔪᓂᖏᓛ ᐱᓕᕆᐊᖃᕋᑦᑕ ᑕᒪᒃᑯᓄᖓ 
ᓂᖃᐃᓱᕐᐸᑦᑐᓄᑦ ᐃᓚᒌᖑᔪᓄᑦ ᖃᐅᔨᒪᓪᓗᓂᓗ ᐃᓪᓗᒨᖅᑲᖅᑕᖏᑦ ᖃᑦᑏᓐᓇᑯᓘᓪᓗᑎᒃ, 30-ᑖᓚᖏᓐᓃᑦᑐᖅᑲᐃ.  
 
ᐊᒻᒪᓗ, ᖃᐅᒻᒪᖅᑯᑎᖏᓐᓄᑦ ᐃᑲᔪᖅᑐᐸᑭᓪᓗᒋᑦ 15%-ᒥ ᑖᒃᑯᐊ ᐊᒥᓱᕈᕆᐊᕐᓯᒪᓕᖅᑐᑦ ᐊᑭᓪᓚᑦᑖᖏᓪᓕ 
ᓂᕿᒋᔭᐅᔪᒧᑦ ᓂᕆᔭᐅᔪᒧᑦ ᑕᐃᑲᓂ ᐃᖃᓗᑦᑑᑦᑎᐊᒥ. ᑭᓯᐊᓂ, ᒪᓕᒐᓕᐅᖅᑎ ᖃᐅᔨᒪᔪᔅᓴᐅᕗᖅ 
ᓄᓇᕗᒻᒥᐅᑎᑐᑦᑕᐅᖅ. ᐊᑭᑦᑐᕆᐊᕐᓯᒪᔪᐃᓐᓇᐅᓕᕐᖓᑕᐃᓛ ᑕᐃᒃᑯᐊ ᓂᖃᐃᓱᕈᑕᐅᕙᑦᑐ 15%-ᒥ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᑉᐹᓂ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐲᑕᓴᓐ.  
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦ, ᐅᖃᖅᑎ. ᖁᔭᓐᓇᒦᒃ, ᒥᓂᔅᑕ, ᑭᐅᒻᒪᖓ. ᖁᓚᕐᓇᖏᑦᑐ 15% 2004-ᒥᓂᒻᒧᑦ 
ᑕᐃᒪᙵᓂᑦ ᐊᑭᑦᑐᕆᐊᕐᓯᒪᔪᒻᒪᕆᐅᓕᖅᑐ ᐃᒫᒃ ᓄᓇᓕᓐᓅᕋᐃᒐᒪ ᑯᐊᐸᒃᑯᓄᓪᓘᓐᓃᑦ ᐊᑭᖏᓐᓂ ᑕᑯᔭᖅᑐᑦᑐᖓ, 
ᐃᖃᓗᓐᓂᓘᓐᓃᑦ ᐅᕙᓂ ᐊᑭᑐᔪᒻᒪᕆᐊᓘᒻᒥᔪᑦ.  

ᐅᖃᖅᑎ, ᑕᐃᒃᑯᐊ ᐃᑲᔪᕐᐹᓪᓕᖃᑦᑕᕐᖓᑕ ᑎᑭᓴᐃᖃᑦᑕᖅᑐᓄᑦ ᓂᕿᓂᒃ ᖃᖓᑦᑕᐅᑎᖏᑦ ᐃᑲᔪᖅᑕᐅᑎᓪᓗᒋᑦ 
ᓄᓇᓕᓐᓂ. ᓄᓇᓕᐅᔪᑦ ᐊᒥᓱᑦ ᐊᑭᓕᔅᓴᓂᒍᑎᖃᖅᑐᓂᓛᒃ ᐊᐅᑦᑕᔫᓂᑦ ᑕᒪᒃᑯᓂᖓ ᑎᑭᓴᐃᑎᓪᓗᒋᑦ. 
 
ᒥᓂᔅᑕ ᑭᒃᑯᑦ ᖃᐅᔨᒪᓇᓱᖃᑦᑕᖅᑲᑦ ᐊᑭᖏᓐᓂᑦ ᑕᒪᒃᑯᐊ ᓄᓇᕗᒻᒥ ᐱᓗᐊᖅᑐᒥᒃ ᑕᒪᒃᑯᓄᖓ 
ᓂᖃᐃᓱᖃᑦᑕᖅᑐᓄᑦ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ, ᐃᑲᔫᓯᐊᖅᑐᓕᕆᓂᕐᒧᓪᓗ ᐱᓕᕆᐊᓕᒃ; 
ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑖᓐᓇᐃᓛᒃ ᖃᓄᖅ 
ᐊᑲᐅᙱᓕᐅᕈᑎᖃᕈᓘᔭᖃᑦᑕᕐᓯᒪᒻᒪᑦ ᑎᑭᓴᐃᖃᑦᑕᕐᓂᐅᔪᖅ ᓂᕿᓂᒃ. ᐊᑭᖏᓐᓂ ᐅᔾᔨᔪᖅᑐᑎ ᐅᑦᑑᑎᒋᓗᒍ, 
ᐊᑭᑦᑐᕆᐊᖅᑕᐅᓚᐅᕐᒥᒻᒪᑕ ᖃᖓᑦᑕᐅᑎᒋᔭᖏᑦ ᑲᒪᒋᔭᐅᖃᑦᑕᖅᑐᑦ ᒐᕙᒪᑐᖃᒃᑯᓂᑦ.  
 
ᐊᑦᑐᕐᓂᖃᓯᒪᒻᒪᕆᑦᑐ ᓄᓇᓕᓐᓄᑦ ᑕᒪᒃᑯᓄᖓ ᐱᕈᖅᑐᒥᓂᕐᓄᑦ. ᐊᑭᑭᓐᓂᕐᓴᐅᒐᔭᖅᑐ, ᐃᓛ ᑕᑯᕋᑖᓚᐅᕐᒥᔪᖓ 
ᒐᕙᒪᑐᖃᒃᑯᑦ ᐃᑲᔪᕈᑎᖏᑦ ᐊᒥᓱᕈᕆᐊᕐᓯᒪᓕᖅᑐ 20%-ᖓᓂᑦ ᑕᐃᒃᑯᐊ ᖃᐅᔨᒪᓇᓱᑦᑎᐅᕙᑦᑐ ᑕᒪᒃᑯᓂᖓ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ ᐱᖓᔪᐊᑦ ᐊᒻᒪ ᑭᖑᓪᓕᕐᐹ ᐅᐃᒍᕆᐊᕈᑦ, ᒪᓕᒐᓕᐅᖅᑎ 
ᐲᑕᓴᓐ. 
 
ᐲᑕᓴᓐ (ᑐᓵᔨᑎᒎᑦ): ᖁᔭᓐᓇᒦᒃ. ᖁᔭᓐᓇᒦᖅᑐᒍᓗ ᒥᓂᔅᑕᐅᔪᖅ. ᒐᕙᒪᑐᖃᒃᑯᑦ ᑕᒪᒃᑯᓂᖓ ᐅᔾᔨᓱᕐᐸᑕ 
ᑎᑭᓴᐃᖃᑦᑕᓂᕐᒧᑦ ᓂᕿᓂᑦ ᑕᐃᒃᑯᐊᖃᐃ ᑮᓇᐅᔾᔭᓴᙱᓂᕐᓴᐅᔪᓄᖃᐃ ᐃᑲᔪᖅᑕᐅᓂᕐᓴᐅᒐᓗᐊᕐᐳᖅ, 
ᐊᑭᑐᔪᒻᒪᕆᐊᓘᒻᒪᑦ ᓄᓇᕗᒻᒥ ᓄᓇᖃᖅᑐᓂ.  
 
ᐅᖃᖅᑎ, ᒥᓂᔅᑕᓗ ᐅᖃᕋᑖᕐᖓᑦ ᓂᖃᐃᓱᖅᑐᓕᕆᔨᒃᑯᑦ 15%-ᒥᑦ ᒪᓕᒐᓕᐅᖅᑎᐅᓕᖅᑎᓪᓗᑕ $30,000,000-
ᐸᓪᓚᐃᓕᖅᑐᕐᓕ ᑲᑎᑦᑐᒍ. ᐊᒥᓱᕈᕐᐸᓪᓕᐊᑐᐃᓐᓇᑎᓪᓗᒋᑦ, ᐊᒥᓱᕈᕐᐹᓕᕐᓯᒪᔪᒻᒪᕆᐅᒻᒪᑕ ᐊᒻᒪᓗ 
ᖃᑦᑏᓐᓇᕈᕐᐸᓪᓕᐊᓂᐊᖅᑑᔮᕋᑎᒃ ᐊᐱᖅᑯᑎᒐ ᒥᓂᔅᑕᒧᑦ.  
 
ᒥᓂᔅᑕᐅᔪᖅ ᑲᑎᒪᖃᑎᖃᖅᓯᒪᔪᔅᓴᐅᒻᒪᑦ ᒐᕙᒪᑐᖃᒃᑯᓐᓂᑦ ᐱᓕᕆᖃᑎᖏᓐᓂᒃ. ᒥᓂᔅᑕᐅᔪᖅ ᐅᖃᕈᓐᓇᖅᑳ ᑖᒃᑯᐊ 
ᑭᓱᓂᒃ ᐅᖃᖃᑎᖃᖅᓯᒪᒻᒪᖔᑕ ᒐᕙᒪᑐᖃᒃᑯᓐᓂᑦ. ᑕᒪᓐᓇ ᐅᖃᐅᓯᕆᓪᓗᒍ ᐊᑭᑐᔪᕐᔪᐊᒻᒪᕆᐊᓘᓂᖏᑦ ᓂᖀᑦ 
ᑕᒪᒃᑯᓄᖓ ᐱᓗᐊᖅᑐᒥᒃ ᑮᓇᐅᔾᔭᔅᓴᑦᑎᐊᖏᑦᑐᓄᑦ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ ᐲᑕᓴᓐ. ᐃᓕᓐᓂᐊᖅᑐᓕᕆᓂᕐᒧᑦ ᐃᑲᔫᓯᐊᖅᑐᓕᕆᓂᕐᒧᓪᓗ ᐱᓕᕆᐊᕐᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᓂᖃᐃᓱᓐᓂᓕᕆᓂᐅᔪᖅ ᑖᓐᓇ ᐃᒫᒃ ᑕᕝᕙᔅᓴᑑᓕᖅᑲᑦ 
ᑭᓯᐊᓂ ᑕᒪᒃᑯᐊ ᓄᓇᓕᓐᓂ ᐃᒫᒃ ᑮᓇᐅᔭᓕᐅᕈᑎᔅᓴᐅᔪᓂᒃ ᓄᓇᓕᖏᓐᓂ ᐊᒃᓱᕉᑎᖃᑦᑎᐊᖃᑦᑕᖅᑑᒐᓗᐊᑦ. 
 
ᑕᐃᒃᑯᐊᓗ ᑕᑯᓪᓗᒋᑦ ᐃᓄᒋᐊᓐᓂᖏᓐᓂ ᐃᓄᐃᑦ ᓂᖃᐃᓱᖃᑦᑕᖅᑐᑦ ᐊᒥᓱᒻᒪᕆᐅᒻᒪᑕ. ᐃᓱᒫᓗᒍᑎᒋᔭᐅᔪᑦ 
ᐃᓚᖏᑦ ᑕᐃᒃᑯᐊ ᒐᕙᒪᑐᖃᒃᑯᓐᓂ ᐱᓕᕆᖃᑎᒋᔭᕗᑦ ᑲᑎᖃᑎᒋᒐᐃᒐᑦᑎᒍ. Alberta-ᒥᓕ 
ᖃᑦᑏᓐᓇᕈᖅᐸᓪᓕᐊᔫᒐᓗᐊᑦ ᐃᖅᑲᓇᐃᔮᒃᓴᓂᒃ ᓴᖅᑮᓯᒪᓂᖅᓴᐅᒻᒪᑕ. ᑕᒫᓂᓕ ᓄᓇᕗᒻᒥ ᖃᒪᓂᖅᑐᐊᕐᒥ 
ᑕᐃᒃᑯᐊᓗ ᑮᓇᐅᔭᓕᐅᕈᑎᔅᓴᓂᒃ ᐱᑕᖃᓐᓂᖅᓴᐅᓕᕐᖓᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᖁᓪᓗᖅᑑᒧᑦ, 
ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. 
 
ᐊᐱᖅᑯᑦ 563 - 2(4): ᐱᒋᐊᖅᑎᑕᐅᔪᐃᑦ ᖁᕐᓗᖅᑑᒥ (ᐃᕝᔭᕈᑕᐃᓚᒃ) 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᖃᑦᑕᕋᕕᑦ ᖁᔭᒋᕙᒋᑦ. 
ᐊᐱᖅᑯᑎᖃᕈᒪᒐᓗᐊᖅᑐᖓ ᐅᓄᖅᑐᓂᒃ ᐊᖏᖅᑎᑦᑎᔪᒪᓪᓗᖓ ᐅᓄᖅᑐᑲᓪᓚᓐᓂᒃ ᐊᐱᖅᓲᑎᖃᑦᖤᓐᓂᐊᕐᕋᒪ. 
ᒥᓂᔅᑕᖓᓐᓄᑦ ᓄᓇᓕᓐᓄᑦ ᒐᕙᒪᒃᑯᓄᓪᓗ ᐱᔨᑦᓯᑎᒃᑯᓐᓄᑦ ᐊᐱᖅᑯᑎᖃᕈᒪᔪᖓ.  
 
ᐱᓇᓱᐊᕈᓯᕆᓚᐅᖅᑕᑎᓐᓂ ᖁᕕᐊᓱᖃᑕᐅᓚᐅᖅᑐᖓ ᐃᓚᐅᒐᒪᓗ ᑐᓴᖅᑎᑦᑎᑎᓪᓗᒋᑦ ᐱᓕᕆᕝᕕᒋᔭᖓᓐᓂ 
ᖁᓪᓗᖅᑐᕐᒥ. ᑖᒃᑯᐊ ᓴᖅᑭᖃᑦᑕᑕᒃᑲ ᐊᐱᖅᑯᑎᒃᑲ ᐱᑦᔪᑎᐅᔪᑦ ᐊᒻᒪ ᒐᕙᒪᒃᑯᓐᓂᑦ ᐊᐅᓚᔾᔭᒍᑕᐅᓪᓗᑎᒃ 
ᖁᔭᒋᑦᑎᐊᐸᒃᑲ. 
 
ᐅᖃᖅᑏ, ᐃᓚᖓ ᐱᓕᕆᕝᕕᐅᑉ $450,000.00-ᓚᓂᒃ ᐊᕐᕌᒍᒋᔭᑦᑎᓐᓂ ᓴᓇᔪᒪᒻᒪᑕ, ᐋᖅᑭᒋᐊᕈᑕᐅᓂᐊᖅᑐᓂᒃ 
ᐃᒪᕐᒧᑦ ᐊᑲᐅᖏᓕᐅᕈᑎᐅᔪᒥᒃ ᖁᓪᓗᖅᑑᒻᒥ. ᒥᓂᔅᑕᒧᑦ ᓇᓗᓇᐃᖅᓯᕕᐅᒍᓐᓇᖅᐳᖔ ᖃᖓᒃᑯ ᑖᓐᓇ 
ᐃᖅᑲᓇᐃᔭᖅᑕᐅᒐᔭᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐃᕝᔭᕋᑕᐃᓚᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᐅᒐᓗᐊᖅ ᑕᐃᓐᓇ ᐊᐱᖅᓱᖅᑐᖅ ᐊᕗᖓᒃᑲᓐᓂᖅ 
ᐅᖃᓪᓚᖏᒻᒪᑦ ᓇᓂᓯᐊᓂᖏᓱᖓᖅᖢᖓ ᑭᓯᐊᓂ ᓇᓂᓯᓇᓱᒃᑲᓗᐊᖅᐳᖓ.  
 
ᑕᐃᓐᓇ timeline ᐊᐱᖅᑯᑎᒋᔮ, ᐊᐱᖅᑯᑎᒋᔭᖓ ᐅᖃᖅᓯᒪᔫᔭᓐᖏᑦᑐᖅ ᐅᕙᓂ ᑭᓯᐊᓂ ᐱᓕᕆᒻᒪᕆᓐᓂᐊᖅᑐᑦ 
ᐊᐅᔭᖅ ᖃᐅᔨᒪᑉᓗᖓ. ᑕᐃᒃᑯᐊ ᑳᑐᓛᑎᐅᔪᑦ ᐊᐅᔭᖅ ᐱᒋᐊᕐᓂᐊᕐᒪᑕᒎᖅ ᐊᒻᒪᓗ ᑖᓐᓇ ᑳᑐᓛᖑᔪᖅ  

ᑐᓂᔭᐅᕌᓂᒃᓯᒪᓕᖅᑐᓂ AD Williams-ᑯᓐᓄᑦ. ᑭᐅᔪᓐᓇᖏᑕᕋ ᖃᑯᒍ ᐱᐊᓂᒃᑕᐅᓂᐊᕐᒪᖔᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓱᒫᓘᑎᓂᒃ ᓴᖅᑭᑦᑎᖃᑦᑕᖅᓯᒪᓕᕐᒪᑕ ᓄᓇᓕᒎᖅ 
ᒫᓐᓇᕋᑖᖑᔪᖅ ᐊᒥᒐᔅᓯᓚᐅᕐᒪᑕ ᓱᐴᔫᖅᓯᐅᕐᒥᒃ, ᐃᒃᑲᓴᐅᒻᒥᒃ. ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 
ᐅᖅᓱᐊᓗᓕᕆᔨᒃᑯᓄᓪᓘᓐᓃᑦ ᐃᖅᑲᓇᐃᔭᖅᑎᒋᔭᖏᑦ ᑭᐅᔪᓐᓇᕐᒪᖔᑕ ᑕᒪᑐᒧᖓ ᐊᕐᕌᒎᒋᔭᑦᑎᓐᓄᑦ 
ᐅᒃᓴᔅᓴᐃᔾᔪᑎᐅᔪᓂᒃ ᐊᒥᒐᖏᑦᑐᓂᒃ ᐃᒐᓯᐅᒻᒥᒃ ᐅᖅᓱᐊᓗᒃᑖᖅᑎᑕᐅᔪᓐᓇᕐᒪᖔᑕ? ᖁᔭᓐᓇᒥᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐃᕝᔭᕈᑕᐃᓚᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᓯᕗᓪᓕᖅᐹᒥᒃ ᐊᐱᖅᑯᑕᐅᖅᑲᐅᔪᖅ 
ᐃᓚᒋᖅᑰᖏᑕᕋ, ᐃᓚᒋᖅᑰᖏᑕᕋᓗᐊᕐᕋ ᑭᓯᐊᓂ ᐅᖃᕈᒪᓪᓗᖓ ᑖᒃᓱᒧᖓ, I’ll take that as notice. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑏ ᓇᓗᓇᐃᖅᓯᕕᒋᕙᒋᑦ ᑖᓐᓇ ᐊᐱᖅᑯᑎᒋᔭᐃᑦ ᐅᑎᖅᕕᐅᓛᕋᕖᒡᒎᖅ. 
ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᖃᒪᓂᖅᑐᐊᕐᒧᑦ, ᒪᓕᒐᓕᐅᖅᑎ ᓯᒪᐃᓚᒃ. 
 
ᐊᐱᖅᑯᑦ 564 - 2(4): ᐅᖅᓱᐊᓗᐃᑦ ᖃᒪᓂᖅᑐᐊᕐᒦᑦᑐᑦ (ᓯᒪᐃᓚᒃ) 
 
ᓯᒪᐃᓚᒃ: ᒪ’ᓇ, ᐅᖃᖅᑏ. ᒪᒥᐊᓇᐅᒐᓗᐊᖅ ᖃᐅᔨᒪᓚᐅᖏᓇᒪ ᑖᓐᓇ ᓇᒧᑦ ᐊᐱᖅᓱᒐᐅᓗᐊᑕᕐᒪᑦ ᐅᓪᓗᒥ. 
ᖃᐅᔨᒪᓚᐅᕐᕈᒪ ᐊᓯᐊᓄᑦ ᐊᐱᖅᓱᕋᔭᓚᐅᕐᕋᓗᐊᖅᑐᖓ. ᑭᓯᐊᓂ ᐅᖃᖅᑏ, ᑖᓐᓇ ᒥᓂᔅᑕ ᓄᓇᓕᓐᓂ 
ᒐᕙᒪᓕᕆᓂᕐᒧᑦ ᐅᖅᓱᐊᓗᓕᕆᓂᕐᒧᑦ ᓄᓇᕗᒻᒥ ᒥᓂᔅᑑᒻᒫᒻᒪᑦ.  
 
ᖃᐅᔨᒪᓪᓗᓂᓗ ᖃᓄᖅ ᖃᒪᓂᖅᑐᐊᕐᒥ ᐱᕙᓪᓕᐊᓪᓗᐊᖅᑎᒋᓕᕐᒪᖔᑕ ᑕᒪᒃᑯᐊ ᐅᔭᕋᑦᑕᕆᐊᑦ ᓴᓇᔪᒪᔪᑦ 
ᕿᓂᖅᐸᓪᓕᐊᑐᐃᓐᓇᑐᓪᓗ. ᑕᒪᓐᓇ ᐊᐱᖅᑯᓯᕆᑦᑕᓚᐅᖅᓯᒪᒐᓗᐊᖅᑐᒍ ᑖᒃᓱᒧᖓᑦᓴᐃᓐᓇᖅ ᕖᕗᐊᕆᒥ ᑲᑎᒪᑉᓗᑕ. 
ᐅᖃᖅᑏ. ᐊᐱᖅᓱᕈᑎᒋᑦᑕᓚᐅᖅᖢᒋᑦ ᑕᒪᒃᑯᐊ ᐅᑭᐅᖅ ᑮᓇᐅᔭᖅᑐᖅᑎᑕᐅᖅᔪᐊᓕᓚᐅᕐᒪᑕ ᑖᒃᑯᓂᖓ 
ᐅᖅᓱᐊᓗᓕᕆᔨᒃᑯᓐᓂᑦ ᐊᒥᒐᓗᐊᖅᑐᓂᒃ ᐅᖅᓱᐊᓗᓐᓂᒃ ᖃᒪᓂᖅᑐᐊᕐᒧᑦ ᑎᑭᑎᑦᑎᓚᐅᕐᒪᑕ ᐊᕐᕌᓂᐅᓚᐅᖅᓯᒪᔪᖅ.  
 
ᒫᓐᓇᒧᑦ ᑎᑭᑦᖢᒍ ᑖᒃᑯᐊ ᐅᖅᓱᐊᓗᓕᕆᔨᒃᑯᑦ ᖃᓄᑭᐊᖅ ᑕᒪᒃᑯᓂᖓ ᐅᔭᕋᓐᓂᐊᖅᑎᓂᒃ ᓴᓇᔪᒪᔪᓂᒃ 
ᕿᓂᕈᒪᔪᓂᓪᓗ ᐱᓕᕆᖃᑎᖃᖅᓯᒪᓕᖅᐳᑦ ᐅᐱᓐᖔᖑᓂᐊᖅᑐᖅ ᐊᐅᔭᐅᓂᐊᖅᑐᖅ ᖃᓄᖅ ᓈᒻᒪᑦᑐᒥᒃ 
ᐅᖅᓱᐊᓗᒻᒥᒃ ᐱᔭᐅᔪᒪᔪᒥᒃ ᓂᐅᕕᒐᐅᔪᒪᔪᒥᓪᓗ ᒐᕙᒪᒃᑯᑦ ᑮᓇᐅᔭᓕᐅᕈᑎᒋᔪᓐᓇᖅᑕᖓᓐᓂᒃ. ᖃᓄᖅ ᑕᒪᒃᑯᓂᖓ 
ᑖᒃᑯᐊ ᐅᖅᓱᐊᓗᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᑕᒪᒃᑯᓂᖓ ᖃᓄᖅ ᐱᓕᕆᖃᑎᖃᖅᓯᒪᓕᕐᒪᖔᑕ ᐃᒻᒪᖄ ᒫᓐᓇ 
ᐅᓂᒃᑳᕈᓐᓇᕋᔭᖅᐹ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐅᖅᓱᐊᓗᓕᕆᔨᒃᑯᓐᓄᑦ ᐱᓕᕆᐊᕐᓕᒃ, 
ᒥᓂᔅᑕ ᐸᕋᐅᓐ. 

ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓛᒃ ᓇᓚᐅᒃᑐᖅ ᑖᓐᓇ ᑲᑎᒪᔨ ᐅᖅᓱᐊᓗᒃᑕᑦᑳᓂᒃ 
ᖃᒪᓂᖅᑐᐊᕐᒥ ᐊᖏᔪᒥᒃ ᐊᑐᖅᑕᐅᕙᓪᓕᐊᖏᓐᓇᕐᒪᑦ.  
 
ᑕᐃᒃᑯᐊᓗ ᐅᔭᕋᑦᑕᕆᐊᓐ ᐱᓕᕇᓐᓇᓂᐊᖅᑐᔅᓴᐅᓪᓗᑎᒃ. ᐊᒥᓱᓐᖑᐸᓪᓕᐊᔪᑦ ᓴᓇᔨᖏᑦ ᓇᓗᓇᓐᖏᒻᒪᑦ. 
ᐅᖅᓱᐊᓗᓪᓗ ᐊᑐᖅᑕᐅᕙᓪᓕᐊᔪᖅ ᐊᒥᒐᖅᐸᓪᓕᐊᓕᖅᖢᓂ ᐱᒻᒪᑦ. ᑕᐃᒪ ᑖᒃᑯᐊ ᐸᕐᓇᒃᑎᐅᖃᑕᐅᒻᒪᑕ CGS-ᑯᑦ 
ᑖᒃᑯᐊ ᒥᒃᓵᓄᑦ ᐸᕐᓇᐃᓇᕐᓂᐊᖅᑐᑦ ᐊᒻᒪ ᖃᐅᔨᓴᐃᓐᓇᓂᐊᖅᑑᒐᓗᐃᑦ ᑕᒪᑐᒪ ᒥᒃᓵᓄᑦ.  
 
ᐃᒻᒪᖄ, ᐅᖃᕈᓐᓇᖅᑐᖓ ᐅᓪᓗᒥ ᐃᒪᓐᓇᐃᑦᑐᒥᒃ, ᑕᐃᓐᓇ ᐊᑐᖅᑕᐅᓕᒃᑲᓐᓂᑐᐃᓐᓇᕆᐊᖃᑦᖢᓂ ᑰᔾᔪᐊᖅ. 
ᑕᐃᑰᓇ ᐅᖅᓱᐊᓗᒻᒥᒃ ᐴᔅᓴᖃᒻᒪᑦ ᑕᐃᑲᓂ ᖁᒥᐅᑕᐅᓂᐊᕐᓗᓂ ᐅᖅᓱᐊᓗᒃ. ᑕᐃᓐᓇᓗ ᖃᒪᓂᖅᑐᐊᕐᒥ 
ᐅᖅᓱᐊᓗᖃᐅᓯᖅᕕᖏᑦ ᐊᒥᒐᓗᐊᓕᕐᒪᑕ ᓈᒻᒪᒍᓐᓃᕐᒪᑕ. ᖃᓂᖅᑐᒥᓗ ᐱᑖᒃᑲᓂᕐᓂᐊᕐᒪᖔᑕ ᓇᓗᓇᖅᓱᓂ 
ᐅᖅᓱᐊᓘᓯᖅᕕᒃᓴᒥᒃ ᖃᒪᓂᖅᑐᐊᕐᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᓯᒪᐃᓚᒃ. 
 
ᓯᒪᐃᓚᒃ: ᒪ’ᓇ, ᐅᖃᖅᑏ. ᑕᒪᓐᓇᑦᓴᐃᓐᓇᖅ ᐅᖃᐅᓯᕆᓚᐅᖅᓯᒪᒐᑦᑎᒍ ᐊᐱᖅᑯᓯᕆᑦᑕᓚᐅᖅᑐᒍᓗ ᐅᑭᐅᖅ 
ᑲᑎᒪᑎᓪᓗᑕ. ᑕᒪᒃᑯᐊ ᐅᑉᓱᐃᓪᓗ ᐅᖅᓱᐊᓗᐃᓪᓗ ᐊᒥᒐᓗᐊᕐᓂᕆᓂᐊᖅᑕᖓ ᐅᑭᐅᖑᔪᖅ ᖃᒪᓂᖅᑐᐊᕐᒥ.  
 
ᐅᐱᓐᖓᔅᓵᖏᓛᖅ ᑕᐃᓐᓇ ᑎᒻᒥᓲᖑᔪᑦ ᑎᓴᒪᓕᒃ Hercules ᑕᓪᓕᒪᐃᖅᖢᓂ ᖃᒪᓂᖅᑐᐊᕐᒧᑦ ᑎᑭᓚᐅᕌᓂᒻᒪᑦ 
ᐅᖅᓱᒥᒃ, ᒑᓯᓕᒻᒥᒃ ᐊᑦᔭᖢᖅᖢᓂ ᖃᒪᓂᖅᑐᐊᕐᒧᑦ. ᐊᒻᒪ ᓂᕆᐅᓇᖅᓯᓐᓇᓕᕆᓪᓗᓂ ᐃᒻᒪᖃ 30 ᐅᖓᑖᓂᓘᓐᓃᑦ 
ᑎᑭᑦᑖᓂᐊᖅᑐᖅ ᖃᒪᓂᖅᑐᐊᕐᒧᑦ ᐅᖅᓱᐊᓗᒻᒥᒃ ᐊᑦᔭᑐᕐᓗᓂ ᖃᒪᓂᖅᑐᐊᕐᒧᑦ ᓯᑲᐅᓗ ᑎᑭᒋᐊᓪᓚᓯᒐᓗᐊᖅᖢᑎᒃ 
ᑭᓯᐊᓂ ᐊᒥᒐᔅᓯᓂᐊᖅᑐᒍᑦ ᓇᓗᓇᕈᓐᓃᖅᖢᓂ. 
 
ᑕᐃᒪᓐᓇ ᑕᒪᓐᓇ ᑕᐅᑐᒃᖢᒍ ᐃᓱᒫᓗᓐᓇᓕᕐᒪᑦ ᑖᒃᑯᐊ ᐅᖅᓱᐊᓗᓕᕆᔨᒃᑯᑦ ᖃᐅᔨᓴᑦᓯᐊᖅᑕᕋᓗᐊᖅᐹᑦ 
ᐊᕐᕌᒎᔪᒫᖅᑐᖅ ᖃᓄᖅ ᐊᑐᓪᓗᐊᖅᑎᒋᓂᐊᕐᒪᖔᑕ.  
 
ᓇᓗᓇᓐᖏᑦᖢᓂᓗ ᖃᐅᔨᓇᖅᑕᓚᐅᖅᖢᓂᓗ ᑕᒪᒃᑯᐊ ᐅᔭᕋᓐᓂᐊᖅᑏᑦ ᕿᓂᖅᑐᑦ, ᕿᓂᕈᒪᔪᑦ 
ᐅᖅᓱᐊᓗᓕᕆᔨᒃᑯᓐᓄᑦ ᐊᒥᓱᐃᖅᖢᑎᒃ ᐅᖃᓗᖃᑦᑕᖅᓯᒪᒻᒪᑕ ᐊᕐᕌᒎᔪᒫᖅᑐᖅ ᖃᓄᖅ ᐊᑭᑎᒋᔪᒥᒃ 
ᓂᐅᕕᕈᒪᔪᒫᓐᓂᐊᕐᒪᖔᕐᒥᒃ. ᐅᖃᕈᓐᓇᖅᐳᖓᓕ ᐅᖅᓱᐊᓗᓕᕆᓂᕐᒧᑦ ᒥᓂᔅᑕᐅᔪᖅ ᖃᓄᖅ ᑖᒃᑯᐊ 
ᐅᖅᓱᐊᓗᓕᕆᔨᒃᑯᑦ ᐋᖅᑮᓯᒪᓕᕐᒪᖔᑕ ᐊᐅᔭᖅ ᐅᖅᓱᒥᒃ ᐅᖅᓱᐊᓗᒻᒥᓪᓗ ᑎᑭᓐᓂᐊᖅᑐᓂᒃ ᓈᒻᒪᑦᑐᓂᒃ 
ᐊᕐᕌᒎᓂᐊᖅᑐᒧᑦ ᑎᑭᓴᐃᓯᒪᒐᓗᐊᖅᒪᖔᑕ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᑦ ᒪᓕᒐᓕᐅᖅᑎ ᓯᒪᐃᓚᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ, ᐅᖅᓱᐊᓗᓕᕆᔨᒃᑯᓐᓄᑦ ᐱᓕᕆᐊᓕᒃ; 
ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐃᓱᒫᓘᑎ ᑖᓐᓇ. 
ᖃᒪᓂᑦᑐᐊᑐᐊᖑᙱᑦᑐᒥ ᓄᓇᒋᔭᑦᑎᓐᓂᑦᑕᐅᖅ ᓱᒃᑲᔪᐊᓗᖕᒥ ᓄᓇᓖᑦ ᑕᒪᒃᑯᐊ ᓄᖑᑦᑎᕙᓪᓕᐊᓕᕐᒪᑕ. 
ᐃᓚᖏᓪᓗ ᓄᓇᓕᖕᓂ ᐅᔭᕋᕐᓂᐊᕐᕕᐅᓯᒪᓪᓗᑎᒃ ᐅᖅᓱᐊᓗᖕᒥ, ᒑᓴᓖᓂᒡᓗ ᐊᑐᕈᒪᔪᑦ ᐅᓄᖅᓯᕙᓪᓕᐊᑐᐃᓐᓇᕐᒪᑕ. 
ᑭᖑᓂᑦᑎᓐᓂ ᐅᓄᕐᓂᕐᓴᐅᓕᕐᒪᑕ.  

ᐆᒃᑑᑎᒋᑐᐃᓐᓇᕐᓗᒍ, ᐅᖅᓱᐊᓗᓕᕆᔨᒃᑯᑦ ᐱᓕᕆᕕᒋᔭᖓᑦ 2,000,000 liters-ᓂᒃ ᖃᓪᓗᑎᓂᒃ 
ᐆᖅᑰᓴᐅᑎᓯᐅᑎᓂᒃ ᐱᓚᐅᕐᒪᑕ 700,000-ᓂᒃ, ᐊᑐᐃᓐᓇᐅᑎᓪᓗᑎᒃ ᖃᑦᑕᐅᔭᐃᑦ ᑰᒡᔪᐊᕌᓗᖕᒥ ᐱᔭᐅᓂᐊᖅᑐᑦ 
ᐊᒥᒐᕐᓯᔪᓄᑦ ᓄᓇᓕᖕᓂ. ᑕᕙ ᐅᖅᓱᐊᓗᓕᕆᔨᒃᑯᑦ ᓄᓇᓕᖕᓂᓗ ᒐᕙᒪᒃᑯᓪᓗ ᐅᓯᑲᖅᑕᖅᑐᑦ ᑕᐃᑲᙵ ᑰᒡᔪᐊᕐᒥ, 
ᖃᒪᓂᖅᑐᐊᕐᒥᑦ. ᑭᓱᐊᓂ, ᑖᓐᓇ ᑲᔪᓯᔭᐅᓂᐊᖅᑐ. 
 
ᑭᓯᐊᓂᓕ, ᑭᖑᕐᖓᒍᑦ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᔅᓯᖅᑎᒃᑯᑦ ᐅᖅᓱᐊᓗᓕᕆᔨᒃᑯᓪᓗ ᓇᐅᑦᑎᕐᓱᐃᓂᐊᖅᑐ 
ᖃᓄᐃᓕᐅᕐᓂᐊᕐᒪᖔᖅᑕ ᓯᕗᓂᒃᓴᑦᑎᓐᓂ. ᐸᕐᓇᐅᑎᓂᒃ ᓴᓇᔭᕆᐊᖃᕐᓂᐊᖅᑐᒍᑦ ᖃᒪᓂᑦᑐᐊᕐᒧᑦ ᑐᕌᖓᔪᓂᒃ. 
ᐃᒪᓐᓇᐃᑦᑐᓂᒃ, ᑕᐅᑐᑦᑐᖓ ᑰᒡᔪᐊᕐᒥ ᑕᐃᓐᓇ ᐊᑐᖅᑕᐅᔪᓐᓇᖅᑐᖅ ᖃᑦᑕᐅᔭᖁᑎᒋᔭᖏᑦ ᑰᒡᔪᐊᕐᒦᑦᑐᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᑦ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ ᐊᐃᑉᐹᓂ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᓯᒪᐃᓚᒃ. 
 
ᓯᒪᐃᓚᒃ: ᐄ, ᑕᐃᒪ, ᑕᒪᓐᓇ ᑕᐃᒪᓐᓇ ᐋᖅᑭᒃᓯᒪᔭᐅᑦᑐᐊᓂᖓ ᓇᐅᑦᓯᐅᒪᑐᖃᕐᓂᒃ ᑰᒡᔪᐊᕐᒥᒃ. ᖃᓄᑭᐊᖅ, 
ᑮᓇᐅᔭᖅᑐᓗᐊᖅᑕᕐᓂᐊᖅᑐᖅ ᓇᓗᓇᙱᑦᑐᖅ. ᐅᖅᓱᒥᒡᓗ, ᐅᖅᓱᐊᓗᖕᒥᓗ; ᐅᐱᕐᖔᖅ ᐅᐱᕐᖔᕐᓗ 
ᐊᒡᒋᖅᑐᕐᓂᐊᖅᑎᓪᓗᒋᑦ ᑎᖕᒥᓲᒧᑦ ᖃᒪᓂᖅᑐᐊᕐᒥ. ᑐᓴᖅᑎᑕᐅᓚᐅᕐᐳᒍ ᑕᒫᓂ 4,000,000 ᐅᖓᑖᓂ 
ᐊᑭᖃᕐᓂᐊᖅᑐᖅ. ᑕᐃᔅᓱᒪ ᑎᖕᒥᓲᒧᐃᓐᓇᖅ. ᒐᕙᒪᒃᑯᓪᓗ ᑮᓇᐅᔭᐃᓪᓕᐅᖏᓐᓇᕐᓂᐊᖅᖢᑎᒃ. ᑭᓯᐊᓂ ᑕᐃᒪᓐᓇ 
ᑮᓇᐅᔭᓂᒃ ᓲᕐᓗ ᐊᑐᕐᓂᕐᓗᒃᑐᑐᑦ ᐱᖏᓐᓇᓕᕆᓪᓗᑕ.  
 
ᑐᑭᓯᔪᒪᓐᓇᐅᒐᓗᐊ ᑖᒃᑯᐊ ᐅᖅᓱᐊᓗᓕᕆᓂᕐᒧᑦ ᐱᓕᕆᔨᐅᔪᑦ ᑲᖏᕐᓯᓂᕐᒥ ᐱᓕᕆᑦᓯᐊᖅᑕᕋᓗᐊᕐᒪᖔᑕ. 
ᐅᒡᓗᓗᑦᑖᖅ ᐱᓕᕆᕙᒃᑲᓗᐊᕐᐸᑦ ᐱᓕᕆᔭᕆᐊᖃᕌᖓᒥᒃ? ᐅᕙᓘᕝᕙ ᐃᓱᒪᕐᓱᑐᐃᓐᓇᓗᐊᓕᕐᓂᑯᒧᑦ ᑕᒪᒃᑯᐊ 
ᐋᖅᑭᐅᒪᔪᓐᓃᕐᐸᓪᓕᐊᑐᐃᓐᓇᓕᕐᐸᑦ ᓄᓇᓖᑦ ᐊᒥᒐᕐᓯᒪᓕᒪᒋᓐᓇᖅᖢᑎᒃ. 
 
ᖃᐅᔨᒪᒻᒫᕐᓱᑕᓗ ᖃᒪᓂᑦᑐᐊᕐᒥᒃ ᑖᒃᑯᐊ ᐋᒡᓃᑰᒃᑯᑦ ᓴᓇᕙᓪᓕᐊᔪᓪᓕ ᕼᐊᐳᑦᑐᓐᓈᖅᑐᒥᒃ ᓇᒻᒥᓂᕐᒥᓐᓂᒃ 
ᓂᐅᕕᐊᕆᓚᐅᖅᑕᒥᖕᓂᒃ ᐊᑐᕐᒪᑕᓕ. ᓯᑲᐅᖁᑎᖏᑦ ᑕᐃᒪ ᖃᒪᓂ’ᑐᐊᕐᒦᒻᒪᑕ ᓱᓕ. ᑖᒃᑯᓂᖓ 
ᐅᖅᓱᐊᓗᓕᕆᔨᒃᑯᓐᓂ ᓂᐅᕕᖅᑕᖏᒻᒪᑕ. ᑕᒪᒃᑯᐊ ᐃᖅᑲᓇᐃᔭᖅᑎᐅᔪᑦ ᐅᖅᓱᐊᓗᓕᕆᔨᒃᑯᓐᓂᑦ 
ᐱᓕᕆᑦᓯᐊᓕᕋᓗᐊᕐᒪᖔᑕ ᖃᐅᔨᓴᖅᑕᐅᖃᑦᑕᕋᓗᐊᕐᒪᖔᑕ ᑐᑭᓯᔪᒪᓐᓇ? ᐅᖃᖅᑎ. ᒪ’ᓇ. 
 
ᒪᓕᒐᓕᐅᖅᑎ ᐃᓚᖓᑦ: ᐊᐱᕆᑦᑎᐊᖅᐳᑎᑦ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐅᖅᓱᐊᓗᓕᕆᓂᕐᒧᓪᓗ ᐱᓕᕆᐊᓕᒃ, 
ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓚᖏᓐᓂᒃ ᐋᓐᓂᐊᕐᔪᒃᑲᒪ 
ᐅᖃᐅᓯᕆᔭᐅᔪᓂᒃ ᓄᓇᓕᓐᓄᑦ ᒐᕙᒪᒃᑯᓐᓄᓪᓗ ᐅᖅᓱᐊᓗᓕᕆᔨᒃᑯᓐᓄᓪᓗ, ᑕᐃᒪᓐᓇ. ᑕᐃᒪ ᐊᐱᕐᓱᕈᓐᓇᖅᑐᖓ 
ᖃᓄᐃᓕᐅᓕᕐᒪᖔᑕ. ᐄ, ᐱᓕᕆᔪᑦ. ᐅᖅᓱᐊᓗᖃᖅᑐᐃᓐᓇᐃᑦ ᓄᓇᕗᒦᑦᑐᑦ.  
 
ᐃᒃᑯᐊᓕ ᕼᐊᒻᓚᒃᑯᑦ ᑲᑎᒪᔨᖏᑦ ᓄᓇᓕᖕᓃᑦᑐᑦ ᐸᕐᓇᐅᑎᓕᐅᕐᓯᒪᕚᑦ? ᐅᖅᓱᐊᓗᓕᕆᓂᕐᒧᑦ ᑐᕌᖓᔪᒥ 
ᐊᖏᖃᑎᖃᓕᕌᖓᒥᒃ ᕿᑎᕐᒥᐅᑦ ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᓐᓂᒡᓘᓐᓃᑦ. ᑕᐃᒪᓐᓇ ᐅᖅᓱᐊᓗᖕᓂ 
ᐊᒥᒐᕐᓯᖏᑦᑐᑦ ᑕᐃᒃᑯᐊ ᖃᒪᓂᑦᑐᐊᕐᒥᐅᑕᐃᑦ ᐅᖅᓱᐊᓗᖕᓂ ᓄᖒᑦᑎᓂᐊᙱᒻᒪᑕ ᒑᓴᓖᓂᒡᓘᓐᓃᑦ.  

ᑖᔅᓱᒧᖓ ᐊᐱᖅᑯᑏᑦ ᑕᕝᕙᖓᑦ ᓴᖅᑭᒻᒪᑦ ᐅᖅᓱᐊᓗᓕᕆᔨᒃᑯᓐᓄᑦ ᐊᒻᒪ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᓕᕆᔪᑦ. 
ᐋᓐᓂᕐᓚᒃᑲᒻᒪ, ᐄ, ᐱᓕᕆᔪᑦ.  
 
ᐱᓕᕆᑦᑎᐊᖅᑐᑦ, ᑕᐃᒃᑯᐊ ᓄᓇᓕᖕᓂ ᐱᓕᕆᓂᖃᑦᑎᐊᕐᒪᑕ ᐊᒻᒪ ᐱᔭᕐᓂᖏᑦᑐᓕᕆᔨᖁᑎᖏᑦ 
ᐊᐅᓪᓚᖅᑎᑕᐅᖃᑦᑕᖅᖢᑎᒃ ᐊᒻᒪ ᑎᑭᓴᐃᖃᑦᑕᖅᖢᑎᒃ ᓄᓇᓕᖕᓄᑦ, ᑭᐅᑦᓴᐅᑎᒋᕙᒃᑐᓂᒃᑯᐊ. ᑭᒡᒍᓯᖓ, ᐄ. 
ᑕᐃᒃᑯᐊ ᐱᓕᕆᖃᑦᑕᖅᑐᑦ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐅᖅᓱᐊᓗᓕᕆᔨᒃᑯᓪᓗ ᐱᓕᕆᖃᑎᒌᑦᑎᐊᖅᑐᑦ, 
ᐊᒃᓱᕈᖅᖢᑎᓪᓗ ᐃᖅᑲᓇᐃᔭᑦᑎᐊᖅᑐᑦ. ᖁᔭᓐᓇᒦᖅᐸᕋᓗ ᐃᖃᓗᑦᑑᑦᑎᐊᕐᒦᑦᑐᒥᑦ ᒪᓕᒐᓕᐅᖅᑎ ᖁᔭᓐᓇᒦᖅᑲᐅᒻᒪᑦ 
ᓄᓇᕗᒻᒥᐅᓂᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᖏᓐᓄᑦ ᑕᐃᒪᓐᓇ ᑕᐃᓯᖅᑲᐅᒻᒪᑦ ᐅᐱᒋᑦᑎᐊᖅᐸᕋ. 
ᐃᖅᑲᓇᐃᔭᖅᑎᓕᒫᖏᑦ ᒐᕙᒪᒃᑯᑦ ᐱᓕᕆᓇᓱᑉᐸᒻᒪᑕ ᐱᓕᕆᔪᓐᓇᖅᑕᖏᓐᓂᑦ.  
 
ᓄᓇᕗᑦ ᒐᕙᒪᒃᑯᖏᑦ ᑕᒪᑐᒥᖓ ᐱᔪᒪᓚᐅᕐᒪᑕ ᐃᑲᔪᖅᑐᕆᐊᖃᕋᑦᑎᒍ. ᐊᐱᖅᓱᕆᐊᖃᖅᑲᐅᓐᖏᑕᕗᑦ 
ᐃᖅᑲᓇᐃᔭᑦᑎᐊᕆᐊᖃᖅᑰᒻᒪᑕ ᑕᐃᒪᓕ ᐃᓂᖅᑎᖅᑕᐅᓲᖑᒻᒥᒻᒪᑕ ᐃᓂᖅᑎᖅᑕᐅᔭᕆᐊᖃᓕᕌᖓᑕ. ᐄ, 
ᖃᒪᓂᖅᑐᐊᕐᒥᐅᓄᑦ ᐸᕐᓇᐅᑎᓕᐅᖅᑐᒍᑦ ᑕᐃᒃᑯᐊ ᐱᔭᕆᐊᖃᖅᑕᖏᑦ ᓱᓇᒃᑯᑏᑦ ᐊᑐᖅᑕᐅᑦᑎᐊᖁᓪᓗᒋᑦ 
ᐅᖅᓱᐊᓗᒻᒧᑦ ᐊᒻᒪᓗ ᒑᓴᓖᒧᑦ. ᐱᒻᒪᕆᐅᒻᒪᑦ ᐱᓕᕆᑦᑎᐊᖁᓪᓗᑕ. 
 
ᐃᓚᖏᓐᓂᑦ ᓄᓇᓕᖕᓂ ᖃᑦᑕᐅᔭᑭᔅᓴᓕᕐᒪᑕ ᓯᕗᓪᓕᐅᔾᔭᐅᓯᒪᓪᓗᑎᓪᓗ ᐱᓕᕆᔭᐅᓂᐊᖅᑐᑦ ᓄᓇᓕᖕᓂᑦ ᐊᒻᒪ 
ᐅᖅᓱᐊᓗᓕᕆᔨᒃᑯᑦ ᐱᓕᕆᕝᕕᖓᓐᓂ ᓇᑉᐸᖅᑎᕆᓂᐊᓕᕐᒥᒻᒪᑕ ᐃᒡᓗᓂᒃ. ᓄᓇᓕᖕᒥᐅᑦ ᐅᓄᖅᑐᑦ ᐊᒃᓱᐊᓗᒃ 
ᐅᓄᖅᑐᓂᒃ ᑭᓐᖒᒪᒃᓯᒻᒪᑕ, ᖃᑦᑕᐅᔭᑐᐊᖑᓐᖏᑦᑐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐱᖓᔪᐊᑦ ᐊᒻᒪ ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ 
ᓯᒪᐃᓚᒃ. 
 
ᓯᒪᐃᓚᒃ: ᒪ'ᓇ, ᐅᖃᖅᑏ. ᒥᓂᔅᑕᐅᑉ ᐊᐱᕆᒻᒪᖓ ᐄ, ᑭᐅᔪᓐᓇᑦᑎᐊᖅᑕᕋ. ᑖᒃᑯᐊ ᕼᐋᒻᒪᓚᒃᑯᑦ ᖃᒪᓂᑦᑐᐊᕐᒥ 
ᐸᕐᓇᖅᓯᒪᐃᓐᓇᖅᑐᑦ ᐊᕐᕌᒍᑕᒫᑦ, ᐊᕐᕌᒍᓄᑦ ᖃᐃᓂᐊᖅᑐᓄᑦ ᑕᒪᒃᑯᓂᖓ ᐅᔭᕋᓐᓂᐊᖅᑎᓂᒃ ᐊᓯᖏᓐᓂᓪᓗ 
ᑲᑎᒪᖃᑎᖃᐃᓐᓇᖅᑐᑎᑦ ᐱᓕᕇᓐᓇᖅᑐᑦ. ᑕᒪᓐᓇᓗ ᐅᖅᓱᐊᓗᒃ ᐅᖅᓱᕐᓗ ᖃᒪᓂᑦᑐᐊᑉ  ᐊᑐᒐᐅᔪᖅ ᐅᑭᐅᖅ 
ᖃᒪᓂᑦᑐᐊᑉ ᐃᓗᐊᓃᒻᒪᑦ ᐊᑐᖅᑐᒃᓴᐅᑎᑕᐅᓪᓗᓂᓗ ᐅᑭᐊᒃᓵᖅ ᖃᐅᔨᔭᐅᓕᓚᐅᖅᑐᓂ ᐅᖅᓱᐊᓗᓕᕆᔨᒃᑯᓐᓂᑦ 
ᐊᒥᒐᓗᐊᖅᑐᒥᒡᒎᖅ ᑎᑭᓴᐃᓐᓂᕐᒪᑕ.  
 
ᑭᖑᓪᓕᖅᐹᒥᑦ ᐊᐱᕆᓚᒍ, ᐅᖃᖅᑏ, ᒫᔅᓯᒥ ᒥᓂᔅᑕ ᑎᑎᕋᕐᕕᒋᓚᐅᖅᓯᒪᒐᒃᑯ ᑕᒪᒃᑯᓂᖓ ᐅᖅᓱᐊᓗᓕᕆᓂᕐᒧᑦ 
ᐱᔾᔪᑎᖃᖅᑐᓂᒃ ᑎᑎᕋᕐᕕᒋᓚᐅᖅᓯᒪᒐᒃᑯ ᐊᐱᖅᓱᖅᑐᒍᓗ ᕿᓂᕕᔾᔪᐊᓕᓚᐅᕋᓗᐊᕐᒪᑦ ᑕᐅᕙᓂ ᖃᒪᓂᑦᑐᐊᕐᒥᑦ 
ᑕᕝᕙᓂᓗ ᐊᐅᓚᔨᓐᖏᑦᓯᐊᖅᖢᓂᐅᒃ, ᐃᖅᑲᐃᔪᓐᓇᖏᑦᑎᐊᖅᖢᓂᓗ ᑭᐅᓚᐅᖅᓯᒪᒐᓗᐊᕐᒪᖓ ᑕᐃᒃᑯᓄᖓ 
ᑎᑎᖅᑲᓄᑦ ᒫᔅᓯᒥ ᑎᑎᕋᓚᐅᖅᑕᕐᓄᑦ.  
 
ᐊᐱᕆᔪᓐᓇᖅᐸᕌ ᑕᕝᕙᓂ ᑲᑎᒪᓂᕆᔭᑦᑎᓐᓂᑦ ᑕᐃᒃᑯᓄᖓ ᑎᑎᖅᑲᓄᒃ ᒫᔅᓯᒥ ᑎᑎᕋᐅᓯᕆᓚᐅᖅᑕᖏᑦ ᑖᔅᓱᒪ 
ᒥᓂᔅᑕᒧᑦ, ᑭᐅᔪᓐᓇᕋᔭᖅᑯᖃᐃ, ᑭᐅᔪᓐᓇᕋᔭᖅᐸᓪᓗ ᖁᕕᐊᓇᕕᔾᔪᐊᕋᔭᖅᑐᖅ. ᒪ'ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᓄᓇᓕᓐᓂᑦ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐳᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒃᑯᐊ ᑭᐅᓇᓱᒋᓚᐅᕋᖅᑕᒃᑲ ᑭᓯᐊᓂ  

ᑭᐅᓐᖏᓐᓂᕈᒃᑭᑦ ᒪᒥᐊᓇᖅ ᐊᒻᒪ ᕿᓂᕐᓂᐊᖅᐸᒃᑲ ᒫᓐᓇ ᐱᐊᓂᖅᑳᖅᓯᒪᔪᒥᑦ ᖃᐃᑦᑎᓂᐊᖅᐸᕋ. 
 
ᐊᒻᒪᓗ ᖃᐅᔨᒪᒫᖅᖢᖓ ᑕᐃᒃᑯᐊ ᕼᐋᒻᒪᓚᒃᑯᑦ ᖃᒪᓂᑦᑐᐊᕐᒥᑦ ᐃᓕᕆᑦᑎᐊᖅᑐᑦ, ᐱᓕᕆᖃᑎᒋᖃᑦᑕᕋᑦᑎᒋᓘᓐᓃᑦ 
ᖃᐅᑕᒫᕐᓚᒃ. ᓄᓇᓕᓐᓂᑦ ᑕᒪᐃᓐᓂᒃ ᑖᒃᑯᐊ ᕼᐋᒻᒪᓚᒃᑯᑦ ᖃᓂᒌᑦᑐᒥᑦ ᐱᓕᕆᖃᑎᒌᑦᑎᐊᖅᑐᒍᒃ ᐊᒻᒪᓗ 
ᐅᖃᓪᓚᖃᑎᒌᖃᑦᑕᖅᑐᑕ ᐱᒐᑦᑕ ᐊᓕᐊᓇᐃᑦ ᐃᖅᑲᐃᑎᑦᑎᒻᒪᑦ ᑖᓐᓇ ᑲᑎᒪᔨᐅᖃᑎᒐ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 6 ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, 
ᒪᓕᒐᓕᐅᖅᑎ ᑲᑦᑐᒃ. 
 
ᐊᐱᖅᑯᑦ 565 - 2(4): ᐃᓄᓕᒫᖅᓯᐅᑎᓂᑦ ᐃᒡᓗᓕᐅᕐᓂᒃᓴᖅ ᓴᓂᑭᓗᐊᕐᒥ (ᑲᑦᑐᒃ) 
 
ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᐱᓕᕆᐊᖃᖅᑐᒧᑦ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᓐᓂᑦ.  
 
ᑖᒃᑯᐊ ᓄᓇᕗᒻᒥ ᐃᒡᓗᓕᕆᓂᕐᒧᑦ ᑖᒃᑯᐊ ᑮᓇᐅᔭᖃᖅᑎᑦᑎᔪᑦ ᐱᔾᔪᑎᒋᓪᓗᒋᓪᓗᒋᑦ ᓴᑭᓂᓗᐊᕐᒥᐅᑦ, 27-ᓂᒃ 
ᓄᑖᓂᒃ ᐃᒡᓗᑖᕐᓂᐊᕐᒪᑕ 2006-ᒥ ᐊᒻᒪᓗ 2009 ᐊᑯᓐᓂᖓᓂ. ᖁᔭᓐᓇᒦᕈᒪᔭᕋ ᒥᓂᔅᑕ ᒫᓐᓇᓵᖑᓚᐅᖅᑐᖅ 
ᑎᑎᕋᓚᐅᕐᒪᑦ ᐅᕙᓐᓄᑦ ᐅᖃᐊᑎᓪᓗᓂᖓ ᑖᒃᑯᐊ ᐱᖓᓱᑦ, ᑕᓪᓕᒪᐅᓪᓗᑎᒃ ᑲᑎᓐᖓᓂᐊᖅᑐᑦ ᐃᒡᓗᐃᑦ 
ᓴᓇᔭᐅᓂᐊᕐᓂᖏᓐᓄᑦ ᐊᕐᕌᒍᓂᒃ 2006-07 ᐊᒻᒪᓗ 2007-08-ᒧᑦ.  
 
ᒥᓂᔅᑕᐅᑉ ᑐᓴᖅᑎᒍᓐᓇᖅᐹᖓ ᐅᓪᓗᒦ ᖃᑦᑎᓂᒃ ᓄᑖᓂᒃ ᓴᓇᓂᐊᕐᒪᖔᑕ ᓴᓂᑭᓗᐊᕐᒥᑦ ᐃᓪᓗᓂᒃ 2008-09 
ᐊᐅᔭᐅᓂᐊᖅᑐᒥᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎ: ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᓴᓂᑭᓗᐊᕐᒥᐅᑕᒪᐅᑕᐅᔪᑦ ᐃᒡᓗᕐᔪᐊᑦ 
ᖃᑦᑎᓪᓚᕆᐅᒻᒪᖔᑕ ᐱᓯᒪᓐᖏᓇᒃᑭᑦ ᑭᓯᐊᓂ ᑕᕝᕙᓂ ᓄᓇᕗᑦ Housing Trust-ᒥᑦ 725 ᐃᓪᓗᓂᒃ 
ᐃᓪᓗᓕᐅᖅᑎᔅᓴᒪᐅᑕᐅᔪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᑲᑦᑐᒃ. 
 
ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᕗᖔ ᑕᐃᒃᑯᐊ 700 ᐅᖓᑖᓅᑦ ᑕᐃᒪᓐᓇ ᐃᓪᓗᓕᐅᖅᑕᐅᓂᐊᕐᒪᑕ 
ᓴᓂᑭᓗᐊᕐᒥᐅᑦ ᐊᕐᕌᒍᓂᒃ ᐱᖓᓱᓂᒃ?  
 
>>ᐃᓪᓚᖅᑐᑦ 
 
ᖁᔭᓐᓇᒦᒃ, ᐅᖃᖅᑏ.ᐃᓚᒋᐊᕈᑎᒋᔭᕋ ᓯᕗᓪᓕᖅᐹᖅ ᓄᓇᕘᒻᒥ ᐃᓪᓗᓕᕆᓂᕐᒧᑦ ᑮᓇᐅᔭᖃᑦᑎᑦᓯᔪᑦ, 
ᑮᓇᐅᔭᖃᑦᑎᑦᓯᓂᐊᖅᑐᑦ ᐃᓪᓗᓕᐅᕐᓂᕐᒧᑦ ᐸᕐᓇᐅᑎᒋᔭᖓᓐ ᐋᖅᑭᒃᑕᐅᓯᒪᒻᒪᑦ ᐃᓕᓐᓂᐊᖅᑎᑕᐅᓂᐊᕐᓗᑎᒃ 
ᓴᓂᑭᓗᐊᕐᒥᐅᑦ. ᐃᓕᓐᓂᐊᖅᑎᑕᐅᓂᐊᕐᓗᑎᓪᓗ ᓴᓇᒋᐅᔅᓴᓂᕐᒧᑦ ᕿᔪᓕᕆᓂᕐᒧᑦ. ᑖᓐᓇ ᒥᓂᔅᑕ ᐅᖃᕈᓐᓇᖅᐹ 
ᐅᓪᓗᒥ ᖃᑦᓯᓂᒃ ᐃᓕᓐᓂᐊᖅᑎᑕᐅᔪᖃᕐᓂᐊᕐᒪᖔᑦ ᐊᒻᒪᓗ ᖃᑦᓯᓂᒃ ᐃᖅᑲᓇᐃᔮᒃᓴᖃᕐᓂᐊᕐᒪᖔᑦ 
ᓴᓂᑭᓗᐊᕐᒥᐅᓄᑦ ᐊᕐᕌᒍᒥ ᐊᑐᖅᑐᒥ ᓴᓇᓐᓇᐅᓂᐊᖅᑐᒥᒃ ᐃᓪᓗᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂᒃ ᐱᓕᕆᐊᕐᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓵᔨᑎᒍᑦ); ᖁᔭᓐᓇᒦᒃ, ᐅᖃᖅᑏ. ᐄ, ᑕᐃᓐᓇ ᓯᕗᓪᓕᖅᐹᒥᒃ 27-ᕙᐅᓂᐊᖅᑐᑦ 
ᓴᓂᑭᓗᐊᕐᒧᑦ ᐊᒻᒪᓗ ᐃᒡᓗᐃᑦ ᓄᑖᖅ. ᐊᒻᒪᓗ ᑖᓐᓇ ᐊᐱᖅᑯᑎᒋᖅᑲᐅᔭᖓ ᑕᐃᒃᑯᐊ ᐃᓕᓐᓂᐊᖅᑎᑕᐅᓂᐊᖅᑐᑦ 
ᐃᒻᒪᖄ 35-ᓘᓐᓃᑦ 40-ᓘᓐᓃᑦ ᐃᓕᓐᓂᐊᖅᑎᑕᐅᓂᐊᖅᑐᑦ ᑖᒃᑯᐊ ᐃᓪᓗᕐᔪᐊᓕᐅᕐᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᕆᐊᕈᑦ ᒪᓕᒐᓕᐅᖅᑎ ᑲᑦᑐᒃ. 

ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᒥᓂᔅᑕ ᑎᑎᕋᕈᓐᓇᖅᐹ ᕼᐋᒻᓚᒃᑯᑦ ᑲᑎᒪᔨᖏᓐᓄᑦ ᓄᓇᓕᓐᓂᓗ 
ᐃᓪᓗᓕᕆᔨᒃᑯᓐᓄᑦ ᓴᓂᑭᓗᐊᕐᒥ ᑐᓴᖅᑎᓪᓗᒋᑦ ᑭᒃᑯᑐᐃᓐᓇᐃᑦ ᐃᓪᓗᒃᓴᕆᓂᐊᖅᑕᖏᑦ ᖃᑦᓯᐅᓂᐊᕐᒪᖔᑕ 2008-
ᖑᓂᐊᖅᑐᒥᒃ. ᖁᔭᓐᓇᒦᒃ. ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᓄᓇᕘᒻᒥ ᐃᓪᓗᓕᕆᔨᕐᔪᐊᑯᓐᓄᑦ ᐱᓕᕆᐊᕐᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ (ᑐᓴᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑎᑎᕋᕈᓐᓇᓂᐊᖅᑐᖓ ᑲᑎᒪᔨᐅᔪᒧᓪᓗ 
ᕼᐋᒻᓚᒃᑯᓪᓗ ᑲᑎᒪᔨᖏᓐᓄᑦ ᖃᓄᑎᒋ ᐃᓪᓗᓕᐅᖅᑐᖃᕐᓂᐊᕐᒪᖔᑦ ᑕᐃᑲᓂ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᕆᐊᕈᑦ, 
ᒪᓕᒐᓕᐅᖅᑎ ᑲᑦᑐᒃ. 
 
ᑲᑦᑐᒃ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ ᐊᐱᕆᒍᑎᒋᖅᑲᐅᔭᕋ ᑕᕝᕙᓂ 2008-09 ᖃᑦᓯᑦ ᓴᓇᔭᐅᓂᐊᕐᒪᖔᑕ 
ᑕᕝᕙᓂ ᐊᐅᔭᐅᓂᐊᖅᑐᒥᒃ. ᑖᓐᓇ ᑭᐅᕋᐅᒍᑎᒋᔪᒪᑦᓯᐊᕐᓂᐊᖅᑕᕋ. ᐅᓪᓗᒥ ᑐᓴᖅᓯᒪᒐᒪ ᑖᒃᑯᐊ 
ᑐᓴᕈᒥᓇᑦᓯᐊᖏᑦᑐᒥᒃ ᑕᕝᕙᓂ ᐱᑕᖃᒻᒪᑦ 2008-09  ᐃᓪᓗᓕᐅᕐᓂᐅᓂᐊᖅᑑᑉ ᑕᑲᓇᓂ ᒥᒃᓵᓄᑦ. ᑖᓐᓇ ᒥᓂᔅᑕ 
ᐅᕙᓐᓂᒃ ᑐᓴᖅᑎᑦᑎᐊᕐᓂᐊᖅᐸ ᓱᒧᑦ ᑕᒪᓐᓇ ᑕᐃᒃᑯᐊ ᐃᓪᓗᐃᑦ ᓇᑉᐸᖅᑕᐅᓂᐊᓚᐅᖅᑐᑦ ᐃᒻᒪᖄ 
ᐃᑭᓪᓕᒋᐅᓚᖓᔪᐃᑦ ᑐᓴᖅᓯᒪᒐᓚᒃᑲᒪ. ᑖᓐᓇ ᐱᓕᕆᖃᑎᒋᑦᓯᐊᕈᒪᓂᐊᖅᑕᕋ, ᒍᓐᓇᓂᐊᖅᐸᕋᖃᐃ ᑕᕝᕙᓂ 
ᓯᕗᓂᒃᑎᓐᓂ? ᓇᑯᒻᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑲᑦᑐᒃ. ᓄᓇᕘᒻᒥ ᐃᓪᓗᓕᕆᔨᕐᔪᐊᑯᓐᓄᑦ ᐱᓕᕆᐊᕐᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᑐᓴᐅᒪᒐᓚᓐᖏᑦᑎᐊᓯᕋᒪ ᑕᐃᒃᑯᐊ ᓴᓂᑭᓗᐊᕐᒨᓚᖓᔪᐃᑦ 
ᐃᓪᓗᕐᔪᐊᑦ ᐃᓄᐃᓴᒃᓯᒋᐊᖅᑕᐅᓂᐊᕐᓂᖏᓐᓂᒃ ᖃᐅᔨᒪᒐᓗᐊᖅᑐᖓᓕ ᖁᑦᑎᑦᑐᒨᖓᐅᔪᑦ ᑕᐃᒃᑯᐊ ᐃᓚᖓᓄᑦ 
ᐱᔭᕆᐊᖃᕈᓐᓃᒪᔾᔪᒃ ᓄᑦᑎᓚᐅᕋᑦᑎᒍ ᐃᒃᐱᐊᔪᒻᒨᕙᓪᓚᐃᔪᖅ. ᐅᖃᕈᓐᓇᖅᑐᖓᖃᐃ ᐃᓄᐃᓴᔅᓯᒋᐊᖅᑕᐅᔾᔮᖏᑦᑐᑦ 
ᑕᑲᓇᓂ ᓴᓂᑭᓗᐊᕐᒥ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᒪᓕᒐᓕᐅᖅᑎ 
ᑰᓕ. 
 
ᐊᐱᖅᑯᑦ 566 - 2(4): ᐊᐅᓚᑦᑎᓂᖅ ᑐᓐᓂᕆᔪᓐᓇᕐᓂᕐᒥᒃ ᐱᔪᓐᓇᐅᑎᓂᑦ ᓄᓇᕗᒥ ᓄᓇᑖᕈᑎᒧᑦ 

ᐊᖏᕈᑎᐅᑉ ᐊᑖᓂ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔪᒪᔭᕋ ᐊᕙᑎᓕᕆᓂᕐᒧᑦ ᒥᓂᔅᑑᔪᒧᑦ.  

ᐅᖃᖅᑏ, ᐅᓇ ᐊᖏᕈᑎᓃᑦᑐᖅ Nunavut Land Claims Agreement 5.7.3 ᐱᔪᓐᓇᓂᕐᒥᒃ ᑐᓂᓯᓯᒪᒻᒪᑦ ᐃᓄᒃ 
ᑖᓐᓇ ᐊᔪᓐᖏᔾᔪᑎᓂᒃ ᐃᓅᖏᑦᑐᒧᑦ ᐱᖃᑎᒋᔭᐅᔪᒧᑦ, ᐅᐃᒋᔭᐅᔪᒧᓪᓘᓐᓃᑦ ᓄᓕᐊᕆᔭᐅᔪᒧᓪᓘᓐᓃᑦ 
ᐃᓅᖃᑎᒋᔭᒥᓄᑦ ᑐᓂᔾᔪᑎᒋᔪᓐᓇᖅᖢᓂᒋᑦ ᐃᓅᒍᓂ. ᐅᓇ ᒪᓕᒃᖢᒍ ᐱᔪᓐᓇᐅᑦ 5.7.3. ᑖᓐᓇ ᐅᖃᐅᓯᕆᔭᕋ 
ᐃᒪᓐᓇᐃᓕᓯᒪᒻᒪᑦ ᐊᒥᓲᒐᓗᐊᑦ ᑕᐃᒃᑯᐊ ᑕᐃᑲᓂ. ᐅᓇ ᐃᒪᓐᓇᐃᓕᖓᒻᒪᑦ, ᑖᓐᓇᒎᖅ ᓴᓐᖏᓂᖃᑉᐳᖅ ᐊᒻᒪ 
Authority ᐱᔪᓐᓇᖅᕕᖃᑉᐳᖅ ᐆᒪᔪᓕᕆᔩᑦ ᑲᑎᒪᔨᕋᓛᖏᑦ. ᑖᓐᓇ ᐃᓄᒃ ᑐᓂᓯᔪᓐᓇᑎᑦᖢᒍ ᐱᑦᔪᑎᓕᐅᕐᓗᒍ 
ᐅᕝᕙᓘᓐᓃᑦ ᐱᑦᔪᑎᖃᖏᓪᓗᒍ.  
 
ᐃᓱᒫᓗᓕᕋᒪ ᐅᓪᓗᒥᐅᔪᖅ ᑖᓐᓇ ᒪᓕᒃᑕᐅᑦᑎᐊᕐᕈᓐᓃᕐᒪᑦ ᒐᕙᒪᒃᑯᓐᓄᑦ. ᐊᒻᒪᓗ ᑐᑭᓯᐅᒪᓪᓗᖓ ᑖᒃᑯᐊ ᒐᕙᒪᒃᑯᑦ 
Conservation Office-ᖏ Assignment Forms-ᓂᑦ ᐋᖅᑮᓯᒪᔪᕕᓂᐅᒻᒪᕆᓕᕐᒪᑕ ᐃᒪᐃᑦᑐᓂᒃ. ᑖᒃᑯᐊ 
ᐃᓅᖏᑦᑐᓄᑦ, ᐃᓄᓐᓄᓪᓗ ᐊᑎᓕᐅᖅᑕᐅᑐᐃᓐᓇᕐᓗᑎᒃ. ᑭᓯᐊᓂ ᐅᓇᕼᐋᖕ ᒐᕙᒪᒃᑯᑦ ᑕᒪᒃᑯᓂᖓ 
ᐃᓱᒪᓕᐅᕆᐊᖃᖅᑰᖏᒃᑲᓗᐊᕐᒪᑕ. ᑕᐃᓐᓇ ᐅᖃᓕᒫᖅᑲᐅᔭᕋ 5.7.3 ᐱᔪᓐᓇᕐᓂᖅ ᑐᓂᔭᐅᓯᒪᔪᖅ HTO.  
 
ᒥᓂᔅᑕᖃᐃ ᐅᖃᕈᓐᓇᖅᐳᖅ ᐅᕗᖓ ᐃᓪᓗᒧᑦ ᐅᓪᓗᒥᐅᔪᖅ ᖃᓄᖅ ᑕᒪᒃᑯᐊ Conservation Officers 
ᐱᓕᕆᖃᑎᖃᕈᓐᓇᕐᒪᖔᑕ HTO-ᓂᑦ. ᑲᖏᖅᖠᓂᕐᒥᓕ ᑕᐃᒃᑯᐊ ᖃᐅᔨᓐᖏᑎᓪᓗᒋᓪᓘᓐᓂᑦ HTO 
ᑐᓂᓯᖃᑦᑕᓕᕐᒪᑕ. ᒥᓂᔅᑕ ᐅᓂᒃᑳᖁᔭᕋᓗᐊᕐᕋ ᓲᖅ ᑕᐃᒪᐃᓕᐅᕐᒪᖔᑕ? 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐊᕙᑎᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ. ᐄ, ᑖᒃᑯᐊ ᒐᕙᒪᒃᑯᑦ ᑲᒪᖃᑦᑕᑎᓪᓗᒋᑦ ᖃᐅᔨᒪᖏᑦᑐᖓ ᑕᒪᒃᑯᓂᖓ 
Assignments-ᖑᔪᓂᒃ. ᐃᒻᒪᖄ ᑕᐃᒃᑯᐊ ᐅᖃᖃᑎᒋᒐᔭᓐᓂᕈᑦᑎᒍ ᓄᓇᕗᑦ ᐊᑎᓕᐅᖅᓯᒪᔪᐃᑦ ᓄᓇᕗᒃᑯᓐᓂᑦ, 
ᓄᓇᕗᑦ ᑐᓐᖓᕕᒃᑯᑦ ᖃᓄᖅ ᑕᒪᓐᓇ ᓴᓐᖏᓕᒃᑲᓐᓂᕆᐊᕈᓐᓇᕐᒪᖔᑦᑎᒍ ᐊᒻᒪ ᐊᑐᖅᑕᐅᓂᕐᓕᐅᖅᑐᖃᕐᓂᖅᐸᑦ, 
ᐊᑐᖅᑕᐅᓂᕐᓗᒃᑕᐅᓂᖅᐸᓘᓐᓃᑦ ᑕᒪᓐᓇ ᑐᑭᓯᒍᒥᓇᑦᓯᐊᖅᑐᖅ. ᑕᐃᒃᑯᐊᓗ ᐃᖅᑲᓇᐃᔭᖅᑎᒃᑲ 
ᑐᑭᓯᒋᐊᖅᕕᒋᓂᐊᖅᑲᒃᑲ ᑖᒃᑯᐊ ᓄᓇᓕᓐᓂ ᐆᒪᔪᓕᕆᔩᑦ.  
 
ᑖᒃᑯᓇᓐᖓᑦ ᑎᑎᕋᖃᑦᑕᕐᒪᖔᑕ ᐃᑲᔪᖃᑦᑕᕐᒪᖔᑕᓗ ᒫᓐᓇᒧᓄᑦ ᑐᑭᓯᐅᒪᓗᐊᖏᓇᒃᑯ ᑖᒃᑯᐊ 
ᑕᐃᒪᐃᓕᐅᖅᐸᒻᒪᖔᑕ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐃᑉᐸᔅᓴᖅ ᐅᖃᓚᐅᕐᕋᒪ ᑕᐃᒪ ᐃᓄᐃᑦ ᑖᓐᓇ ᓴᓇᓚᐅᖅᓯᒪᔭᖓᑦ ᓇᓪᓕᒍᓱᒃᖢᑎᒃ 
ᑕᐃᒃᑯᐊ ᐅᐃᖃᖃᑦᑕᕐᓂᐅᔭᕐᒪᑕ ᐃᓚᖏᑦ ᐃᓅᒐᓗᐊᑦ ᖃᓪᓗᓈᓂᒃ ᐃᓅᖏᑦᑐᓂᓪᓗ.  
 
ᑖᓐᓇ ᐱᓪᓗᒍ ᑖᓐᓇ ᐱᔪᓐᓇᕐᓂᖅ ᑐᓂᓯᔪᓐᓇᖅᑐᖃᒻᒪᑦ ᑭᓯᐊᓂ ᒫᓐᓇ ᖃᐅᔨᖃᑦᑕᓕᖅᑐᒍᓪᓕ ᓄᓇᑦᑎᓐᓂ 
ᑕᒧᐊᔾᔮᖏᑕᒥᓂᒃ, ᓂᕆᔾᔮᖏᑕᒥᓪᓘᓐᓃᑦ ᑐᓂᔭᐅᖃᑦᑕᓕᖅᑐᑦ Assignments. ᑐᓂᔭᐅᒍᑎᓪᓗ ᐊᐃᑉᐸᓂᓪᓗ 
ᐱᔪᓐᓇᐅᒻᒥᒃ ᐱᓪᓗᓂ ᐊᒻᒪᓗ ᐃᒻᒥᓂᒃ ᐊᒻᒪ ᐱᒻᒫᕆᓪᓗᓂ. ᒪᕐᕉᓕᕇᖅᖢᑎᓪᓕ ᑕᕝᕙ, ᐃᓄᐃᓪᓕ ᓄᖑᕈᔾᔭᐅᓪᓗᑎᒃ 
ᑰᑕᖃᒻᒪᑕ. ᓲᕐᓗ ᐅᒥᒻᒪᑦ.  
 
ᑖᓐᓇ ᐱᓪᓗᒍ ᐅᓇ ᒥᓂᔅᑕ ᐊᐱᕆᔪᒪᔭᕋ ᑕᐃᒃᑯᐊ Regulations ᓴᓇᓯᒪᓕᕋᑦᓯᐅᒃ Draft 
ᐊᖏᖅᑕᐅᕌᓂᒃᓯᒪᖏᑦᖢᑎᓪᓗ ᐊᒻᒪᓗ GN-ᑯᑦ ᐊᒻᒪ NTI-ᑯᑦ, Nunavut Wildlife Management Board-ᑯᓪᓗ 
ᐅᖃᖃᑎᒌᒻᒪᑕ.  

ᑖᒃᑯᐊᖃᐃ Regulations ᐊᖏᖅᑕᐅᖏᓐᓂᖏᓐᓂ ᒥᓂᔅᑕ ᐅᖃᕈᓐᓇᖅᐳᖅ ᖃᓄᖅ ᑖᒃᑯᐊ ᖃᓄᐃᓕᖓᓕᕐᒪᖔᑕ, 
ᐱᔭᕆᐊᖅᖠᖅᐹ ᐊᒻᒪᓗ ᑖᓐᓇ Assignments ᑕᐃᑲᓃᒻᒪᑦ ᐋᖅᑭᒋᐊᕆᐊᖃᓐᓂᐊᖅᑰᑦᑕᐃᑦ HTO-ᑯᑦ 
ᐃᓕᑕᕆᔭᐅᒪᑦᑎᐊᕐᓗᑎᒃ. ᐃᓄᓐᓄᑦ ᑖᓐᓇ ᑐᕌᖓᒻᒪᑦ ᐊᐅᓚᑕᐅᓂᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑰᓕ. ᐊᕙᑎᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᑖᓐᓇ ᐱᓕᕆᐊᕐᕆᑦᓯᐊᓂᐊᖅᐸᕋ. ᑕᐃᒃᑯᐊ Regulations-
ᖑᓂᕋᖅᑕᐅᔪᐃᑦ ᑕᐃᑲᓂ NWMB-ᑯᓐᓄᑦ ᒫᓐᓇ ᐱᓯᒪᔭᐅᒻᒪᑕ ᐅᑕᖅᑭᑐᐃᓐᓇᖅᑕᕋᓗᐊᕗᑦ ᑕᕝᕗᖓ ᒐᕙᒪᒃᑯᓐᓄᑦ 
ᑐᓂᔭᐅᑉᐸᑕ ᖃᓄᐃᓕᖓᓂᖏᑦ ᕿᒥᕐᕈᒋᐊᑦᓯᐊᕐᕋᔭᖅᑲᕗᑦ ᑕᐃᒃᑯᐊᓗ ᐅᖃᐅᓯᕆᑲᐃᓐᓇᖅᑕᑎᑦ 
ᐃᓱᒪᒋᒋᐊᑦᓯᐊᕐᓂᐊᖅᑲᒃᑲ ᑕᐃᒃᑯᐊ ᖃᐃᑕᐅᑉᐸᑕ ᑕᐃᑲᓐᖓᑦ NWMB-ᑯᓐᓂᑦ.  
 
ᐃᒪᐃᓕᖓᑎᓪᓗᒍ ᐱᐅᔫᓚᔪᓂᒃ ᖃᐃᑦᓯᒍᒫᓐᓂᐊᕐᓕᖅᑑᒐᓗᐊᑦ. ᐃᓛᒃ ᐅᑕᖅᑭᑎᐊᕐᓂᐊᐸᒃᑲ ᐊᒻᒪ ᑕᐃᓐᓇ 
ᐅᖃᐅᓯᕆᑲᐃᓐᓇᖅᑕᐃᑦ ᐃᓅᖏᑦᑐᓄᑦ ᑐᓂᓯᖃᑦᑕᕐᓂᐅᔪᖅ ᐊᓯᕙᕈᓐᓇᐅᑎᒥᒃ. ᑖᓐᓇᑦᑕᐅᖅ 
ᓴᓐᖏᓈᖅᓯᑲᓐᓂᕆᐊᕈᒪᓂᐊᓕᕆᕗᖅ ᑖᒃᑯᐊ ᐆᒪᔪᓕᕆᔨᐅᔪᐃᑦ ᓄᓇᓕᓐᓂ HTO-ᖑᓂᕋᖅᑕᐅᔪᐃᑦ 
ᓴᓐᖏᓂᖅᓴᐅᓕᖅᑎᓪᓗᒋ ᑖᓐᓇ ᐱᖁᔭᔅᓴᖅ ᓴᓇᔭᐅᓚᐅᖅᓯᒪᒻᒪᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ. ᐅᖃᖅᑏ, ᐅᖃᕈᓐᓇᖅᑐᒍᑦ ᑖᒃᑯᐊ ᑕᐃᒃᑯᐊ ᑐᓂᓯᖃᑦᑕᕐᓃᑦ ᐃᑉᐸᔅᓴᖅ ᓲᕐᓗ ᐅᖃᓚᐅᕐᕋᒪ 
ᓂᕆᔭᕆᐊᖃᑉᐊᑕ, ᐱᒋᐊᖃᑉᐸᑕ ᐃᓄᐃᑦ ᒥᓐᓂᖏᑦᑐᑦ ᑭᓯᐊᓂ ᐊᑐᕐᓂᓗᒃᑕᐅᖁᖏᑦᑐᑦ ᐃᓅᑉ ᐱᔪᓐᓇᕐᓂᖓ 
Trophy-ᑐᐃᓐᓇᕐᓄᑦ ᐱᓕᖅᑎᓪᓗᒋᑦ.  
 
ᑖᓐᓇ ᑕᐃᑲᓂ ᑲᖏᖅᖠᓂᕐᒥ ᑕᐃᒪᐃᓕᕐᒪᑦ ᐃᒪᐃᑦᑐᒥᒃ ᐆᒪᔪᓕᕆᔨ ᓴᓂᑦᑎᐊᖓᓃᑦᑐᓂ ᐅᖃᓚᐅᖅᑐᖅ ᐅᑯᐊᒎᖅ 
ᐊᑎᓕᐅᕌᓂᒃᓯᒪᔪᑦ ᑕᕝᕘᓇ ᐊᖏᖅᑕᐅᒋᐊᖃᓐᖏᑦᑐᓪᓘᓐᓃᒡᒎᖅ ᓱᓇᐅᕝᕙ ᑕᐃᑰᓇ, ᑕᐃᒪᐃᓕᐅᓕᕐᒥᒻᒪᑕ ᑖᓐᓇ 
ᐋᖅᑭᒋᐊᕆᐊᖃᕐᒪᑦ. ᐅᖃᖅᑏ, ᐆᒥᖓ ᒥᓂᔅᑕ ᐊᐱᕆᔪᒪᓕᕐᒥᔭᕋ ᑕᐃᒃᑯᐊ ᑕᐃᒪᓐᓇ ᑐᓂᕐᕈᑎᖃᖅᓯᒪᔪᑦ 
ᐊᒥᓲᖃᑦᑕᖅᐸᓪᓚᐃᓕᕐᒥᒻᒪᑕ ᓄᓇᓕᖏᓂ.  
 
ᒥᓂᔅᑕᖃᐃ, ᐆᒪᔪᓕᕆᔩᑦ ᐃᓚᐃᖏᑦ ᑕᐃᒃᑯᐊ information-ᖃᕐᒪᑕ ᓄᓇᓕᖕᓃᓐᖔᖅᑐᓂᒃ. ᒥᓂᔅᑕᖃᐃᑦ table-
ᓯᔪᓐᓇᖅᐳᖅ ᖃᑦᓯᐅᒻᒪᖔᑕ ᑕᐃᒪᓐᓇᐃᖃᑦᑕᖅᓯᒪᔪᑦ ᐊᕐᕌᒍᑕᒫᑦ. ᑖᓐᓇᖃᐃ ᐃᓱᒪᒋᔭᐅᓪᖢᐊᖅᐱᓯᐅᒃ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐊᕙᑎᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᓄᓇᓕᓐᓂ ᐆᒪᔪᓕᕆᔨᐅᔪᑦ (hto)-ᖑᓂᕋᖅᑕᐅᔪᑦ 
ᐅᖃᖃᑎᒋᓂᐊᖅᐸᒃᑲ ᖃᓄᖅ ᐸᐃᑉᐹᓂᒃ ᐊᓚᒃᑲᐃᔪᓐᓇᕐᓂᐊᕐᒪᖔᑕ ᑎᒍᒥᐊᕐᓂᖅᐸᑕ ᑕᐃᒃᑯᐊᓗ ᓈᓴᐅᑏᑦ, 
ᑭᒃᑰᒻᒪᖔᑕᓕ ᐱᒐᔭᔾᔭᓐᖏᑦᑕᕋᓗᐊᕗᑦ ᓈᓴᐅᑏᑦ ᐅᖃᐅᓯᕆᒐᔭᖅᑲᕗᑦ ᖃᐃᑕᐅᒐᔭᕐᓂᖅᐸᑕ . ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒃᑯᐊ ᐅᖃᖅᑏ, draft regulation-ᖑᓂᕋᖅᑕᐅᔪᑦ ᒪᓕᒐᒃᓴᕋᓛᑦ ᑕᑯᓚᐅᕋᒃᑭᑦ 
ᑖᓐᓇ ᑕᐃᑲᓃᑦᑐᓂ assignment of rights ᑭᓯᐊᓂ ᐆᒥᖓᐃᓐᓇᖅ ᐅᖃᐅᓯᖃᕐᖓᑦ ᒥᓂᔅᑕ ᑖᓐᓇ 
ᓇᓗᓇᐃᑦᑎᐊᖁᔭᕋ ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓂᑦ, ᐊᕙᑎᓕᕆᓂᕐᒧᑦ arcticle 5.7.34-ᒥᑦ ᐊᐃᔅᓯᕐᒪᑦ 
regulation-ᒥᑦ ᑭᓯᐊᓂ ᐆᒥᖓ ᐅᖃᓕᒫᕆᐊᖃᕐᒥᔪᓯ section 5.7.3 ᐱᔪᓐᓇᐅᒻᒥᑦ authorit)-ᒥᒡᓗ ᑭᓇ 
ᑕᐃᒪᐃᑦᑐᒥᑦ ᐱᔪᓐᓇᕐᕕᐊᕐᒪᖔᖅ ᐅᖃᖅᓯᒪᔪᖅ ᑖᓐᓇ ᑕᐃᑲᓃᓐᖏᒻᒪᑦ regulations-ᖑᔪᓂᑦ. ᐆᒪᔪᓕᕆᔨᕋᓛᑦ 
ᐱᔪᓐᓇᕐᓂᖃᕐᓂᖅᑎᓪᓗᒋᑦ with or without condition ᑐᓂᓯᔪᓐᓇᕈᑎᒃ ᑖᓐᓇ ᑕᕝᕙ confusion-ᖑᓕᕐᒪᑦ. 
ᑖᓐᓇᖃᐃ ᓇᓗᓇᐃᑦᑎᐊᕆᐊᕈᓐᓇᕐᓂᐊᖅᐱᐅᒃ ᓄᓇᕗᒻᒥᐅᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐊᕙᑎᓕᕆᓂᕐᒥᑦ ᐱᓕᕆᐊᓕᒃ, ᒥᓂᔅᑕ ᐊᑭᓱᒃ. 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᑕᒪᓐᓇ ᑕᐃᒃᑯᐊ ᐊᖏᖃᑎᒌᒍᑎᓂᒃ ᑎᒍᒥᐊᖅᑐᐃᑦ ᐅᖃᖃᑎᒋᒐᔭᖅᐸᒃᑲ 
ᖃᓄᐃᓕᖓᒋᐊᖅᑕᓂᐊᕐᒪᖔᑕ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐊᑯᓪᓕᕐᒧᑦ, ᒪᓕᒐᓕᐅᖅᑎ ᒪᑉᓴᓚᒃ. 
 
ᐊᐱᖅᑯᑦ 567 - 2(4): ᐃᓄᓕᕆᔨᒃᓴᐃᑦ ᓇᐅᔮᓄᑦ ᐊᒻᒪ ᑰᒑᕐᔪᒻᒧᑦ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᑐᕌᖅᑎᓂᐊᖅᑕᕋ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᒥᓂᔅᑕᖓᓐᓄᑦ.  
 
ᐅᖃᖅᑎᑦᑎᔩ, ᑭᒡᒐᖅᑐᖅᑕᒃᑲ ᑖᒃᑯᐊ ᑕᒪᕐᒥᒃ ᑰᒑᕐᔪᓪᓗ ᓇᐅᔮᓪᓗ ᐃᓄᓕᕆᔨᖃᓐᖏᒻᒪᑎᒃ ᐊᑯᓂᒃ. 
ᐊᐱᖅᑯᑎᒋᓚᐅᖅᓯᒪᒻᒥᔭᕋᓗᐊᕋ ᑖᓐᓇ ᒥᓂᔅᑕᒧᑦ ᑭᓯᐊᓂ ᒫᓐᓇᒧᑦ ᑎᑭᑦᑐᒍ ᐱᑕᖃᓐᖏᒻᒪᑦ. ᐊᒻᒪᓗ 
ᐃᒡᓗᖁᑎᔅᓴᖏᓐᓂᑦ ᐱᔾᔪᑎᖃᔮᓐᖏᑦᑎᐊᖅᑐᓂ-ᖑᒻᒪᑕ. ᒥᓂᔅᑕᖃᐃ ᑕᕝᕗᖓ ᑐᓴᖅᑎᑦᑎᔪᓐᓇᖅᐳᖅ, ᐅᕙᓐᓂᒃ 
ᑐᓴᖅᑎᑦᑎᔪᓐᓇᖅᐳᖅ ᓱᒻᒪᑦ ᑖᒃᑯᐊ ᐱᑕᖃᓐᖏᒻᒪᖔᑕ ᓱᓕ. ᓄᓇᓖᑦ ᒪᑯᐊ ᑭᒡᒐᖅᑐᖅᑕᒃᑲ ᐃᓄᓕᕆᔨᒃᑯᑦ.? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓚᒃ. ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᓕᕆᐊᓕᒃ, 
ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᐅᒪᓂᕋ ᒪᓕᒃᑐᒍ ᑕᐃᒃᑯᐊ ᐃᓄᓕᕆᔩᑦ, 
ᐃᒃᑯᐊ ᐊᑲᐅᓐᖏᓕᐅᕈᑎᖃᖃᑦᑕᕋᑦᑕ ᐃᓄᓕᕆᔨᓐᓂᑦ ᓇᓂᓯᔪᓐᓇᐃᓕᐅᖅᑲᓪᓗᑕ 
ᑕᐃᒪᑦᑐᓕᕆᔨᑕᖃᓐᖏᓐᓂᖓᓄᑦ ᐱᔾᔪᑎᒋᓪᓗᒍ. ᐃᒡᓗᓕᕆᓂᕐᓕ ᐃᒡᓗᓕᕆᔨᕐᔪᐊᒃᑯᓐᓄᑦ ᑲᒪᒋᔭᐅᔪᖅ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᒪᑉᓴᓚᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒃᑯᐊᓕ ᐃᓪᓗᖁᑎᔅᓴᓖᑦ ᐃᓱᒫᓗᓇᖅᑰᓐᖏᑦᑐᑦ ᐃᓄᖃᓐᖏᑦᑐᓂᒃ 
ᒪᕐᕉᓐᓂᒃ ᑕᐃᒃᑯᓂᖓ ᑐᕌᖓᔪᓂᒃ ᐱᑕᖃᓕᐊᓂᒃᓯᒪᒻᒪᑦ, ᐱᑕᖃᖅᑐᑐᖃᐅᓯᒪᒻᒪᑦ. 
 
ᓱᓇᒥᒃᑭᐊᖅ ᑖᒃᑯᐊ ᑕᐃᒪᓐᓇ ᐊᑯᓂᓗᐊᖅ ᓴᖅᑭᑎᑕᐅᓯᒪᓐᖏᓚᑦ ᐱᔭᕆᐊᖃᓪᓚᑦᑖᖅᑎᓪᓗᒋᑦ ᑕᒪᒃᑯᐊ 
ᓇᓗᓇᓐᖏᑦᑐᖅ ᐃᑲᔪᖅᑕᐅᔪᒪᔪᑦ ᑭᓯᐊᓂ ᐅᖃᓘᑎᒃᑯᑦ, ᐅᖓᓯᑦᑐᒧᑦ ᐅᖃᓗᓪᓗᑎᑦ ᐃᑲᔪᖅᑕᐅᔪᓐᓇᖃᑦᑕᕐᒪᑕ 
ᐱᓗᐊᖅᑐᒥᑦ ᑕᒪᒃᑯᐊ ᐃᖅᑲᖅᑐᖅᑕᐅᓯᒪᓵᖅᑐᑦ ᑕᐃᒪᓐᓇᐃᑦᑐᒧᑦ ᐅᐸᐃᓐᓇᕆᐊᖃᓲᖑᖃᑦᑕᖅᑎᓪᓗᒋᑦ ᐊᒻᒪᓗ  

ᐃᓱᐊᕈᓱᓐᖏᒻᒪᕆᓲᖑᒻᒪᑕ ᓇᓗᓇᓐᖏᑦᑐᖅ. ᑕᒪᔾᔭ ᐱᔾᔪᑎᒋᓪᓗᒍ ᑕᒪᓐᓇ ᐊᑯᓂᐅᓕᐊᖅᐸ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓚᒃ. ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᓕᕆᐊᓕᒃ, 
ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᐅᒪᓂᕋ ᒪᓕᒃᖢᒍ ᐃᒃᑯᐊ 
ᐃᓐᓄᒃᑕᐅᓯᒪᑲᐃᓐᓇᖃᑦᑕᖅᑐᑦ ᒪᕐᕉᒃ ᐃᓕᓯᒪᑲᐃᓐᓇᖅᖢᑎᒃ ᑭᓯᐊᓂ ᐃᓄᓕᕆᔨᓪᓚᕆᓐᓂᒃ ᐱᔪᓐᓇᐅᑎᓕᓐᓂᒃ 
ᓇᓂᓯᓂᖅ ᐊᔪᓕᐅᖅᑲᖃᑦᑕᕋᑦᑕ ᐃᓐᓄᒍᓐᓇᐃᓕᐅᖅᑲᓯᒪᔭᕗᑦ ᑕᐃᒪᐃᑦᑐᓕᕆᔨᑕᖃᖏᓐᓂᖓ ᐱᑦᔪᑎᒋᓪᓗᒍ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᕆᐊᕈᑦ, ᒪᓕᒐᓕᐅᖅ ᒪᑉᓴᓛᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᑕᒪᓐᓇ ᑭᒡᒐᑐᖅᑕᒃᑲ ᑲᑎᒪᖃᑎᒋᓲᕆᒐᒃᑭᑦ ᓲᖃᐃᒻᒪ ᐱᓗᐊᖅᑐᒥᒃ 
ᑕᑯᔪᒪᓲᖑᒻᒪᑕ ᐃᓄᒃᑐᑦ ᐃᓕᖅᑯᓯᖏᓐᓂᒃ ᖃᐅᔨᒪᔫᒥᔪᓂᒃ. ᐱᐅᓗᐊᖑᐊᕋᔭᖅᖢᓂ ᐃᓅᑉᐸᑦ ᑕᐃᓐᓇ ᐃᓄᓕᕆᔨ 
ᑖᒃᑯᓇᓐᖓᑦ ᑭᒡᒐᑕᖅᑕᓐᓄᑦ ᑕᐃᒪᓐᓇᐃᑦᑐᒥᒃ ᑕᑯᔪᒪᓂᖅᓴᐅᓂᖃᓲᖑᒻᒪᑕ. ᑕᐃᒪᓐᓇᐃᑦᑐᒥᖅᑲᐃ ᕿᓂᕋᒥᒃ 
ᐊᑯᓂᐅᓗᐊᖅᐸ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᑉᓴᓛᒃ. ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᓕᕆᐊᕐᓕᒃ. ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐊᒃᓱᕉᑎᖃᖃᑦᑕᖅᑐᒍᑦ ᐃᓄᓕᕆᓂᕐᒥᒃ 
ᐃᓕᓐᓂᐊᕐᕆᐊᖃᑦᑕᖁᔨᓪᓗᑕ ᐃᖃᓗᒃᑑᑦᑎᐊᕐᒥ. ᑰᒑᕐᔪᒃ ᑕᐃᑲᓂᕐᒥᐅᑕᒥᒃ ᐃᓐᓄᒃᑕᐅᖁᔭᕗᑦ. ᑕᐃᑲᓂ 
ᐃᓕᓐᓂᐊᖅᑐᖃᒻᒪᑦ ᐃᖃᓗᒃᑑᑎᐊᕐᒥ ᐃᓄᓕᕆᔨᓐᖑᕋᓱᓂᕐᒥᒃ. ᖃᓄᖅᑑᕈᑎᒋᕈᓘᔭᖃᑦᑕᖅᑕᕗᑦ ᐊᔪᓐᖏᑎᐊᖅᑐᓂᒃ 
ᐃᓄᓕᕆᔨᓂᒃ ᐃᓐᓄᒃᑕᐅᓂᐊᕐᒪᑕ ᑭᓯᐊᓂ ᒫᓐᓇᐅᔪᖅ ᐊᓯᖏᓐᓂᒃ ᓄᓇᓕᓐᓃᖔᖅᑐᓂᒃ 
ᐃᑲᔪᖅᑎᑖᖅᑎᑕᐅᖃᑦᑕᖅᑐᑦ ᑖᒃᑯᐊ ᒪᕐᕉᒃ ᑭᕙᓪᓕᕐᒥ ᒪᕐᕉᓐᓂᒃ ᑐᑦᑕᖅᕕᖃᑦᖢᑎᒃ ᐃᑲᔪᖅᑎᔅᓴᓂᒃ 
ᐱᑕᖃᖃᑦᑕᕐᒪᑕ.  
 
ᑐᑭᓯᐅᒪᓂᕋ ᒪᓕᒃᖢᒍ ᐃᓕᓯᒪᑲᐃᓐᓇᖅᑐᔅᓴᓂᒃ ᑳᑐᓛᑕᐅᓯᒪᔪᓂᒃ ᐃᓐᓄᒃᑕᐅᓯᒪᔪᑦ ᑕᐃᒃᑯᐊ ᐃᓄᓕᕆᔩᑦ 
ᐃᓂᖏᑦ. ᐄ, ᑲᔪᖏᖅᓴᐃᖏᓐᓇᕋᓗᐊᖅᑐᒍᑦ ᐃᓕᓐᓂᐊᕐᕌᓂᒃᓯᒪᔪᓂᒃ ᓯᓚᑦᑐᕐᓴᖅᕕᒃᑯᑦ 
ᐃᖅᑲᓇᐃᔭᖅᑎᑖᖃᑦᑕᖁᔨᓪᓗᑕ ᐃᓄᓕᕆᔨᑐᐃᓐᓇᐅᖏᑦᑐᒥᒃ ᐋᓐᓂᐊᓯᐅᖅᑏᑦ ᐃᓱᒪᓕᕆᔩᓪᓗ ᑕᒪᒃᑯᐊ 
ᐃᓕᓐᓂᐊᕐᕌᓂᒃᑐᓂᒃ ᐱᓇᓱᖃᑦᑕᖅᑐᒍᑦ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐱᖓᔪᐊᑦ ᐊᒻᒪ ᑭᖑᓪᓕᖅᐹᖅ ᐅᐃᒍᕆᐊᕈᑦ, ᒪᓕᒐᓕᐅᖅᑎ ᒪᑉᓴᓛᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᖃᐃ ᖃᐅᔨᒪᒐᓚᑉᐳᖅ ᖃᓄᖅ 
ᐊᑯᓂᐅᑎᒋᔪᖅ ᑕᒪᓐᓇ ᐅᑕᖅᑭᔭᐅᓂᐊᕐᒪᖔᑦ. ᐊᑯᓂᒐᓚᐅᓂᐊᖅᑑᔮᖅᐸ ᐅᕝᕙᓘᓐᓂᑦ ᖃᓂᑦᑐᒃᑯᑦ 
ᓇᓂᓯᔪᓐᓇᓂᐊᖅᑑᔮᖅᐸᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓛᒃ. ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᐃᓄᓕᕆᔨᒃᑯᓄᓪᓗ ᐱᓕᕆᐊᕐᓕᒃ, 
ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᒃᔨᑯᑦ): ᖁᔭᓐᓇᒦᒃ. ᐄ, ᓇᓗᓇᖅᑐᖅ ᖃᖓ ᐃᓐᓄᒃᑕᐅᓂᐊᕐᒪᖔᑦ ᑕᐃᒃᑯᐊ 
ᒪᓕᒃᑕᐅᖃᑦᑕᖅᑐᑦ ᒪᓕᒐᐃᑦ ᑭᓯᐊᓂ ᐊᑐᕐᓗᒋᐅᓲᑦ ᑲᔪᖏᖅᓴᐅᑎᑎᒎᓪᓗᑎᒃ ᐊᑦᑎᖅᓯᒪᔭᖏᓪᓗ 
ᖃᐅᔨᒋᐊᖅᕕᐅᔪᓐᓇᖅᑐᑦ ᖃᐅᔨᒋᐊᓚᐅᕐᓗᑎᒃ ᐃᓐᓄᒃᑕᐅᖏᑉᐸᑕ ᑲᔪᖏᖅᓴᐅᑎᑎᒎᒃᑲᓂᕐᓗᒋᑦ ᑕᐃᒃᑯᐊᓗ 
ᒪᓕᒋᐊᓖᑦ ᒪᓕᓪᓗᑎᒃᑯ ᐱᖁᔭᕐᔪᐊᑦ ᐃᓗᓕᖏᓐᓃᑦᑐᑦ.  
 
ᖃᖓ ᐃᓐᓄᒃᑕᐅᓂᐊᕐᒪᖔᑦ ᐅᖃᐅᓯᕆᓗᒍ ᑰᖔᕐᔪᒃ ᓇᐅᔮᓪᓗ ᐃᓐᓄᒃᑕᐅᓇᓱᐃᓐᓇᓂᐊᖅᑐᑦ ᐃᓄᓕᕆᔩᑦ 
ᐃᓂᖏᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᒃᑑᑦᑎᐊᕐᒧᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐊᐱᖅᑯᑦ 568 - 2(4): ᐃᓄᑐᖃᒃ ᐊᖏᕐᕋᐅᔾᔭᐅᔪᖅ ᐃᖃᓗᑦᑑᑦᑎᐊᕐᒥ ᐋᓐᓂᐊᕕᒻᒥᒃ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᒥᓂᔅᑕᖓᓐᓄᑦ.  
 
ᐋᓐᓂᐊᕕᓕᐊᖅᑐᖃᕋᓗᐊᖅᑎᓪᓗᒍ ᐊᖏᕐᕋᐅᖁᔭᐅᑐᐃᓐᓇᓚᐅᖅᓯᒪᒻᒪᑦ ᓱᓇᐅᕝᕙ ᐋᓐᓂᐊᖅᑐᐊᓘᓐᓂᖅᑎᓪᓗᒍ. 
ᐊᐅᓚᖅᑎᑕᐅᔭᕆᐊᖃᓕᓚᐅᖅᓯᒪᓪᓗᓂᓗ ᔨᓗᓇᐃᕝᒧᑦ ᓱᓇᐅᕝᕙ ᐆᒪᓯᖅᑐᕕᓂᖅ. ᑕᖅᑭᓕᒫ 
ᔨᐊᓗᓇᐃᕝᒦᑦᑕᕆᐊᖃᓕᓚᐅᖅᓯᒪᔪᖅ ᑲᐃᓗᐊᖅᑐᓄᓪᓗ ᐊᖏᕐᕋᐅᔾᔭᐅᓚᐅᖅᑐᓂᒃ.  
 
ᖃᓄᐃᑦᑐᓂᒃ ᒪᓕᒐᕐᓂᒃ ᐱᑕᖃᐅᑉᐸ ᐋᓐᓂᐊᕕᓐᓂ ᑕᒪᒃᑯᐊ ᐃᓐᓇᐃᑦ ᑲᒪᒋᔭᐅᑦᑎᐊᖃᑦᑕᓂᐊᕐᒪᑕ 
ᐋᓐᓂᐊᕕᓕᐊᕌᖓᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᐲᑕᓴᓐ. ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᐱᓕᕆᐊᕐᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐃᓗᓕᑯᓘᔭᖏᑦ ᑕᑯᓐᓇᖏᓪᓗᒋᑦ 
ᑖᓐᓇ ᑭᐅᓚᐅᕋᓗᐊᖅᑕᕋ. ᑕᐃᒃᑯᐊ ᐃᓗᓕᑯᓘᔭᖏᑦ ᐅᖃᐅᓯᕆᔾᔮᖏᑕᕋᓗᐊᒃᑲ ᑭᓯᐊᓂ ᖃᓄᐃᑦᑐᓂᑦ 
ᒪᓕᒐᖃᕐᒪᖔᑕ ᐱᔾᔪᑎᒋᓗᒍ ᑐᑭᓯᐅᒪᓂᕋ ᒪᓕᒃᖢᒍ. ᑕᐃᒃᑯᐊ ᒪᓕᒋᐊᖃᖅᑐᓕᒫᑦ ᒪᓕᑦᑕᐅᓚᐅᖅᓯᒪᔪᑦ 
ᑕᐃᒃᑯᓄᖓ ᐋᓐᓂᐊᓯᐅᖅᑎᓄᑦ ᐊᒻᒪᓗ ᑕᐃᓐᓇ ᑲᒪᒋᔭᐅᔭᕆᐊᖃᓚᐅᖅᑐᖅ ᑐᓴᒃᑲᖅᑕᐅᓚᐅᕆᓪᓗᓂ. ᖁᔭᓐᓇᒦ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᓯᕗᓪᓕᖅᐹᒥ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐲᑕᓴᓐ.  

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᒥᓂᔅᑕᓗ. ᑐᑭᓯᑎᑦᑎᐊᖏᒻᒪᓄᓇ ᐊᐱᖅᑯᑎᒋᔭᓐᓂ. ᐃᓗᓕᑯᓘᔭᖏᓐᓂ 
ᑐᓴᕈᒪᖅᑲᐅᖏᑦᑐᖓ ᐊᐱᕆᖅᑲᐅᔭᕋᐅᓇ ᖃᓄᐃᑦᑐᓂᑦ ᒪᓕᒐᖅᑕᖃᐅᒻᒪᖔᑦ ᐃᓐᓇᐃᑦ ᐋᓐᓂᐊᕕᓕᐊᖅᑎᓪᓗᒋᑦ 
ᑲᒪᒋᔭᐅᔭᖅᑐᑎᓪᓗᒋᓪᓗ. ᐃᓗᓕᑯᓘᔭᖏᓐᓂ ᐱᔪᒪᓐᖏᑦᑐᖓ ᑕᐃᒪᐃᓕᖅᑲᐅᒐᓗᐊᖅᑎᓪᓗᖓ.  
 
ᑕᐃᒃᑯᐊ ᐊᐅᖏᖅᓯᔩᑦ ᐅᖃᓚᐅᕐᒪᑕ ᑕᐃᓐᓇᒎᖅ ᖃᐅᔨᓴᖅᑕᐅᑦᑕᐅᑎᒋᓲᑦ ᐊᐅᖏᑦ ᐆᒻᒪᑎᖓᓄᑦ ᑐᕌᖓᑐᐊᖅᐸᑦ 
ᑲᒪᒋᔭᐅᑦᑕᐅᑎᒋᒍᓐᓇᓂᐊᕐᒪᑦ ᑖᓐᓇ ᐋᓐᓂᐊᔪᖅ.  
 
ᑖᓐᓇᖃᐃ ᒥᓂᔅᑕ ᓇᓗᓇᐃᖅᓯᔪᓐᓇᖅᐳᖅ, ᐊᐅᖏᖅᓯᔾᔪᑎᓂᑦ ᐊᑐᐃᓐᓇᖃᖅᑎᑕᐅᖃᑦᑕᕐᒪᖔᑦ ᐋᓐᓂᐊᓯᐅᖅᑏᑦ 
ᑕᒪᒃᑯᐊ ᐆᒪᓯᕆᔪᑦ ᐆᒪᓯᕆᓕᒑᔪᓪᓘᓐᓃᑦ ᑲᒪᒋᔭᐅᑦᑕᐅᑎᒋᒍᓐᓇᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓘᒃᑖᖑᓐᖏᓐᓇᒪ ᑖᓐᓇ 
ᑭᐅᔪᓐᓇᓗᐊᓐᖏᑕᕋᓗᐊᕋ ᑭᓯᐊᓂ ᑕᐃᓐᓇ ᐋᓐᓂᐊᕕᓕᐊᓚᐅᖅᓯᒪᔪᖅ ᑕᐃᒃᑯᐊᓗ ᐃᓚᖏᑦ ᖃᐅᔨᒃᑲᖅᑕᐅᓪᓗᑎᑦ.  
 
ᑕᐃᒃᑯᐊ ᐊᑐᕆᐊᓖᑦ ᐊᑐᖅᑕᐅᓚᐅᖅᑐᑦ ᐋᓐᓂᐊᕕᓕᐊᕐᒪᑦ ᓘᒃᑖᖅ ᑎᑭᓯᒪᔪᖅ ᐅᕝᕙᓘᓐᓃᑦ ᑕᐃᑲᓃᑦᑐᖅ 
ᖃᐅᔨᓴᐃᑦᑕᖅᐳᖅ ᐋᓐᓂᐊᕕᓕᐊᖅᓯᒪᔪᒥᒃ ᖃᐅᔨᓴᕆᐊᖃᖅᑕᒻᒥᓂᒃ ᖃᐅᔨᓴᕐᓗᓂ. ᖃᓄᐃᑦᑐᓂᑦ 
ᖃᐅᔨᓴᖅᑕᐅᓚᐅᕐᒪᖔᖅ ᓇᓗᔪᖓ ᖃᓄᐃᑦᑐᓄᓪᓗ ᐋᓐᓂᐊᓄᑦ ᑕᒪᒃᑯᓂᖓ ᓇᓗᒐᒪ. ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ. ᐄ, ᑖᓐᓇ ᐊᖏᖃᑎᒋᔭᒃᓴᕋᕚᖓ 
ᐋᓐᓂᐊᕕᓕᐊᕈᒪ ᐆᒻᒪᓯᕐᓂᕈᒪᓗᖓ ᔭᓗᓇᐃᕝ-ᒥ ᑲᒪᒋᔭᐅᑦᑕᐅᑎᒋᒐᔭᖅᑐᖓ ᑭᓯᐊᓂ ᓄᓇᓕᕋᓛᓂ 
ᑕᐃᒪᐃᓕᐅᖏᓐᓇᖃᑦᑕᖏᒻᒪᑕ ᑕᒻᒪᓲᖑᓪᓗᑎᓪᓗ.  
 
ᖃᐅᔨᓴᐃᓚᐅᕋᒪ ᑐᕈᐱᓂᓐ-ᖑᓂᕋᖅᑕᐅᓂᕋᖅᑕᐅᔪᑦ ᐊᐅᖏᖅᓯᓂᒃᑯᑦ ᖃᓄᐃᑦᑐᒥᑦ ᐋᓐᓂᐊᖃᕐᒪᖔᑦ ᑐᑭᓯᓇᖅᑐᖅ.  
 
ᐊᐱᕆᔪᒪᔪᖓ ᒥᓂᔅᑕᒥᒃ, ᐊᒻᒪᓗ ᓯᐊᓛᖏᓪᓗ ᓈᓚᑉᐸ, ᓄᓇᕗᑦ ᐋᓐᓂᐊᕕᖓᓐᓂ ᐋᓐᓂᐊᕕᕋᓛᖏᓐᓂᓪᓗ  

ᐊᐅᔨᖅᓯᓂᒃᑯᑦ ᖃᐅᔨᓴᐃᖃᑦᑕᖅᐹᑦ ᑖᓐᓇ ᐆᒻᒪᓯᓕᕆᓐᖏᒃᑲᓗᐊᕐᒪᖔᖅ ᑐᑭᓯᓂᐊᕋᒥ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᒃᑯᓂᖓ ᐅᖃᓕᒫᕈᓘᔭᖅᑐᑕ 
ᖃᐅᔨᓴᕈᓐᓇᖅᑐᒍᑦ ᖃᓄᐃᑦᑐᓂᑦ ᐊᑐᕈᓐᓇᕐᒪᖔᑦ ᐋᓐᓂᐊᖅᑐᖅ ᑭᓯᐊᓂ ᐊᔪᓐᖏᑦᑐᐋᓘᓪᓗᖓᓚᒍᓐᓇᖏᑦᑐᒍᑦ 
ᐆᒥᖓ ᐊᑐᖃᑦᑕᖅᐸᑦ.  
 
ᑕᐃᒪᐃᑦᑐᓕᕆᔨᐅᓐᖏᑦᑎᐊᕋᒪ ᑭᓱᓂ ᐊᑐᖃᑦᑕᕆᐊᖃᕐᒪᖔᑦ ᐋᓐᓂᐊᓐᓄᑦ ᖃᓄᐃᑦᑐᓄᑦ, ᓘᒃᑖᖑᓐᖏᓐᓇᒪ 
ᐃᓅᓕᓴᐃᔨᐅᓐᖏᓐᓇᒧ ᓚᐃᓴᖃᓐᖏᓐᓇᒪᓗ ᑕᐃᒪᐃᑦᑐᓂᑦ ᑭᐅᔪᓐᓇᖏᑦᑐᖓ. ᑭᓯᐊᓂ ᑖᓐᓇ ᑖᔅᓱᒪ 
ᐊᐱᖅᑯᑎᒋᖅᑲᐅᔭᖓ ᑐᑭᓯᓚᐅᕐᓗᒍ ᓘᒃᑖᖅ ᒪᒃᑖᓄᑦ ᐊᐱᕆᔪᓐᓇᖅᑕᕋ ᑭᐅᔪᓐᓇᓂᐊᕐᒪᑦ ᑖᔅᓱᒧᖓ ᐊᐱᖅᓱᖅᑐᒧᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᐱᖓᔪᐊᑦ ᐊᒻᒪᓗ ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ 
ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᖁᔭᓐᓇᒦᓪᓗ ᑖᓐᓇ ᑕᐃᒪᓐᓇ ᑭᐅᒻᒪᑦ. ᑭᓇᑐᐃᓐᓇᕐᒥᑦ ᐃᒪᓐᓇᐃᑦᑐᓂᑦ 
ᐊᔪᓐᖏᑦᑐᐋᓘᔪᑎᑦ ᒥᓂᔅᑕᐅᒐᕕᑦ ᐃᒪᓐᓇᐃᑦᑐᓂᑦ ᐊᔪᓐᖏᑦᑐᐋᓘᓕᖅᑐᑏᓚᓐᖏᑎᐊᖅᑐᖓ. ᐊᐱᖅᑯᑎᒋᔭᐅᔪᓂᑦ 
ᑭᐅᖃᑦᑕᕆᐊᖃᕐᒪᑕ, ᐊᐱᕆᔭᕌᖓᒪ ᑮᑦ ᐲᑕᓴᓐ-ᖑᓪᓗᖓ, ᑭᒡᒐᖅᑐᐃᓲᖑᔪᖓ ᑕᐃᒃᑯᓇᓐᖓᑦ ᓂᕈᐊᖅᑎᒋᔭᓐᓂ. 
ᑖᓐᓇ ᐊᐱᕆᒍᒃᑯ ᒥᓂᔅᑕ ᓯᐊᓛᖏᓪᓗ ᑭᐅᔭᐅᖃᑦᑕᕈᒪᔪᖓ.  
 
ᐊᐱᕆᓕᖅᐸᕋ ᐃᒪᓐᓇ, ᐅᓂᒃᑳᕈᓐᓇᖅᐹ ᖃᓄᖅ ᐋᓐᓂᐊᕖᑦ ᖃᐅᔨᓴᐃᓲᖑᒻᒪᖔᑦ ᐸᐃᑉᐹᑦ ᑕᐃᒃᑯᐊ 
ᓄᐊᑦᑕᐅᖃᑦᑕᖅᑐᑦ ᐋᓐᓂᐊᕕᓕᐊᖅᑐᓅᖃᑦᑕᖅᑐᑦ ᖃᐅᔨᓴᖅᑕᐅᖃᑦᑕᕈᓐᓇᖅᐹᑦ, ᖃᐅᓴᖅᑕᐅᓲᖑᕚᑦ 
ᓯᕗᓂᒃᓴᑦᑎᓐᓂᑦ ᑕᐃᒪᐃᑦᑐᓴᐃᓐᓇᒥᑦ ᐋᓐᓂᐊᑖᕐᓂᖅᐸᑦ ᖃᐅᔨᔭᐅᑲᐅᑎᒋᖃᑦᑕᕈᓐᓇᕐᓂᐊᕐᒪᑦ? ᖁᔭᓐᓇᒦᒃ, 
ᐅᖃᖅᑏ. 
 
ᒪᓕᒐᓕᐅᖅᑏᑦ ᐃᓚᖓᑦ: ᐋᕼᐊᐃᓪᓛᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑐᑭᓯᓪᓗᒍ ᑭᒡᒐᖅᑐᐃᒻᒪᑦ, ᑭᒡᒐᖅᑐᐃᓂᖓ 
ᓂᕈᐊᖅᑎᒋᔭᒥᓂᒃ. ᐃᓛᒃ ᑭᐅᔪᓐᓇᖏᓐᓇᒪ ᐃᓅᓕᓴᐃᓂᐅᑉ ᒥᒃᓵᓄᑦ ᐆᒻᒪᓯᕆᓂᐅᓪᓘᓐᓃᑦ ᒥᒃᓵᓄᑦ 
ᖃᓄᐃᑦᑐᓂᓪᓘᓐᓃᑦ ᐊᑐᕆᐊᖃᖃᑦᑕᕐᒪᖔᑦ ᐃᓅᓕᓴᖅᑕᐅᓂᐊᖅᑎᓪᓗᒍ ᑖᓐᓇ ᐋᓐᓂᐊᔪᖅ, 
ᑕᐃᒪᐃᑦᑐᓕᕆᔨᐅᓐᖏᓐᓇᒪ. ᐅᖃᖅᑲᐅᓪᓗᖓᓗ ᑖᓐᓇ ᐊᐱᖅᑯᑦ ᐱᓚᐅᕐᓗᒍ ᐃᖅᑲᓇᐃᔭᖅᑎᓐᓄᑦ 
ᑭᐅᑎᓐᓂᐊᖅᐸᕋ.  

ᑎᑎᖅᑲᖁᑎᓂᒃ ᐱᑕᖃᐅᖅᑐᖓ ᐅᕙᓂ ᐊᐱᕆᓯᒪᔭᓕᒫᑦᑎᐊᖏᑦ ᑭᐅᓯᒪᔭᒃᑲ ᐅᑯᑎᒎᓇ ᐊᒻᒪᓗ ᑎᑎᕋᓚᐅᕐᒥᔪᖓ. 
ᐊᒻᒪᓗ ᑕᐃᒃᑯᐊ ᐅᖃᐅᓯᕆᓚᐅᕐᓗᒋᑦ ᓘᑦᑖᕐᒧᑦ ᖃᐅᔨᓴᕐᓂᐊᕐᒪᑦ ᑖᔅᓱᒪ ᐊᐱᖅᑯᑎᒋᔭᓕᒫᑦᑎᐊᖏᑦ ᐃᓘᓐᓇᖏᑦ 
ᑭᐅᖃᑦᑕᖅᓯᒪᔭᒃᑲ.  
 
ᓘᑦᑖᓪᓗ ᐋᓐᓂᐊᓯᐅᖅᑏᑦ ᕿᒥᕐᕈᓇᑦᑎᒃᖢᒋᑦ ᒪᑯᐊ ᑲᓐᖑᓇᖅᑑᑎᑕᐅᔭᕆᐊᓖᑦ ᑲᓐᖑᓇᖅᑑᑏᓐᓇᖅᖢᒋᑦ. ᐄ, 
ᑐᑭᓯᓪᓗᒍ ᓂᕈᐊᖅᑐᒥᓂᒃ ᑭᒡᒐᖅᑐᐃᔪᖅ, ᐄ ᑭᐅᖃᑦᑕᖅᓯᒪᔪᖓ ᑕᐃᒃᑯᓂᖓᓕᒫᑦᑎᐊᖅ 
ᐊᐱᖅᑯᑎᒋᖃᑦᑕᖅᓯᒪᔭᖏᓐᓂᑦ.  
 
ᐃᒪᐃᓕᑐᐃᓐᓇᕈᓐᓇᖅᑐᖓ ᒪᓕᒋᐊᓖᑦ ᐋᓐᓂᐊᖃᕐᓇᖏᑦᑐᓕᕆᔨᐅᑉ ᐃᓗᐊᓂ ᐃᓅᑉ ᒥᒃᓵᓅᖓᑉᐸᑦ ᑕᐃᒪᑦᑕᐅᖅ 
ᒪᓕᒐᐃᑦ ᒪᓕᓪᓗᒋᑦ ᐱᔭᕆᐊᓖᑦ ᓘᑦᑖᓅᕆᐊᓖᑦ, ᐋᓐᓂᐊᓯᐅᖅᑎᓅᕆᐊᓖᑦ ᐱᔪᓐᓇᕐᓂᓕᒻᒨᖅᑕᐅᓂᐊᖅᑐᓪᓗ 
ᑕᐃᒪᐃᓕᐅᖃᑦᑕᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᔾᔨᕆᓂᐊᖅᑲᓯ ᓯᕿᓐᖑᔭᖓ ᐊᐱᖅᓱᕐᓇᐅᑉ ᓄᖑᓯᒪᓕᕐᒥᒻᒪᑦ. ᑲᑎᒪᔾᔪᑎᔅᓴᕐᓄᑦ 
ᑲᔪᓯᒋᐊᕐᓗᑕ. ᑲᑎᒪᔾᔪᑎᔅᓴᕗᑦ 7. ᑎᑎᖅᑲᒃᑯᑦ ᐊᐱᖅᑯᑏᑦ. ᑎᑎᖅᑲᒃᑯᑦ ᐊᐱᖅᑯᑏᑦ. ᑲᑎᒪᔾᔪᑎᔅᓴᕗᑦ 8. ᑭᐅᔾᔪᑏᑦ 
ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 9. ᑭᖑᔾᔪᑏᑦ ᒪᑐᐃᖅᓯᒋᐊᕐᖓᐅᑕᐅᓚᐅᖅᑐᓄᑦ. 
ᑲᑎᒪᔾᔪᑎᔅᓴᕗᑦ 9. ᑭᐅᔾᔪᑏᑦ ᒪᑐᐃᖅᓯᒋᐊᕐᖓᐅᑕᐅᓚᐅᖅᑐᓄᑦ. ᐅᖅᑯᒻᒥᐅᓄᑦ ᑭᒡᒐᑐᖅᑐᖅ, ᒪᓕᒐᓕᐅᖅᑎ 
ᐋᕆᐊᒃ.  
 

ᑲᑎᒪᔾᔪᑎᒃᓴᖅ 9: ᑭᐅᔾᔪᑎᑦ ᒪᑐᐃᕈᑎᒧᑦ 
 
ᑭᐅᔾᔪᑎᒃ ᒪᑐᐃᕈᑎᒧᑦ 001 - 2(4): ᒥᔅᑕ ᔭᐃᒥᓯ ᐋᕆᐊᒃ (ᐋᕆᐊᒃ) 
 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓱᓕᑦᑕᕐᕕᖃᓐᖏᑦᑐᒥᑦ ᐅᖃᕈᒪᓕᖅᑲᐅᒐᒪ, ᓇᐃᓗᐊᖃᑦᑕᖅᑰᔨᓕᖅᑲᐅᒻᒪᑦ 
ᐅᖃᕈᒪᓇᖅᑐᓂ.  
 
ᐅᖃᖅᑎᑦᑎᔩ, ᑕᐃᒪ ᑕᒫᓂ ᐃᓄᐃᑦ ᐃᓅᔪᒍᑦ ᐊᕐᕌᒍᓂᑦ 1000-ᒐᓚᓐᓂᑦ ᓄᓇᖃᖅᓯᒪᒐᑦᑕ ᐊᒻᒪᑦᑕᐅᖅ 
ᑕᒪᒃᑯᓂᖓ ᓂᕐᔪᑎᓂᒃ ᐊᐅᓚᔾᔪᑎᖃᐃᓐᓇᖅᑐᑕ, ᐃᓅᔾᔪᑎᖃᐃᓐᓇᖅᑐᑕ ᓂᕿᒋᓪᓗᑎᒍ, ᐊᓐᓄᕌᕆᓪᓗᒋᑦ 
ᐊᒻᒪᑦᑕᐅᖅ ᑕᒪᒃᑯᓄᖓ ᐊᓯᖏᓐᓄᑦ ᒪᑭᒪᔾᔪᑎᒃᓴᓄᑦ ᐱᒋᖃᑎᐅᓯᒋᓪᓗᒋᑦ. ᑕᒪᒃᑯᐊ ᖃᐅᔨᓴᓕᕌᖓᒥᒃ 
ᐅᖃᐅᔾᔭᐅᖃᑦᑕᕐᒪᑕ ᐃᓄᐃᑦ ᑕᒫᓂᒥᐅᑕᐅᔪᑦ ᖃᐅᔨᓴᖅᑕᖏᑦ ᖃᑦᑏᓐᓇᕈᓕᖅᑐᑦ, ᓄᖑᓕᖅᑐᑦ, 
ᓄᖑᑉᐊᓪᓕᐊᓕᖅᑐᓂᓛᒃ ᓲᕐᓗ ᓇᓄᐃᑦ ᖃᐅᔨᓴᖅᑕᐅᔭᕌᖓᒥᑦ 35-ᓂᒡᒎᖅ ᐊᕐᕌᒍᓂᒃ ᖃᐅᔨᓴᖅᓯᒪᓕᕋᒥᒃ 
ᓄᖑᑉᐸᓪᓕᐊᓕᕐᒪᑕ.  
 
ᑕᒫᓂᓕ ᖃᐅᔨᓴᑲᐃᓐᓇᑐᐃᓐᓇᖃᑦᑕᖅᑎᓪᓗᒋᑦ 35-ᖑᓐᖏᑦᑐᓂᒃ ᑕᑯᓐᓇᕋᑦᑎᒍ ᖃᐅᔨᓴᖅᑕᐅᔪᑦ ᐊᕐᕌᒍᓂᑦ. 
ᑕᖅᑭᓕᒫᒥᒃ ᑕᒫᓃᓐᓂᐊᖅᑕᕈᓂ ᑖᒃᑯᐊ 35-ᖑᓂᕋᖅᑕᕋᓗᐊᖏᑦ ᕿᓚᒥᐅᑎᓕᖅᓯᒪᒻᒪᑕ. 
 
ᐃᒫᒃ ᐊᐱᖅᓱᖅᐸᓪᓕᐊᒋᐊᖃᓕᑕᐃᓐᓇᕋᓗᐊᖅᑎᓪᓗᒋᑦ ᑕᒪᒃᑯᓂᖓ ᑕᒫᓃᑦᑐᓂᒃ 
ᑐᑭᓯᕙᓪᓕᐊᔪᓕᕆᔨᖃᓪᓛᒐᓗᐊᖅᑐᑎᒃ ᖃᐅᔨᒪᔭᐃᓐᓇᕆᓱᕆᓕᖃᑦᑕᕐᒪᒋᑦ ᑕᒪᒃᑯᓂᖓ ᓂᕐᔪᑎᓂᒃ 
ᖃᐅᔨᓴᑲᐃᓐᓇᖅᑐᓂᒃ. 

ᓲᕐᓗ ᒥᐊᓕᒐᐃᑦ ᑕᒪᒃᑯᓂᖓ ᐅᓗᕆᐊᓇᖅᑐᒦᓕᖅᑎᑦᑎᔪᒪᓕᓚᐅᕐᒪᑕ ᓇᓄᕐᓂᒃ ᑕᒪᒃᑯᓇᓐᖓᑦ ᐊᐅᓚᑕᐅᓪᓗᑎᒃ 
ᓲᕐᓗ ᑕᒫᓃᑲᐃᓐᓇᕐᓂᑯᓂᒃ ᐅᕝᕙᓘᓐᓃᑦ ᑕᐅᓇᓃᖑᔭᐃᓐᓇᖅᑐᓂᒃ ᒥᐊᓕᒐᕐᓂᒃ ᓄᓇᖓᓐᓂᑦ ᑕᒪᓐᓇᓘᓐᓃᑦ 
ᐅᑭᐅᖅᑕᖅᑐᖅ ᓇᒦᒃᑲᓗᐊᕐᒪᖔᖅ ᖃᐅᔨᒪᖅᑰᓐᖏᑕᖓ ᐃᓚᖏᑕ ᑕᒪᓐᓇ ᖃᐅᔨᒪᕐᔪᐊᓕᕐᓂᕋᖅᑕᖓ ᓂᕐᔪᑎᖏᓪᓗ 
ᓯᓚᖏᓪᓗ, ᓯᓚᖓᓗᐃᓛᒃ.  
 
ᐊᒻᒪ ᑕᐃᒪ ᑕᒪᓐᓇ ᐊᑐᖅᑐᒍᖃᐃ ᐃᐳᕈ 30, 2007-ᐸᖑᑎᓪᓗᒍ ᒥᓂᔅᑑᓚᐅᖅᑐᖅ ᐊᕙᑎᓕᕆᓂᕐᒧᑦ 
ᖃᐅᔨᓴᖁᔨᓕᓚᐅᕐᒪᑦ ᑕᒪᒃᑯᓂᖓ ᓂᕐᔪᑏᑦ ᐃᓛ ᓇᓄᐃᑦ ᖃᑦᓰᓇᕈᖅᐸᓪᓕᐊᓂᖏᓐᓂᒃ ᐊᒻᒪᓗᒃᑕᐅᖅ 
ᑐᓵᑎᑦᑎᔭᕆᐊᖃᑦᑑᑎᖃᑦᑐᓂᒃ ᐃᓚᖓᖅᑕᐅᔭᕆᐊᖃᒻᒪᖔᑕ ᑕᒫᓂ 105-ᖑᒻᒪᑕ ᓲᕐᓗ ᑖᒃᑯᐊ ᑭᒡᒐᑐᖅᑖᒃᑲ ᒪᕐᕈᒃ 
ᓄᓇᓖᒃ ᐊᑦᑐᖅᑕᐅᔾᔪᐊᕐᓂᐅᓴᒻᒪᑎᒃ ᑲᖏᖅᑐᒑᐱᓪᓗ, ᕿᑭᖅᑲᕐᔪᐊᕐᓗ. ᑕᒫᓂ 105-ᖑᒻᒪᑕ ᑕᑉᐹᓂ Baffin Bay-ᒥ 
ᓇᓐᓄᒃᑕᐅᔪᓐᓇᖅᑐᑦ ᑕᒪᐅᖓ 64-ᒧᑦ ᑐᖔᓄᑦ ᐊᕐᕙᖏᓐᓄᓪᓘᓐᓃᑦ ᐅᕝᕙᓘᓐᓃᑦ 
ᓇᓐᓄᒐᔅᓴᖃᖏᑎᐊᒻᒪᕆᓕᕐᓗᑎᒃ ᐅᖃᐅᑕᐅᓪᓗᑎᒃ.  
 
ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖓᓐ ᒪᓕᒃᑕᐅᓂᕋᖅᑕᐅᓂᕋᖅᑕᐅᕙᒃᑲᓗᐊᖅᑎᓪᓗᒍ ᐊᒻᒪᑦᑕᐅᖅ 
ᐅᖃᐅᑕᐅᕙᒃᑲᓗᐊᖅᑎᓪᓗᒍ ᐊᑐᕐᓂᐊᖅᑕᕗᑦ ᑖᒃᑯᐊᓗ ᐃᓄᐃᑦ ᖃᐅᔨᒪᔭᑐᖃᒻᒥᓂᒃ 
ᐅᖃᕋᓱᐃᓐᓇᐸᒃᑲᓗᐊᖅᑎᓪᓗᒋᑦ ᑕᐃᒪᐃᖏᑦᑐᑦ ᖃᑦᓰᓐᓇᕈᖅᐸᓕᐊᖏᑦᑐᑦ ᐊᒥᓱᕈᖅᐸᓪᓕᐊᑐᐃᓐᓇᖅᑐᑦ ᓇᓄᑦ 
ᑕᒫᓂ ᓄᓇᑦᑎᓐᓂ. ᑕᒪᒃᑯᐊ ᑖᓐᓇ ᐃᑲᔪᖅᓯᑐᐃᓐᓇᖅᑰᔨᒻᒪᑦ ᒥᐊᓕᒐᐃᑦ ᓇᓄᖃᕈᓐᓃᓕᕐᓂᕋᐃᓂᖏᓐᓂᒃ.  
 
ᑕᐃᒪᑦᑕᐅᖅ ᓱᖁᐃᓱᒃᑲᒪ ᓱᕈᓯᓛᖑᓪᓗᖓ ᑕᒪᒃᑯᐊ ᑎᑭᑉᐸᓪᓕᐊᔪᓂᒃ ᑕᐅᓇᓐᖓᑦ ᖃᓪᓗᓈᑦ ᓄᓇᖓᓐᓂᒃ 
ᐊᐅᓚᑦᑎᓇᓱᑉᐸᓪᓕᐊᓕᖅᑐᓂᒃ ᑕᒫᓂ ᐅᖃᐅᔾᔭᐅᓚᐅᖅᓯᒪᒻᒪᑕ, ᐅᖃᐅᔾᔭᐅᖃᑦᑕᓚᐅᖅᓯᒪᒻᒪᑕ 
ᑐᒃᑐᖃᑦᑕᕆᐊᖃᖏᑦᑐᓯ ᐅᕝᕙᓘᓐᓃᑦ ᐊᑕᐅᓯᕐᒥᓪᓘᓐᓃᑦ ᑐᒃᑐᖃᑦᑕᕆᐊᖃᑦᑐᓯ ᐊᕐᕌᒍᓕᒫᖅ. ᑕᐃᒪᓐᓇ 
ᐅᖃᔾᔭᐅᓪᓗᑎᒃ ᑕᒫᓂ ᖃᐅᔨᒪᓂᕋᓕᖅᑐᓂᒃ ᓂᕐᔪᑎᓂᒃ.  
 
ᑭᓯᐊᓂ ᑕᐃᒃᑯᐊ ᐃᓄᐃᑦ ᐅᖃᐃᓐᓇᖅᐸᓚᐅᖅᓯᒪᒻᒪᑕ ᐅᑎᓛᖅᑐᒻᒪᒃᑯᐊ ᑐᒃᑐᑦ ᐅᑎᓛᖅᑐᑦ ᑕᐃᒫᒃᓱᓕ ᑕᒪᐅᖓ 
ᓇᒧᓐᖓᖅᑕᑐᐃᓐᓇᖃᑦᑕᕐᒪᑕ ᐅᑎᓛᕐᒥᔪᑦ ᐊᒥᓲᓕᕐᓗᑎᒃ.  
 
ᑕᐃᒃᓱᒪᓂᐅᑎᓪᓗᒍ ᐃᓄᐃᑦ ᖃᐅᔨᒪᔭᑐᖃᖓ ᐊᑐᖅᑐᒍ ᐃᓄᐃᑦ ᐅᑉᐱᕆᔭᒥᓂᓪᓗ ᐊᑐᖅᑐᒍ ᑕᒪᑐᒥᖓ 
ᓇᓚᐅᒃᑎᓚᐅᖅᑐᑦ, ᓇᓚᐅᒃᑎᓯᒪᔪᐃᑦ ᑕᒻᒪᖅᓯᒪᖏᑦᑐᑦ ᑕᒪᑐᒥᖓ. ᐊᒻᒪᑦᑕᐅᖅ ᑭᖑᓂᒃᑲᓐᓂᖓᒍᑦ 
ᐅᖃᐅᔾᔭᐅᓕᓚᐅᖅᓯᒪᒻᒥᔪᖅ ᒪᑯᐊᒎᖅ ᑲᖑᑦ, ᑲᖑᖅᑕᐃᓕᖁᔭᐅᓕᕆᓪᓗᑎᒃ ᐃᓛ ᑎᒻᒥᐊᓂᒃ ᐊᖏᔫᑎᓂᒃ 
ᐱᖃᑦᑕᖁᔭᐅᒍᓐᓃᕆᓪᓗᑎᒃ. ᑕᒪᒃᑯᐊ ᑕᒫᓂ ᐊᖑᓇᓱᒃᑎᐅᔪᑦ ᐃᓄᐃᑦ ᐅᖃᖃᑦᑕᕋᓗᐊᖅᑎᓪᓗᒋᑦ ᐊᕙᓃᑦᑐᓂᒃᑯᐊ 
ᒪᐅᖓᓛᕐᒥᔪᑦ ᐊᒻᒪ ᐅᐊᑦᑎᐊᕈᒃᑲᓂᐊᕐᔪᒃ ᑭᒃᑯᑐᐃᓐᓇᐃᑦ Public money-ᒥᒃ ᓲᕐᓗ ᐊᑐᕐᓗᓯ ᑕᒪᒃᑯᓂᖓ 
ᖃᑦᓰᓇᕈᖅᑎᑦᑎᒋᐊᖃᕋᓱᓕᕈᒫᖅᑐᓯ. ᐊᒥᓲᒻᒪᑕ ᐊᒻᒪ ᐊᒥᓱᕈᖅᐸᓪᓕᐊᑐᐃᓐᓇᓂᐊᖅᑐᑎᒃ ᑕᒪᒃᑯᐊ ᑎᒻᒥᐊᖑᔪᑦ 
ᑲᖑᐃᑦ ᐱᓗᐊᖅᑐᒋᑦ. ᑕᐃᒪ ᐊᒻᒪᑦᑕᐅᖅ ᐃᓄᐃᑦ ᓇᓚᐅᒃᑎᓕᕆᕗᑦ ᑕᒪᑐᒥᖓ, ᓇᓚᐅᒃᑎᓯᒪᒋᕗᑦ. 
 
ᐊᒻᒪᑦᑕᐅᖅ ᑭᖑᓂᒃᑲᓐᓂᖓᓂᐅᓕᖅᑐᖅ ᑕᒪᒃᑯᐊ ᐅᖃᐅᔾᔭᐅᔪᒋᕗᒍᑦ ᐊᕐᕖᒡᒎᖅ ᓄᖑᓕᕐᒪᑕ, ᓄᖓᑕᐅᓯᒪᐸᓗᒻᒪᑕ 
ᑕᒫᓂᒎᖅ ᐅᑭᐅᖅᑕᖅᑐᒥ ᓄᓇᑦᑕ ᖃᓂᒋᔮᓂ 300-ᒦᑐᐃᓐᓇᕐᒪᑕ ᐊᕐᕖᑦ ᐊᒻᒪ ᓄᓇᑦᑎᓐᓂᓪᓕ ᑲᖏᖅᑐᒑᐱᒻᒥ 
ᐅᖃᐅᔾᔭᐅᒍᓐᓇᖅᑐᓯ ᑕᐃᒃᓱᒪᓂ ᐃᑯᓐᖓᕈᕕᑦ ᓄᓇᒧᑦ ᑕᒫᓃᑦᑐᓂᒃ 300-ᒦᑦᑐᓂᒃ ᐅᓪᓗᐃᓐᓇᖅ ᑕᑯᔪᓐᓇᖅᑐᑎᑦ.  

ᑕᐃᒫᒃ ᓱᓕᔪᔅᓴᖐᓐᓇᖅᑐᑎᒃ ᐊᒻᒪ ᒫᓐᓇᕋᑖᖑᔪᖅ ᑭᖑᓂᑦᑎᐊᖓᓂ ᑕᒫᓂᒎᖅ 14,000-ᒦᖅᑰᒻᒪᑕ ᑕᒫᓂ 
ᐊᕐᕕᒋᔭᕗᑦ. ᐊᒻᒪ ᐅᐊᑦᑎᐊᕈᓐᖑᑲᓐᓂᐊᕐᔪᑐᐃᓐᓇᑎᓪᓗᒍ ᐅᖃᓕᕆᕗᑦ ᑕᒫᓃᖅᑰᑦᑐᒡᒎᖅ 43,000-ᒦᖅᑰᑐᒡᒎᖅ 
ᐊᕐᕖᑦ. ᐊᒥᓲᓂᕋᐃᖏᓐᓇᖃᑦᑕᓚᐅᕐᒪᑕ ᐃᓄᐃᑦ ᑕᒪᒃᑯᐊ ᑖᒃᑯᐊ ᑕᕐᒪᓂᕐᒥᓂᒃ ᐅᖃᑉᐸᓪᓕᐊᓕᓚᐅᕐᕆᕗᖅ 
ᐊᒻᒪᑦᑕᐅᖅ ᐃᓄᐃᑦ ᓇᓚᐅᒃᑎᓚᐅᕆᕗᑦ ᑖᒃᑯᓂᖓ ᖃᐅᔨᒪᔭᒥᓂᒃ. 
 
ᐊᒻᒪᑦᑕᐅᖅ ᑕᐃᒪ ᐃᓄᐃᑦ ᐅᖃᖃᑦᑕᓕᔪᒋᕗᑦ ᒫᓐᓇᑦᑎᐊᖅ ᑕᑉᐹᓂ ᖁᑦᑎᑦᑐᒥᐅᖑᓂᖅᓴᐃᑦ ᐱᓗᐊᖅᑐᒥᒃ. 
ᑕᐃᒃᑯᐊᒎᖅ ᓇᐅᔭᕚᑦ, Ivory Seagulls-ᖑᓂᕋᖅᑕᐅᔪᑦ ᖃᑦᓰᓇᕈᖅᑰᓕᕐᒪᑕᒎᖅ. ᐅᖃᐅᔾᔭᐅᓕᕆᕗᑦ ᑕᕝᕙ 
ᖃᐅᔨᒪᔪᕐᔪᐊᖑᓂᕋᖅᐸᑦᑐᓂᒃ ᑕᒪᒃᑯᓂᖓ ᖃᐅᔨᓴᖅᑕᐅᒐᒥᒃ, ᐄᓛᖑᒻᒪᒡᒎᖅ ᖃᑦᓰᓐᓇᕈᓕᖅᑐᖅ, ᐃᓄᐃᑦ 
ᓇᓚᐅᒃᑎᓚᐅᕐᒥᔪᑦ ᑖᒃᓱᒥᖓ.  
 
ᑕᐃᒪ ᖃᓄᐃᑦᑐᑐᐃᓐᓇᕐᒥᒃ ᓂᖅᔪᑎᓂᒃ ᖃᑦᓰᓐᓇᕈᓕᖅᑐᓂᒃ ᐊᒥᓲᓗᐊᓕᖅᑐᓂᓪᓘᓂᑦ ᑕᒫᓂ ᐃᓄᐃᑦ 
ᖃᐅᔨᒪᐃᓐᓇᖃᑦᑕᕐᒪᑕ ᐅᖃᐅᔾᔨᖃᑦᑕᓂᐊᖅᑐᑦ ᑭᒃᑯᑐᐃᓐᓇᕐᓂᑦ ᖃᐅᔨᒪᔭᕆᐊᓕᓐᓂᑦ ᖃᓰᓐᓇᕈᓗᐊᓕᕐᒪᑕᐅᑯᐊ 
ᐱᓇᓱᑦᑕᐅᔭᕆᐊᖃᕈᓐᓃᖅᑐᑦ.  
 
ᐃᓄᐃᑦ ᐅᖃᖃᑦᑕᕈᓐᓇᖅᑐᑦ ᑕᒪᒃᑯᓂᖓ ᑕᒫᓃᑲᐃᓐᓇᑐᐃᓐᓇᖅᑐᓂᑦ ᐅᖃᐅᔾᔭᐅᖏᓪᓗᑎᑦ.  
 
ᑕᐃᒪ ᓇᓄᐃᑦ ᓄᖑᓕᓐᖏᑦᑐᑦ ᐅᖃᖃᑦᑕᖅᑐᑦ ᓱᓕᖅᑰᕐᒥᔪᖅ ᑕᒪᑐᒥᖓ ᐊᒻᒪᓗᑦᑕᐅᖅ ᐅᖃᐅᔾᔨᕙᒃᑭᓪᓗᑎᑦ 
ᓴᓪᓘᓗᐊᓕᕐᒪᑕᒎᖅ ᓇᓄᐃᑦ ᓲᖃᐃᒻᒪᑦ ᐊᒥᓲᓗᐊᓕᕋᒥ ᓴᓪᓘᓗᐊᓕᖅᐳᑦ ᐊᒻᒪᓗ ᓇᒧᑐᐃᓐᓈᖃᑦᑕᓕᖅᑐᑦ 
ᐊᒥᓲᓗᐊᓕᕋᒥ ᓇᓄᐃᑦ.  
 
ᑕᐃᒪ, ᑕᒪᒃᑯᐊ ᑕᐃᔅᓱᒪᓂᓪᓗ ᑕᒪᒃᑯᐊᖏᓛᑦ ᒥᐊᓕᒐᕐᓄᑦ ᐅᖃᐅᔾᔭᐅᕋᑖᓚᐅᕐᒪᑕ ᑕᒫᓂᑦ ᓇᓄᒐᓱᖃᑦᑕᕐᓂᖅ 
ᓇᓄᐃᑦ ᓇᖏᐊᕐᓇᖅᑐᒦᓕᕐᒪᑕ ᑕᐃᒪᐃᑦᑐᒋᓐᖏᒃᑲᓗᐊᕋᑦᑎᒍ ᐊᒻᒪᑦᑕᐅᖅ ᑐᓵᔭᐅᔪᒪᒐᓗᐊᖅᑐᑕ ᐃᓅᔪᒍᑦ ᑕᒫᓂ 
ᐃᓅᔪᑦ. ᑕᐃᔅᓱᒪᓂ 1954-1957-ᒧᑦ ᐊᖏᔪᖅᑲᐅᑕᐅᑎᓪᓗᒍ ᐊᐃᓴᐅᓐᕼᐊᐅᕗ ᑕᒪᐅᖓ DEWLine-ᒥᑦ 
ᐋᖅᑭᓯᓚᐅᖅᓯᒪᒻᒪᑕ ᐊᒥᓲᓂᒃ ᑕᒫᓂᖃᐃᑦ 58-ᒦᑦᑐᓂᑦ. ᓴᐳᒻᒥᔭᐅᔾᔪᑎᔅᓴᖓᓂᑦ ᑕᐃᔅᓱᒪ ᖃᓪᓗᓈᖓᑕ ᒥᐊᓕᒐᐃᑦ 
ᓄᓇᖓᓐᓂ ᐊᒻᒪᑦᑕᐅᖅ ᑲᓇᑕᐅᑉ ᑖᒃᑯᐊ ᐊᖏᖃᖅᑎᒌᔅᓯᒪᓪᓗᑎᐅᓚᐅᖅᓯᒪᒻᒪᑕ. ᒫᓐᓇ ᑕᐃᒪ ᑕᒪᒃᑯᐊ 
ᓴᐳᒻᒥᔾᔪᑎᖏᑦ ᐊᑐᖅᑐᑦ ᐅᓪᓗᒥᒧᑦ ᐋᖅᑭᒋᐊᖅᓯᒪᓕᕋᓗᐊᖅᑐᑎᑦ ᑭᓯᐊᓂ ᑕᒫᓂ ᑐᓐᖓᓱᑦᑐᑦ, 
ᑐᓐᖓᓱᐃᓐᓇᓂᐊᖅᑐᑦ ᐊᒻᒪᑦᑕᐅᖅ ᑕᒪᓐᓇ ᓄᓇᕗᑦ ᐊᑐᕐᒪᔾᔪᑦ ᑕᒪᒃᑯᐊᑦᑕᐅᖅ ᐃᓄᖏᑦ 
ᓈᓚᑦᑕᐅᔭᕆᐊᖃᕋᓗᐊᕐᐸᑕ ᑕᒪᒃᑯᓂᖓ ᐱᓕᕆᔪᓂᑦ. ᑭᓯᐊᓂ ᑕᒪᒃᑯᓂᖓ ᐃᓄᐃᑦ ᓇᓄᕐᓂᑦ ᓂᕐᔪᑎᖏᓂᓛᒃ 
ᓄᖑᑦᑎᓇᓱᓪᓗᑎᑦ ᐱᓇᓱᖃᑦᑕᖏᑦᑐᑦ ᓄᖑᑉᐸᑕ ᑭᓯᐊᓂ ᓄᖅᑲᐅᑎᓛᕐᓗᒋᐅᖃᑦᑕᖏᑦᑐᑦ. ᑕᒪᓐᓇ ᑕᐃᒫᒃ 
ᐃᓕᖅᑯᓯᕆᓐᖏᒻᒪᒍᑦ ᖃᐅᔨᒪᔭᐅᑦᑎᐊᑲᓐᓂᖁᔭᕋᓗᐊᕗᑦ.  
 
ᐊᒻᒪᑦᑕᐅᖅ ᐊᓯᐊᓂᑦ ᑕᒪᒃᑯᐊ ᑕᒪᓐᓇᐃᓛᒃ ᐃᒻᒥᓃᖃᑦᑕᕐᓂᖅ ᐅᖃᐅᓯᕆᔭᐅᖃᑦᑕᕐᒪᑦ ᑕᒪᒃᑯᐊᒎᖅ 
ᒪᓕᒐᓕᐅᖅᑎᐅᔪᑦ ᑕᒪᑐᒥᖓ ᐊᒃᓱᕈᓐᖏᑦᑐᑦ ᒐᕙᒪᒃᑯᑦ ᐊᒃᓱᕈᓐᖏᑦᑐᑦ ᐱᓕᕆᒋᐊᒃᑲᓐᓂᕆᐊᓖᒡᒎᖅ, 
ᖃᕿᐊᖅᑕᐅᖃᑦᑕᕐᒪᑕ. ᑕᕙᓐᖓᑦ ᑕᒪᓐᓇ ᓄᖅᑲᖅᑎᑕᐅᔾᔮᖅᑰᖏᒻᒪᑦ ᐅᕙᓂᓕ ᑲᑎᒪᓂᑐᐃᓐᓇᕐᒥ. ᖃᐅᔨᒪᒐᒪ 
ᑕᒪᑐᒥᖓ ᐃᒻᒥᓃᖅᑐᒥᑦ ᐃᓚᓐᖓᖅᑐᒥ ᐃᓚᓐᖓᖅᑐᓂ ᐋᓐᓂᓗᐊᕐᓇᖅᑐᖅ, ᐃᕐᓂᑐᐊᕋ ᑕᐃᒫᒃ 
ᐃᓅᔪᓐᓃᓚᐅᖅᓯᒪᒻᒪᑦ ᐊᒻᒪᓗ ᐃᓕᒃᓯ ᖃᐅᔨᒪᒻᒥᔪᓯ ᑕᕝᕙᓃᑦᑐᓯ ᐃᓚᓐᖓᖅᓯᒪᔪᓯ, ᑕᒪᑐᒥᖓ ᑕᕝᕙᓐᖓ 
ᓱᕐᕋᑦᑕᐅᔾᔮᖏᑦᑐᖅ.  

ᑕᐃᒪ ᐅᖃᐅᓯᖅᑕᖅᑕᖃᕐᒪᑦ ᓄᓇᓕᓕᒫᕉᖅ ᓱᕈᓯᕐᒥᑦ ᐱᕈᖅᓴᐃᔪᖅ ᐱᕈᖅᓴᐃᔭᕆᐊᓕᒃ ᓄᓇᓕᑦ 
ᐅᕙᓐᖓᐅᓐᖏᑦᑐᖅ. ᐃᒫᒃ ᐱᒋᐊᖅᑳᕐᓗᖓ ᑕᒪᒃᑯᐊ ᐊᖏᕐᕋᒥ ᐊᐅᓚᑦᑎᐊᕐᓂᖅ ᓇᓪᓕᒍᓱᓐᓂᖅ ᐊᒻᒪᑦᑕᐅᖅ 
ᐅᖃᐅᔾᔨᑦᑎᐊᖅᓯᒪᓂᖅ ᑕᒪᓐᓇ ᑕᒪᑐᒥᖓ ᓄᖅᑲᑎᑦᑎᕚᓪᓕᕋᔭᖅᑰᖅᑐᖅ ᐊᒻᒪᑦᑕᐅᖅ ᓄᓇᓖᑦ ᑕᒪᑐᒥᖓ 
ᐱᒋᐊᒃᑲᓂᖅᐸᑕ ᓇᒻᒥᓂᖅ ᑖᔅᓱᒥᖓ ᐱᕈᖅᓴᐃᒐᒥ ᐃᓄᒻᒥᑦ ᑖᔅᓱᒥᖓ ᑲᒪᑦᑎᐊᕈᓐᓇᖅᑐᖅ.  
 
ᓄᓇᓕᖃᑎᒋᓐᖏᑕᖓ ᑖᓐᓇ ᐱᒋᐊᒃᑲᓐᓂ ᐊᓯᐊᓃᑦᑐᑦ ᑖᔅᓱᒥᖓ ᐱᔪᓐᓇᖏᒻᒪᑦ ᑖᒃᑯᐊ ᐃᓚᖏᑦ ᐃᒻᒥᓃᖅᑐᓂᓛᑦ 
ᖃᕿᐊᕆᔭᐅᕙᑦᑑᒐᓗᐊᑦ ᐃᒻᒥᓃᕆᐊᖃᖅᑑᔮᓐᖏᑦᑐᑦ ᐃᒻᒥᓃᑐᐃᓐᓇᒧᑦ ᐃᓚᖏᑦ ᐃᓅᓯᕐᒥᓐᓂᒃ 
ᐃᓱᓕᖅᑎᖅᑰᔨᕙᒻᒥᔪᑦ ᓇᓗᓇᓐᖏᑦᑐᖅ ᐊᒻᒪᑦᑕᐅᖅ ᐃᓅᓯᖓᑕ ᑕᕝᕙ ᐃᓱᒃᓴᖓ. ᑕᐃᒫᒃ 
ᓇᓗᓇᖅᑰᔨᓲᖏᓐᖏᒻᒥᔪᖅ ᐊᒻᒪᑦᑕᐅᖅ ᐃᓚᖏᑦ ᓱᕐᓗ ᐃᓚᖏᑦᑕᐅᖅ ᐃᒻᒥᓃᕋᓱᓐᓂᕋᖅᑕᐅᔫᒐᓗᐊᑦ 
ᑲᔪᓯᖃᑦᑕᖏᑦᑐᑦ ᑕᒪᒃᑯᐊ ᑕᕝᕙ ᐃᓅᓯᕐᒥᓂᑦ ᐃᓱᓕᑦᑎᖏᑦᑐᑦ ᐃᓱᒪᓇᕐᒥᔪᑦ.  
 
ᑕᒪᒃᑯᐊ ᐱᔾᔪᑎᒋᔪᐊᓗᐊᖅᑰᔨᖃᑦᑕᒥᒻᒪᑕ ᐋᖓᔮᕐᓇᖅᑐᑦ ᑕᒫᓂ ᓄᓇᕗᒻᒥ ᐃᓯᖃᑦᑕᕐᒪᑕ 
ᐃᓯᖅᑕᐃᓕᒪᑎᑕᐅᖃᑦᑕᕈᓐᓇᖅᑑᒐᓗᐊᑦ, ᑕᕝᕙᑐᐊᖅ ᖃᖓᑕᓲᒃᑯᑦ ᑕᒪᐅᖓ ᓄᓇᓕᓐᓅᖃᑦᑕᕐᒪᑕ ᐊᒻᒪᑦᑕᐅᖅ 
ᒪᒃᑯᑦᑐᐃᓐᓇᕐᓂᑦ ᓄᓇᑦᑎᓐᓃᑦᑐᓂᒃ ᑕᒪᓐᓇ ᐊᐅᓚᑕᐅᓗᓂ. ᒪᒃᑯᑦᑐᑦ ᑮᓇᐅᔭᒡᒐᐅᑎᒥᓄᑦ ᓂᐅᕕᖃᑦᑕᖅᑐᐃᑦ 
ᐃᓚᖏᑦ ᑕᒪᒃᑯᓂᖓ ᐋᓐᖓᔮᕐᓇᖅᑐᓂᒃ ᐅᐃᕆᑎᑕᐅᓯᒪᒐᒥᒃ ᐊᖏᔪᒋᔭᒥᓄᖅᑲᐃ ᐱᓗᐊᖅᑐᒥᑦ. ᐊᒻᒪᑦᑕᐅᖅ 
ᑕᐅᓇᓐᖓᑦ ᐊᐃᕆᑎᑕᐅᓯᒪᒐᒥᒃ ᑕᒪᓐᓇ ᐊᑐᐃᓐᓇᕈᒪᓕᖅᑐᓂᐅᒃ.  
 
ᐃᓚᖏᓂᓛᒃ ᑕᒪᒃᑯᐊ ᑕᒪᑐᒥᖓ ᐃᒻᒥᓃᕋᓱᓐᓂᕐᒥᑦ ᐊᑐᕐᓂᕋᖅᑕᐅᕙᑦᑑᒐᓗᐊᑦ, ᓲᕐᓗ ᐃᓚᖏᑦ 
ᐄᔭᒐᓗᐊᑐᐃᓐᓇᖅᑐᑦ, ᐃᔮᒐᓗᐊᕋᒥᒎᖅ ᑕᕝᕙ ᐃᒻᒥᓃᕋᓱᑦᑐᖅ. ᑕᐃᒪ ᓄᓇᑦᑎᓐᓂᑑᓐᖏᑦᑐᖅ ᑕᒪᓐᓇ 
ᑐᓴᖅᓯᒪᓕᕋᒃᑯ, ᐊᓯᐊᓂᑦᑕᐅᖅ ᓄᓇᓕᓐᓂᑦ ᑐᓴᖅᓯᒪᓕᖅᑐᒍ. ᐊᐅᓪᓚᕈᒪᑐᐃᓐᓇᖅᑐᑎᒃ ᐃᓚᖏᑦ 
ᑕᐃᒪᐃᓐᓂᕋᖅᑕᐅᓲᖑᒻᒥᒻᒪᑕ ᐃᒻᒥᓃᕋᓱᓐᖑᐊᖅᑐᑦ, ᓄᓇᓖᑦ ᐊᓯᐊᓄᑦ ᐊᐅᓪᓚᕐᓂᐊᕋᒥᒃ ᐃᖃᓗᓐᓄᑦ ᐅᕝᕙᓘᓐᓃᑦ 
ᐅᐃᓂᐸᒡᒧᑦ, ᐋᑐᕚᒧᑦ ᑕᒪᓐᓇ ᖃᐅᔨᓴᖅᑕᐅᒃᑲᓐᓂᕆᐊᖃᓕᕐᒥᔪᖅ ᒐᕙᒪᒃᑯᓐᓂᑦ. 
 
ᐊᒻᒪᑦᑕᐅᖅ ᓄᓇᓕᓐᓂᑦ ᐊᒻᒪᑦᑕᐅᖅ ᒪᓕᒐᖅᑖᖅᑎᑕᐅᒃᑲᐅᒃᑲᓐᓂᕐᓗᑎᒃ ᑕᐃᒪᐃᓐᓇᓱᖅᑰᔨᔪᑦ ᑕᒪᒃᑯᐊ 
ᑲᓐᖑᒋᑐᐃᓐᓇᖏᓪᓗᒋᑦ ᓄᓇᑦᑎᓐᓂᑦ ᐱᒋᐊᖅᐸᓪᓕᐊᕈᑦᑎᒍ ᐃᓅᓯᖃᑎᒌᑦᑎᐊᕐᓂᖅ, ᐃᓅᖃᑎᒌᑦᑎᐊᕐᓂᖅ 
ᐋᖅᑭᒃᑲᓐᓂᕋᔭᖅᑐᖅ ᑕᒪᓐᓇ ᐸᓯᑦᑎᖃᑦᑕᐅᑎᓂᒃ ᐱᑕᖃᕈᓐᓃᒃᑲᓐᓂᕐᓗᓂᓗ.  
 
ᐊᒻᒪᑦᑕᐅᖅ ᑕᒪᒃᑯᐊ ᐃᓄᐃᑦ ᐃᒫᒃ, ᒪᒃᑯᑦᑑᔪᑦ ᐃᓐᓇᕐᒥᓂᒃ ᐅᑉᐱᕈᓱᑦᑎᐊᓐᖏᑦᑐᑦ respect-
ᑎᓪᓗᑎᒃᑲᓐᓂᕈᓐᓇᕐᒪᑕ ᓄᓇᓖᑦ ᐊᒻᒪᑦᑕᐅᖅ ᑕᒪᒃᑯᐊ, ᑕᒪᓐᓇ ᐃᓕᖅᑯᓯᕆᒐᓗᐊᕈᔅᓯᐅᒃ ᐃᓅᖃᑎᔅᓯᓐᓂᒃ, ᐃᓛᒃ 
ᑭᒃᑯᑐᐃᓐᓇᕐᓂᑦ ᑕᒫᓂ ᓄᓇᓕᓐᓂᑦ ᐅᑉᐱᕈᓱᓪᓗᑕ, ᐅᑉᐱᕆᖃᑦᑕᐅᑎᓗᑕ ᐊᕙᑎᕗᓪᓗ ᐅᑉᐱᕆᓗᒍ respect-
ᑎᓪᓗᒍᐃᓛᒃ ᑕᒪᓐᓇ ᓴᖅᑭᒃᑲᓐᓂᕆᐊᖃᓪᓚᕆᓕᕋᓗᐊᕐᖓᑦ ᐃᒫᒃ ᓵᓚᔅᓴᕋᓱᓕᖃᑦᑕᕐᒪᑕ ᐃᓐᓇᕐᒥᓂᒃ ᐊᒻᒪᑦᑕᐅᖅ 
ᓂᖏᐅᕐᒥᓂᒃ, ᑕᒪᒃᑯᓂᖓᓗ ᐊᓈᓇᒃᑯᖏᓐᓂᑦ. ᐃᓐᓇᕐᒨᕈᑎᑕᕌᖓᑕ ᐋᑎᖅᑕᐅᑐᐃᓐᓇᖏᓪᓗᑎᒃ, 
ᐋᑎᕆᓕᖃᑦᑕᕐᒪᑕ ᑕᒪᒃᑯᓂᖓ ᑮᓇᐅᔭᖅᑖᕌᕐᔪᕈᓗᖏᓐᓂᑦ. 
 
ᑕᒪᓐᓇ ᐅᖃᐅᓯᕆᓪᓗᒍ ᑕᒪᒃᑯᐊᑦᑕᐅᖅ ᐸᓖᓯᒃᑯᑦ ᐊᒻᒪᑦᑕᐅᖅ ᓄᓇᓕᐅᖃᑎᒌᑦ ᑲᑎᒃᑲᓐᓂᕆᐊᓕᐅᒐᓗᐊᑦ 
ᐊᒻᒪᑦᑕᐅᖅ ᐊᑭᕋᕇᓐᖏᒃᑲᓗᐊᕐᒪᑕ. ᐃᓚᖏᑦ, ᒪᒃᑯᑦᑐᑦ ᐱᓗᐊᖅᑐᒥᑦ ᐊᒻᒪᑦᑕᐅᖅ ᒪᒃᑯᑦᑐᕋᔪᐃᑦ ᐸᓖᓯᒃᑯᓐᓂᒃ 
ᐊᑭᕋᖅᑐᑐᐃᓐᓇᕐᒪᑕ ᐊᑭᕋᐅᓐᖏᑦᑑᒐᓗᐊᑦ ᒪᑯᐊ ᐸᓖᓰᑦ ᐃᑲᔪᕆᐊᖅᓯᒪᔪᑦ ᐅᕙᑦᑎᓐᓂᑦ, ᒪᑯᓂᖓ ᓄᓇᓕᖕᓂᑦ 
ᓇᖏᐊᕐᓇᖅᑐᒦᖁᓇᒋᑦ ᓄᓇᓕᐅᔪᑦ. ᐊᑭᕋᖅᑐᒐᑐᐃᓐᓇᐅᓐᖏᑦᑑᒐᓗᐊᑦ ᐱᖃᑎᒋᓪᓗᒋᑦ, 
ᐱᖃᑎᖃᑦᑎᐊᕐᓗᑎᓪᓗᑦᑕᐅᖅ ᑕᒪᒃᑯᐊ ᑕᒪᐅᓐᖓᖅᓯᒪᔪᑦ.  
 
ᑕᒪᒃᑯᐊᑦᑕᐅᖅ ᐊᑭᑐᔪᐊᓘᒻᒪᓂᓛᒃ ᑕᒫᓂ ᓄᓇᑦᑎᓐᓂ, ᐊᑭᑐᔪᐊᓘᒻᒪᑦ ᑭᓱᑐᐃᓐᓇᖅᑖᕋᓱᓐᓂᖅ ᓲᕐᓗ 
ᐃᒻᒧᑦᑖᕋᓱᒃᑯᒪ ᓄᓇᑦᑎᓐᓂ 4-ᓖᑕᑦ ᑕᒫᓃ $14-ᒦᓗᐊᕐᒪᑦ $14-$16-ᑖᓚᓃᑦᑐᓐᓇᕐᒪᑦ ᐃᒻᒧᒃ ᑕᐅᓇᓂ $1-
ᒦᒃᑲᔭᖅᑐᓂ $2-ᒥᓪᓗᑭᐊᖅ ᓄᓇᑦᑎᓐᓂᑦ ᑕᒫᓂ. ᐃᒥᒐᖅ ᑕᒫᓂ $2 - $3 ᑕᒫᓃᑦᑐᓐᓇᕆᓪᓗᓂ ᑕᒪᒃᑯᐊ  

ᐊᑭᑐᔫᑎᒻᒪᕆᐊᓘᒻᒪᑕ. ᐃᖏᕐᕋᓂᖅ, ᑕᒪᓐᓇ ᐃᖏᕐᕋᔾᔪᑎᖃᕐᓂᖅ ᐱᔭᐅᒋᐊᒃᑲᓐᓂᕆᐊᖃᓪᓚᕆᒃᑲᓗᐊᕐᒪᑦ 
ᖃᖓᑕᓲᓪᓗ ᖃᓄᑭᐊᖅ. 
 
ᐃᓛᒃ ᑕᐃᓐᓇ ᖁᑦᑎᑦᑐᒧᑦ ᒪᓕᒐᓕᐅᖅᑎ ᐅᖃᐅᓯᕆᖅᑲᐅᒻᒥᔭᖓ ᑎᑎᖅᑲᑎᒎᖃᑦᑕᖅᑐᖅᑲᐃ ᓂᖀᑦ ᐊᑐᖅᑐᒋᑦ 
ᑕᒪᒃᑯᐊ ᑎᒥᓄᑦ ᐃᓅᓯᕐᒧᓪᓗ ᐃᑲᔪᖅᑕᐅᒃᑲᓐᓂᖅᐸᑕ. ᑕᒪᒃᑯᓂᖓ ᐊᕗᖓᐅᔨᑎᑦᑎᒃᑲᓐᓂᕋᔭᖅᑐᖅ 
ᑮᓇᐅᔭᒡᒐᐅᑎᖏᑦ ᐃᖅᑲᓇᐃᔮᖃᒡᒐᖅᑎᓪᓗᒋᑦ. 
 
ᑕᒫᓂ ᓄᓇᕗᒻᒥ ᐃᖅᑲᓇᐃᔮᖃᓐᖏᑦᑐᑦ ᐊᒥᓲᒻᒪᑕ ᐃᓚᖏᓐᓂᑦ ᓄᓇᓕᓐᓂᑦ ᑕᒫᓂ 40-ᐳᓴᒦᒻᒪᑕ, ᐃᓚᖏᑦ 
ᖃᑦᑏᓐᓇᐅᓂᖅᓴᐅᒐᓗᐊᑦ ᐃᖅᑲᓇᐃᔮᖃᒡᒐᖅᑐᑦ, ᐃᖅᑲᓇᐃᔮᒃᓴᒥᑦ ᐱᑕᖃᓐᖏᑦᑐᑦ ᐃᓅᓯᓕᕆᔾᔪᑎᔅᓴᓂᓪᓗ 
ᐱᑕᖃᓗᐊᕐᓂᖓᓂ. ᑕᕝᕙ ᐃᖏᕐᕋᔾᔪᑎᔅᓴᖅᑕᖃᒃᑲᓐᓂᓕᖅᐸᑦ ᖃᖓᑕᓲᑐᐊᖑᓐᖏᑦᑐᒥᑦ ᐅᒥᐊᕐᔪᐊᒃᑯᓪᓗ ᑖᒃᑯᐊ 
ᑕᒫᓂ ᐊᑐᖃᑦᑕᕋᑦᑎᒍ. 
 
ᑕᐅᓇᓂᓕ ᖃᓪᓗᓈᑦ ᓄᓇᖓᓐᓂ ᐊᖅᑯᑎᖃᑦᑎᐊᖅᑐᑦ ᓄᓇᒃᑰᕈᑎᓄᑦ, ᓄᓇᒃᑰᕈᑎᑯᑖᓄᑦ ᐊᖅᑯᑎᖃᐅᑦᑎᐊᖅᑐᑦ. 
ᐅᒥᐊᕐᔪᐊᓄᑦ ᖃᖓᑕᓲᓄᑦ, ᓄᓇᒃᑰᕈᑎᒃᑯᓪᓗ ᐸᔪᖅᑎᖅᑕᐅᔪᓐᓇᖅᑐᑦ ᒫᓂᓕ ᑕᐃᒪᐃᓐᖏᓐᓇᑦᑕ ᑕᒪᑐᒧᖓ 
ᓴᖅᑭᒃᑲᓐᓂᕈᓐᓇᕐᔫᑎᒋᓕᖅᑕᕋᓗᐊᕗᑦ ᓄᓇᓕᓐᓂᑦ ᑐᓚᑦᑕᕐᕖᑦ ᐃᖅᑲᓇᐃᔮᒃᓴᓄᓪᓗ. 
 
ᐊᒻᒪᓗᑦᑕᐅᖅ ᐊᑭᑭᓪᓕᒋᐊᕈᑎᒃᓴᒃᑲᓐᓂᐊᕐᔫᒐᔭᕆᐊᖏᑕ ᑭᓱᑐᐃᓐᓇᕐᓄᑦ ᐃᓪᓗᐃᓇᕐᓄᑦ 
ᐱᑕᖃᖏᒪᒡᒎᓚᔭᐅᖏᓐᓇᑐᐃᓐᓇᕆᓪᓗᑕ ᓴᖅᑭᑲᓐᓂᕆᐊᖃᑦᑑᑎᒐᓗᐊᕗᑦ ᐊᖏᖅᑕᐅᔪᓐᓇᐃᓕᐅᖅᑲᒻᒥᔪᖅ ᑕᒫᓂ 
ᑲᓇᑕᒥᐅᖃᑎᕗᑦ ᐃᓚᖏᑦ ᐊᑲᕐᕆᑎᐊᖅᑎᓪᓗᒋᑦ. ᑕᒫᓂ ᓄᓇᖃᖅᑳᖅᓯᒪᔪᒍᑦ ᐊᑲᕐᕆᖏᑦᑎᐊᕐᕋᑦᑕ ᐊᒥᓱᓂᒃ 
ᑖᓐᓇ ᐱᖃᓯᐅᑎᒋᓪᓗᒍ. 
 
ᑭᖑᓪᓕᖅᐹᒥᒃ ᐅᖃᖅᑎᑦᑎᔩ, ᑕᐃᒪ ᒐᕙᒪᒃᑯᑦ ᑖᒃᑯᐊ ᐊᐅᓚᔾᔭᐸᓪᓕᐊᒐᓗᐊᕐᒪᑕ ᐊᒻᒪᑦᑕᐅᖅ ᐱᕙᓪᓕᐊᓪᓗᑎᒃ 
ᑕᒪᒃᑯᓂᖓ ᑕᒫᓂ ᓄᓇᓕᓐᓂ ᐊᑐᖅᑕᐅᔭᕆᐊᓕᓐᓂᒃ. ᓴᖅᑭᑦᑎᕆᐊᓕᒻᒥᓂᒃ ᓴᖅᑭᑎᑦᑎᑎᐊᖃᑦᑕᖅᑐᑦ ᐊᒥᓱᓂᒃ 
ᑭᓯᐊᓂ ᑮᓇᐅᔭᖃᒡᒐᑎᐊᕐᒥᔪᑦ ᑮᓇᐅᔭᖓ ᑕᓯᑦᑐᓇᕐᓂᓕᒫᖓᑕ ᑕᓯᑕᐅᒐᓗᐊᖅᑐᓂ ᐃᓚᖏᑦ 
ᐊᐅᓚᑦᔭᖃᑦᑕᖅᑕᖏᑦ ᓄᓇᕗᒻᒥ ᒐᕙᒪᒋᔭᑦᑕ.  
 
ᑕᐃᒫᒃ ᑕᒫᓂ ᐊᑭᑐᔪᒻᒪᕆᐅᑎᓪᓗᒋᑦ ᐊᒻᒪᑦᑕᐅᖅ ᐊᒃᓱᕈᑦᑎᐊᒻᒪᕆᑦᑎᓪᓗᒋᑦ ᐃᓄᖏᑦ ᑕᒫᓂ ᑲᓇᑕᐅᑉ, ᐃᓛᒃ 
National Government ᐃᑲᔪᒃᑲᓐᓂᕆᐊᓕᑦᑎᐊᖑᒐᓗᐊᑦ ᖏᓐᓇᕐᖓᑕ ᐊᒻᒪᒃᓗᑕᐅᖅ ᐅᑉᐱᓇᖅᑐᓂᒃ ᑕᒪᐅᖓ 
ᐱᒃᑲᓐᓂᕆᐊᖃᑦᑐᒍᑦ ᐋᑐᕚ ᒐᕙᒪᖏᓐᓂᒃ.  
 
ᐃᓛᒃ ᑖᒃᑯᐊ ᓄᓇᕗᑦ ᒐᕙᒪᖏᑦ ᖁᕕᐊᒋᕙᒃᑲ, ᐅᐱᒋᕙᒃᑲᑦ ᑕᒪᑐᒥᖓ ᓴᖅᑭᑦᑎᕙᓪᓕᐊᒻᒪᑕ ᐃᑲᔫᑎᔅᓴᓂᒃ 
ᐃᓅᓯᕐᒧᑦ ᓄᓇᓕᓐᓂ. ᐱᓐᖑᐊᕕᔅᓴᐃᑦ ᓴᖅᑭᑕᐅᕙᓪᓕᐊᓪᓗᑎᒃ ᓲᕐᓗ ᐊᒻᒪᑦᑕᐅᖅ ᑕᒪᒃᑯᐊ ᐃᓕᓐᓂᐊᖅᕖᑦ 
ᐱᔭᐅᕙᓪᓕᐊᔪᑦ ᓯᕗᓂᒃᓴᒧᑦ ᐋᖅᑭᓱᐃᒻᒪᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᐋᕆᐊᖅ. ᑲᑎᒪᒡᔪᑎᔅᓴᕗᑦ 9, ᑭᐅᔾᔪᑏᑦ ᒪᑐᐃᖅᓯᒋᐊᖓᐅᑕᐅᓚᐅᖅᑐᓄᑦ. 
ᑲᑎᒪᒡᔪᑎᔅᓴᕗᑦ 10, ᐊᑎᓕᐅᖅᓯᒪᔪᑦ. ᑲᑎᒪᒡᔪᑎᔅᓴᕗᑦ 11, ᑐᓴᖅᑎᑎᔾᔪᑎᖏᑦ ᑲᑎᒪᔨᕋᓛᑦ 
ᑲᑎᒪᔨᕋᓛᖑᑲᐃᓐᓇᖅᑐᓄᓪᓗ, ᑲᑎᒪᒡᔪᑎᔅᓴᕗᑦ 12, ᑐᓴᖅᑎᑎᔾᔪᑎᖏᑦ ᑲᑎᒪᔨᓛᑦ ᕿᒥᕐᕈᔭᐅᓂᖏᓐᓄᑦ 
ᐱᖁᔭᔅᓴᐃᑦ, ᑲᑎᒪᒡᔪᑎᔅᓴᕗᑦ 13, ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᑲᑎᒪᒡᔪᑎᔅᓴᕗᑦ 14, ᑐᓴᖅᑎᑎᔾᔪᑏᑦ 
ᐱᖁᔨᕗᖔᕈᑎᒧᑦ. ᑲᑎᒪᒡᔪᑎᔅᓴᕗᑦ 15, ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᔅᓴᒧᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᔅᓴᖏᓐᓄᑦ ᐱᖁᔭᔅᓴᐃᑦ. ᐱᓕᕆᐊᕐᓕᒃ ᐃᓕᓐᓂᐊᖅᑐᓕᕆᓂᕐᒧᑦ ᐆᒪᖅᑯᑎᓕᕆᓂᕐᒧᓪᓗ, ᒥᓂᔅᑕ 
ᐲᑯ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᓂᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᒥᒃ 

ᒪᓕᒐᒃᓴᖅ 35 - ᖃᐅᒻᒪᖅᑯᑎᓂᒃ ᐊᑐᑦᑎᐊᕐᓂᕐᒧᑦ ᒪᓕᒐᖅ - ᖃᐅᔨᒃᑲᐃᒍᑦ 
 

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐃᔨᒃᑲᐃᕗᖓ ᐅᓪᓗᑐᐃᓐᓇᕐᒥ 30-ᖑᓕᖅᐸᑦ 
ᒪᓕᒐᒃᓴᖅ 35 ᓄᓇᕗᒻᒧᑦ ᐆᒪᖅᑯᑎᓂᒃ ᐊᑐᑦᑎᐊᕐᓂᕐᒧᑦ ᒪᓕᒐᖅ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᒡᔪᑎᔅᓴᕗᑦ 15, ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᒧᑦ ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᔅᓴᖏᓐᓄᑦ ᐱᖁᔭᔅᓴᐃᑦ. ᑲᑎᒪᒡᔪᑎᔅᓴᕗᑦ 16, ᐱᖁᔨᕗᖔᕈᑏᑦ. ᑲᑎᒪᒡᔪᑎᔅᓴᕗᑦ 17, 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑮᓇᐅᔭᓕᕆᓂᕐᒧᑦ ᐃᓕᖅᑯᓯᓕᕆᓂᕐᒧᓪᓗ ᐱᓕᕆᐊᕐᓕᒃ, ᒥᓂᔅᑕ 
ᑕᐹᖅᔪᒃ. 
 

ᑲᑎᒪᔾᔪᑎᒃᓴᖅ 17: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᓂᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᒥᒃ 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᖃᖅᑎᑦᑎᔩ, ᐊᖏᖅᑕᐅᔪᒪᒐᓗᐊᖅᐳᖓ ᑕᕝᕗᖓ ᓂᕈᐊᖅᑕᐅᖃᑎᒋᓯᒪᔭᓐᓄᑦ 
ᑖᓐᓇ ᑐᓴᐅᒪᑎᑦᑎᔭᕆᐊᖃᕐᓂᖅ ᐅᓪᓘᓐᓂᒃ ᒪᕐᕉᓐᓄᑦ ᐊᑐᖅᑕᐅᖏᑦᑐᓇᖁᓪᓗᒍ ᑖᓐᓇ Bill 34, ᓄᓇᕗᒻᒥ 
ᐊᐅᓚᕈᔾᔨᖃᑦᑕᖅᑐᑦ ᑕᒪᒃᑯᓄᖓ ᓇᓪᓕᐅᒃᑯᒫᖃᕈᑎᔅᓴᖏᓐᓄᑦ ᓴᐳᒻᒥᔭᐅᔾᔪᑎᔅᓴᖏᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᑖᓐᓇ ᒥᓂᔅᑕ ᑕᒪᑦᓯᓐᓄᑦ ᐊᖏᖅᑕᐅᔪᒪᓪᓗᓂ ᐊᐱᕆᒻᒪᑦ 
ᐊᑐᓐᖏᑲᐃᓐᓇᖁᓪᓗᒍ ᒪᓕᒐᖅ 62(1) ᑖᓐᓇ ᐱᖁᔭᔅᓴᖅ 34 ᐅᖃᓕᒫᖅᑕᐅᔪᓐᓇᖁᓪᓗᒍ ᓯᕗᓪᓕᖅᐹᒥᒃ ᐅᓪᓗᒥ. 
ᐋᒡᒑᖅᑐᖃᒻᒪᖔᑦ? ᐋᒡᒑᖅᑐᖃᖏᒻᒪᑦ, ᑲᔪᓯᒋᐊᕈᓐᓇᖅᑯᑎᑦ ᒥᓂᒡᑕ ᑕᐹᖅᔪᒃ. 
 

ᒪᓕᒐᒃᓴᖅ 34 - ᓄᓇᕗᒥ ᐊᐅᓪᓛᕈᔾᔨᔨᑦ ᓇᓪᓕᐅᒃᑯᒫᖅᑖᕈᑎᖏᓐᓄᑦ ᑮᓇᐅᔭᓄᑦ ᓴᐳᔾᔭᐅᓂᖏᓐᓄᑦ ᒪᓕᒐᖅ 
- ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑦᑎᕗᖓ ᐊᒻᒪᓗ ᐱᖃᑦᑎᖅᑕᐅᓪᓗᓂ ᑖᒃᓱᒧᖓ 
ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ. ᑖᓐᓇ Bill 34 ᑖᒃᑯᓄᖓ ᓄᓇᕗᒻᒥᐅᓄᑦ ᐊᐅᓚᕈᔾᔨᖃᑦᑕᖅᑐᑦ 
ᓇᓪᓕᐅᒃᑯᒫᖃᑦᑎᑦᑎᓂᖏᓐᓄᑦ ᒪᓕᒐᒃᓴᐅᓂᐊᖅᑐᖅ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᒻᒪᑦ. ᐱᖁᔨᕗᖔᕈᒻᒧᑦ? ᓂᕈᐊᕈᒪᔪᖃᓕᖅᑐᓂᓗ, ᓈᒻᒪᓴᖅᑐᑦ? ᓈᒻᒪᓴᖏᑦᑐᑦ? 
ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪᑦᑕᐅᖅ ᐱᖁᔭᔅᓴᖅ 34 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓯᒪᓕᖅᑯᖅ.  
 
ᑲᑎᒪᒡᔪᑎᔅᓴᕗᑦ 17, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
ᖁᔭᓐᓇᒦᒃ. ᐃᓵᔅᓯᒪᑐᐊᕈᕕᑦ ᐃᓕᓴᕆᓂᐅᓴᑐᐃᓐᓇᕆᒃᑭᑦ. ᐅᕙᓐᓅᖏᑦᑐᖅ ᐃᓵᖓᓐᓂᕋᓗᐊᕈᕕᑦ ᐊᐱᕆᑎᓪᓗᖓ. 
ᑲᑎᒪᔾᔪᑎᔅᓴᕗᑦ 18, ᐊᐃᑉᐹᓄᑦ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᐊᒻᒪᐃᓛᒃ. ᑮᓇᐅᔭᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ 
ᑕᐹᕐᔪᒃ.  
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᓄᖓᐃᓛᒃ ᐊᖏᖅᑕᐅᔪᒪᒐᓗᐊᖅᐳᖓ 
ᓂᕈᐊᖅᑕᐅᖃᑎᒋᓯᒪᔪᒧᑦ ᐅᓪᓗᕐᒥᑦ ᐊᑕᐅᓯᕐᒥᑦ ᑐᓴᐅᒪᑦᑎᔭᕆᐊᖃᕐᓂᖅ ᑭᖑᓪᓕᕐᒧᑦ ᐅᖃᓕᒫᖅᑕᐅᓂᐊᖅᑎᓪᓗᒍ 
Bill 34 ᓄᓇᕗᒻᒥ ᐊᐅᓪᓚᕈᔾᔨᖃᑦᑕᖅᑐᓄᑦ ᓇᓪᓕᐅᒃᑯᒫᓄᑦ ᓴᐳᒻᒥᔭᐅᔾᔪᑎᔅᓴᖓᓄᑦ ᐱᖁᔭᒃᓴᖅ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᒥᓂᔅᑕ ᐊᐱᕆᒻᒪᑦ ᑕᒪᔅᓯᓐᓄᑦ ᐊᖏᖅᑕᐅᔪᒻᒪᓪᓗᓂ ᐊᑐᓐᖏᑲᐃᓐᓇᖁᓪᓗᒍ ᒪᓕᒐᖅ 
62(1) ᑖᓐᓇ ᐱᖁᔭᒃᓴᖅ 34 ᐊᐃᑉᐹᓄᑦ ᐅᖃᓕᒫᖅᑕᐅᔪᓐᓇᖁᓪᓗᒍ ᐅᓪᓗᒥ. ᐋᒡᒑᖅᑐᖃᕐᒪᖔᑦ? 
ᐋᒡᒑᖅᑐᖃᓐᖏᒻᒪᑦ ᑲᔪᓯᒋᐊᕈᓐᓇᖅᑯᑎᑦ, ᒥᓂᔅᑕ ᑕᐹᖅᔪᒃ.  
 
ᒪᓕᒐᒃᓴᖅ 34 - ᓄᓇᕗᒥ ᐊᐅᓪᓛᕈᔾᔨᔨᑦ ᓇᓪᓕᐅᑯᒫᖅᑖᕈᑎᖏᓐᓄᑦ ᑮᓇᐅᔭᓄᑦ ᓴᐳᔾᔭᐅᓂᖏᓐᓄᑦ ᒪᓕᒐᖅ 

- ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑦᑎᕗᖓ ᐊᒻᒪᓗ ᐱᖃᑦᑎᖅᑕᐅᓪᓗᓂ ᑖᔅᓱᒧᖓ 
ᒪᓕᒐᓕᐅᖅᑎᒻᒧᑦ ᕿᑭᖅᑖᓘᑉ ᓂᒋᐊᓄᑦ. ᑖᓐᓇ Bill 34 ᓄᓇᕗᒻᒥ ᐊᐅᓪᓚᕈᔾᔨᖃᑦᑕᖅᑎᑦᑎᓂᕐᒧᑦ 
ᓇᓪᓕᐅᑯᒫᖃᕐᑎᑦᑎᓂᕐᒥᑦ ᓴᐳᒻᒥᔭᔅᓴᐃᑦ ᑭᖑᓪᓕᕐᒥ ᐅᖃᓕᒫᖅᑕᐅᖁᓪᓗᒍ.  
 
ᐅᖃᖅᑎᑦᑎᔩ, ᑖᓐᓇ ᒪᓕᒐᒃᓴᐅᓂᐊᖅᑐᖅ ᑖᒃᑯᓂᖓ ᐋᖅᑭᓱᐃᓂᐊᕐᒪᑦ ᓄᓇᕗᒻᒥ ᐊᐅᓪᓚᕈᔾᔨᖃᑦᑕᖅᑐᑦ 
ᓇᓪᓕᐅᒃᑯᒫᖃᕐᑎᑦᑎᓂᖏᓐᓄᑦ ᓴᐳᒻᒥᔾᔪᑎᔅᓴᐃᑦ ᑮᓇᐃᔭᑦ ᐃᑲᔫᑎᔅᓴᐅᓂᐊᖅᑐᑦ. ᑕᒪᒃᑯᐊ ᐃᑲᔪᖅᑕᐅᔪᓐᓇᖁᓪᓗᒋᑦ 
ᐊᐅᓪᓚᕈᔾᔨᕙᑦᑐᑦ ᐅᕝᕙᓘᓐᓃᑦ ᐳᓚᕋᑦᑎᑦᑎᕙᑦᑐᑦ ᑕᒪᒃᑯᓂᖓᓗ ᓄᓇᕗᑦ ᓯᓚᑖᓂ ᐱᓕᕆᑎᑦᑎᕙᑦᑐᑦ ᑕᒪᒃᑯᓂᖓ 
ᓇᓪᓕᐅᒃᑯᒫᖃᕈᓐᓇᖁᓪᓗᒋᑦ ᓱᕐᓗ ᐊᑭᓕᖅᓱᐃᑎᑕᐅᓇᓱᓯᑳᓪᓚᓂᖅᐸᑕ ᑐᕐᕈᓗᐊᕿᖃᓐᓂᖅᐸᓪᓘᓐᓃᑦ ᑖᒃᑯᐊ 
ᓇᓪᓕᐅᒃᑯᒫᑦ ᐊᑐᕋᔭᕐᒪᑕ ᐊᒻᒪᓗ ᑖᒃᑯᐊ ᒪᓕᒐᒃᓴᐅᓂᐊᖅᑐᖅ ᓴᓐᖏᓂᖅᑖᑎᑦᑎᓂᐊᕐᒪᑦ ᓄᓇᕗᑦ ᒐᕙᒪᒃᑯᑦ 
ᑕᒪᑐᒥᖓ ᑲᒪᖁᓪᓗᒋᑦ ᐊᒻᒪᓗ ᑕᒪᒃᑯᓄᖓ ᓱᕐᓗ ᐃᑲᔪᖅᑕᐅᔪᒪᔪᓂᓪᓗ ᐊᒻᒪᓗ ᐊᑭᓖᖅᓰᑎᑦᑎᓇᓱᑦᑐᒧᑦ 
ᐃᑲᔪᖅᑕᐅᓂᐊᖅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. ᐱᔾᔪᑎᒋᔭᖓᓄᑦ ᐱᖁᔭᒃᓴᐅᑉ. To the Principle of the Bill. 
ᓂᕈᐊᕈᒪᔪᖃᓕᖅᑐᓂ. ᓈᒻᒪᓴᖅᑐᑦ? ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪᓗ ᐱᖁᔭᒃᓴᖅ 34 ᐊᐃᑉᐹᓄᑦ 
ᐅᖃᓕᒫᖅᑕᐅᓯᒪᓕᖅᑯᖅ ᐊᒻᒪ ᑐᓐᓂᖅᑯᑕᐅᓂᐊᖅᑯ ᑖᒃᑯᓄᖓ ᑲᒪᓂᐊᖅᑐᓄᑦ ᑲᑎᒪᔨᕋᓛᓄᑦ.  
 
ᑲᑎᒪᔾᔪᑎᔅᓴᕗᑦ 18, ᐊᐃᑉᐹᓄᑦ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᑲᑎᒪᔾᔪᑎᔅᓴᕗᑦ 19, ᐃᓱᒪᒋᔭᐅᓂᖏᑦ 
ᑲᑎᒪᑐᐃᓐᓇᑎᓪᓗᒋᑦ ᐃᓗᐃᑦᑑᓈᕐᓗᒋᑦ ᐱᖁᔭᒃᓴᐃᑦ ᐊᒻᒪ ᐊᓯᖏᑦ, ᐱᖁᔭᒃᓴᖅ 26, 27, 28 ᐊᒻᒪᓗ 30. 
ᐃᒃᓯᕙᐅᑕᐅᓂᐊᕐᓗᓂ ᒥᔅᑕ ᐋᕆᐊᖅ.  
 
ᒫᓐᓇ ᑲᑎᒪᑐᐃᓐᓇᖅᑐᓅᓚᐅᓐᖏᓂᑦᑎᓐᓂ ᓄᖅᑲᖓᑲᐃᓐᓇᓂᐊᖅᑐᒍᑦ 20-ᒥᓂᔅᓯᒥᑦ.  
 
ᐃᖅᓱᒃᑎ. 
 
>>ᓄᖅᑲᑲᐃᓐᓇᖅᑐᑦ 15:53ᒥ ᑲᔪᓯᒃᑲᓐᓂᖅᑐᑎᓪᓗ 16:18ᒥ 
 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ (ᐋᕆᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᑐᐃᓐᓇᕆᐊᓕᒻᒥᑕ ᑲᑎᒪᑐᐃᓐᓇᑎᓪᓗᑕ 
ᐱᓕᕆᐊᖃᕐᓂᐊᖅᐳᒍᑦ ᐱᖁᔭᔅᓴᖅ 26, 27, 28 ᐊᒻᒪᓗ 30. ᖃᓄᐃᓕᐅᕈᒪᓕᖅᐸᑦ ᑲᑎᒪᔩᑦ. ᒥᔅᑕ ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᐱᓕᕆᐊᖃᕐᓂᐊᖅᐳᒍᑦ ᐱᖁᔭᔅᓴᖅ 28, ᑖᓐᓇ 
ᐱᐊᓂᑉᐸᑦ ᐊᒻᒪᓗ ᓄᖅᑲᓕᕐᓗᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᕝᔭᕈᑕᐃᓚᒃ. ᐄ, ᑖᓐᓇ ᐱᐅᕗᖅ.  
 
>>ᐃᓪᓚᖅᑐᑦ 

ᒪᓕᒐᒃᓴᖅ 28 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐃᓐᑲᒻ ᑖᒃᓯᓕᕆᓂᕐᒧᑦ ᒪᓕᒐᖓᑦ, ᓈᓴᐅᑎᓕᒃ 3 - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ 
 
ᑕᐃᒪ ᒥᓂᔅᑕ ᑕᐹᕐᔪᒃ, ᑖᓐᓇ ᑮᓇᐅᔭᓕᕆᓂᕐᒧᑦ ᒥᓂᔅᑕᐅᔪᖅ ᒪᑐᐃᖅᓯᖁᔪᓐᓇᖁᓪᓗᒍ. ᒥᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᓐᓄᓴᒃᑯᑦ ᓂᕈᐊᖅᑕᐅᖃᑎᒋᓯᔭᒃᑲ. ᖁᕕᐊᓱᑉᐳᖓ ᑖᒃᑯᓄᖓ ᐅᓪᓗᒥ ᐃᓕᒃᓯᓐᓄᑦ 
ᓵᑦᑎᓃᑦᑐᓇᕐᓂᐊᕐᕋᒪ Bill 28, ᑖᓐᓇ ᒪᓕᒐᖅ ᐋᖅᑭᒋᐊᕈᑎᑦ Income Tax Act ᓇᒻᒪ 3. ᑖᓐᓇ Bill 28 
ᓇᓗᓇᐃᖅᓯᓯᒪᒻᒪᑦ ᑕᒪᒃᑯᓄᖓ ᑖᒃᓰᔭᖅᐸᑦᑐᓄᑦ ᐃᑲᔫᑕᐅᓂᐊᖅᑎᓪᓗᒍ ᐊᖏᔪᖅᑳᕆᔭᐅᔪᓄᑦ. ᑕᒪᒃᑯᓄᖓ 
ᓄᑕᕋᖃᑐᐊᖅᐸᑦ ᐊᕐᕌᒍ 6 ᐊᑖᓂ. 
 
ᑖᓐᓇ ᒪᓕᒐᖅ ᑕᒪᒃᑯᓄᖓ ᐊᖏᔪᖅᑳᖑᔪᓄᑦ ᐃᑲᔫᑎᒋᓇᓱᐊᖅᑕᕗᑦ ᑕᒪᒃᑯᓄᖓ ᑖᒃᓰᔭᕈᑎᒋᕙᑦᑕᖏᑦ 
ᐅᓄᓐᖏᖅᐹᓪᓕᖁᓪᓗᒋᑦ ᑕᐃᒪᓐᓇ ᓴᖅᑭᖅᐸᑕ. ᑕᒪᒃᑯᐊ ᐊᖏᔪᖅᑳᕆᔭᐅᔪᑦ ᓄᑕᕋᓛᓖᑦ ᐊᕐᕌᒍᖃᖅᑐᐃᑦ 6 
ᑐᖔᓂᓗ ᑕᐃᒪ ᐃᑲᔪᖅᑕᐅᕚᓪᓕᕈᓐᓇᕋᔭᕋᒪ. ᑖᓐᓇᓗ ᑖᒃᓰᔭᕐᓂᕐᒧᑦ $600-ᖑᓇᔭᖅᑐᖅ 2006 ᐊᕐᕌᒍ 
ᐊᑐᖅᑎᓪᓗᒍ ᐊᒻᒪᓗ $1,200 2007 ᑖᒃᓰᔭᕐᓂᖅ ᐊᑐᖅᑎᓪᓗᒍ. ᑖᓐᓇ ᑖᒃᓯᒧᑦ ᐃᑲᔫᑕᐅᓂᐊᖅᑐᖅ ᑕᒪᒃᑯᓄᖓ 
ᓄᑕᖅᑲᓄᑦ ᑕᒪᐃᓐᓄᑦ 6 ᑐᖔᓂᑦ ᐊᕐᕌᒍᖃᖅᑐᓄᑦ ᑐᕌᖓᔪᓂᒃ. ᑕᐃᒪᓐᓇᓗ ᐋᖅᑭᒃᓯᒪᓂᐊᖅᑎᓪᓗᒍ ᐃᒪᓐᓇ 
ᑕᐅᑐᖅᑰᖅᑕᕗᑦ ᑕᒪᒃᑯᐊ ᓄᑕᕋᖅ ᐊᑕᐅᓯᑦ, ᓲᕐᓗ ᐃᑲᔪᖅᑕᐅᕚᓪᓕᕋᔭᖅᑐᖅ $24-ᓪᓛᓗᒻᒥᑦ 2006 ᐊᒻᒪᓗ $48-
ᑖᓚᒥᑦ 2007. ᐊᒻᒪᓗ ᑭᖑᓂᐊᒍᑦ ᑖᒃᓰᔭᕐᓃᑦ ᐊᕐᕌᒍᑎᒍᑦ. 
 
 ᑭᓇᑐᐃᓐᓇᖅ ᑖᒃᑯᓂᖓ ᐱᒋᐊᕈᓐᓇᖅᐳᖅ ᐃᑲᔪᖅᑕᐅᔪᒪᑐᐊᕈᓂ ᐊᒻᒪᓗ ᐊᔪᓐᖏᑦᑐᕕᓂᐅᓐᓂᕈᓂ, 
ᑕᐃᒪᓐᓇᐃᑦᑑᓂᐊᕈᓂ ᓄᓇᕗᒻᒥᐅᑕᐅᔭᕆᐊᓕᒃ ᑭᖑᓪᓕᖅᐹᖓᓂ ᐅᓪᓗᒥᑦ ᑕᕝᕙᓂ ᑖᒃᓰᔭᕐᓂᕐᒧᑦ 
ᐅᓂᒃᑳᕆᐊᖃᕐᓂᕐᒥᑦ. ᑖᒃᑯᓄᖓ ᐃᓄᑐᐊᕐᒧᕐᓘᓐᓃᑦ ᕿᑐᕐᖓᖃᐅᕐᓗᓂ ᐅᕝᕙᓘᓐᓃᑦ ᐊᐃᑉᐸᕇᓐᓄᒃ ᐊᒻᒪᓗ 
ᑮᓇᐅᔭᓕᐅᓐᖏᓐᓂᖅᓴᓄᑦ ᑕᒪᒃᑯᓄᖓ ᑐᕌᖓᓂᐊᕐᒪᑕ ᑖᒃᑯᐊᓗ ᐊᔾᔨᒌᓕᖅᑎᑕᐅᒐᓱᓐᓂᐊᖅᖢᑎᒃ ᑕᒪᒃᑯᐊ 
ᐊᖏᔪᖅᑳᕆᔭᐅᔪᑦ ᑕᒪᒃᑯᓇᓐᖓᑦ ᐃᓚᓐᖓᐅᑕᐅᔭᑦᑐᓂᒃ ᑖᒃᓰᔭᕐᓂᕐᒧᑦ ᑕᒪᒃᑯᐊ ᐃᑲᔪᖅᐹᓪᓕᕐᓂᐊᕐᒪᑕ.  
 
ᑖᓐᓇ ᓄᑕᕋᖅ 6 ᑐᖔᓃᑦᑕᕆᐊᓕᒃ ᐊᕐᕌᒎᔪᒥᑦ ᑕᒪᑐᒪᓂ ᑖᒃᓰᔭᕈᑕᐅᓂᐊᖅᑐᒥᑦ ᐊᖏᔪᖅᑳᒥᓃᑦᑕᕆᐊᖃᖅᑐᓂᓗ 
ᐅᓪᓘᑉ ᑭᖑᓪᓕᖅᐹᖓᓂ ᑖᒃᓰᔭᕐᓂᕐᒧᑦ ᐅᓂᒃᑳᕆᐊᖃᕐᓂᖓᓄᑦ ᐊᒻᒪᓗ ᑕᒪᒃᑯᐊ ᓇᓗᓇᐃᖅᑕᐅᓯᒪᔪᑦ ᐃᓐᑲᒻᑖᒃ 
ᒪᓕᒐᖏᓐᓂᑦ ᑖᒃᑯᓇᓂ ᓇᓗᓇᐃᖅᓯᒪᔪᑦ ᑖᒃᑯᐊ ᐊᑐᕋᔭᖅᑐᑎᒃ ᐊᒻᒪᓗ ᑕᒪᒃᑯᐊ ᐊᖏᔪᖅᑳᕆᔭᐅᔪᑦ ᑕᒪᒃᑯᓂᓐᖓᑦ 
ᓲᕐᓗ ᐆᑦᑐᖏᑦᑐᕕᓃᑦ ᑕᒪᑐᒧᖓᑦᑕᐅᖅ ᐃᑲᔪᖅᑕᐅᔪᓐᓇᕐᓂᐊᕐᒪᑕ. 
 
ᑕᐃᒪ ᐊᐱᖅᑯᑎᒃᓴᖃᖅᑐᕕᓂᐅᓐᓂᖅᐸᑦ ᓂᕈᐊᖅᑕᐅᖃᑎᒋᓯᒪᔭᕐᓂᒃ ᑖᒃᑯᐊ ᑭᐅᔭᐅᓇᓱᕈᓘᔭᕐᓂᐊᕆᕗᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑕᐹᖅᔪᒃ. ᒥᓂᔅᑕ, ᐊᐱᖅᓱᖅᑕᐅᕕᖕᒨᕐᓂᐊᕈᕕᑦ ᐃᑲᔪᖅᑎᖃᕈᒪᕖᑦ 
ᐃᖅᑲᓇᐃᔭᖅᑎᓐᓂᒃ ᑕᐅᕙᓂ? ᒥᓂᔅᑕ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐄ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᐹᑦ ᑲᑎᒪᔩᑦ ᑖᓐᓇ ᑕᐅᕙᓂ ᐃᒃᓯᕚᖃᑎᖃᕈᓐᓇᖁᓪᓗᒍ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐄᕌᓐᓄᒃ. ᐃᖅᓱᖅᑏ ᐃᑲᔪᑲᐃᓐᓇᒃᑭᑦ ᑖᒃᑯᐊ ᐃᓯᕋᓱᑦᑎᓪᓗᒋᑦ ᐃᑲᔪᖅᑎᖏᑦ.  
 

ᒥᓂᔅᑕ ᐃᑲᔪᖅᑏᑦ ᑭᓇᐅᒻᒪᖔᑦ ᐅᖃᐅᓯᕆᑲᐃᓐᓇᕈᒃ. 
 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓴᓂᑦᑎᐊᓐᓃᑦᑐᖅ ᐲᑕ ᒫ, ᑖᓐᓇ ᑐᖓᓕᕆᔭᕋ 
ᑖᒃᑯᓇᓂ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᑖᓐᓇ ᐃᒃᓯᕙᐅᑕᕆᔭᐅᔪᖅ ᑲᑎᒪᔨᕋᓛᓄᑦ ᐅᖃᐅᓯᔅᓴᖃᖅᐹ? ᐊᑏ, 
ᒥᔅᑕ ᑐᑐ ᐅᖃᓪᓚᒋᐊᓕᕆᑦ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᓐᖓᓱᑦᑎᑉᐸᕋ ᑖᓐᓇ ᒥᓂᔅᑕ ᐊᒻᒪᓗ ᐃᑲᔪᖅᑎᖓ. 
 
ᑖᒃᑯᐊ ᒐᕙᒪᒃᑯᑦ ᐊᐅᓚᑕᖏᓐᓂᑦ ᑲᑎᒪᔨᕋᓛᑦ ᕿᒥᕐᕈᑦᑎᐊᓚᐅᕐᒪᑕ ᒪᓕᒐᒃᓴᖅ 28-ᒥᑦ ᐃᓐᑲᒻᑖᒃᓯᒧᑦ ᑖᓐᓇ 
ᒪᓕᒐᖅ ᓇᒻᒪ 3 ᐱᔾᔪᑎᒋᓪᓗᒍ.  
 
ᑲᑎᒪᔨᕋᓛᖅ ᐃᓕᑕᖅᓯᕗᖅ ᑖᓐᓇ ᒪᓕᒐᒃᓴᖅ 28 ᑖᓐᓇ ᐊᑭᓖᓐᖏᑎᑦᑎᒍᓐᓇᕐᓂᐊᕐᒪᑦ ᑖᒃᑯᓂᖓ ᓱᕈᓯᕐᓂᑦ 6 
ᑐᖔᓂᑦ ᐊᕐᕌᒍᖃᖅᑐᓂᒃ ᐃᑲᔪᖅᓱᐃᑦᑎᐊᖅᑐᑎᓪᓗ.  
 
ᐃᒃᓯᕙᐅᑕᖅ, ᑕᐃᓐᓇ ᑲᑎᒪᔨᕋᓛᓄᑦ ᖃᐃᓯᒪᑎᓪᓗᒍ ᒥᓂᔅᑕ ᑎᓕᔭᐅᓚᐅᖅᐳᖅ ᑕᒪᓐᓇ 
ᖃᐅᔨᓴᖅᑕᐅᑦᑎᐊᕈᓐᓇᖁᓪᓗᒍ ᑲᓇᑕᐅᑉ ᒐᕙᒪᒃᑯᖏᑕ ᑖᒃᓰᔭᐃᔭᕐᓂᕐᒧᑦ ᐱᖁᔭᖏᓐᓂᑦ ᓄᓇᕗᒻᒥᐅᓄᑦ 
ᐱᔭᐅᓚᐅᓐᖏᑎᓪᓗᒍ. ᑲᑎᒪᔨᕋᓛᓪᓗ ᓂᕆᐅᑉᐳᑦ ᑕᒪᓐᓇ ᐅᑭᐊᒃᓵᖑᓂᐊᖅᑐᒥᑦ ᑖᓐᓇ ᐱᖁᔭᒃᓴᖅ 
ᐊᑐᓕᖅᑕᐅᓂᐊᕐᒪᑦ ᑖᒃᓰᔭᐃᔭᕈᑏᑦ ᐱᔾᔪᑎᒋᓪᓗᒋᑦ ᒥᓂᔅᑕᐃᑦ ᐅᖃᐅᓯᕐᖓᐅᑎᒋᓚᐅᖅᑕᖏᓐᓂᑦ ᑮᓇᐅᔭᓂᒃ 
ᐅᖃᐅᓯᖃᖅᑎᓪᓗᒍ ᐊᕐᕌᒍᒥᒃ ᓲᕐᓗ ᑕᒪᒃᑯᐊ ᐊᑭᑦᑐᕆᐊᖅᑕᐅᓂᐊᕐᒪᑕ ᐃᑦᑐᖅᓯᐅᑏᑦ.  
 
ᑕᕝᕙ ᐱᐊᓂᑉᐸᒃᑲ ᐅᖃᐅᓯᔅᓴᒃᑲ ᑖᓐᓇᓗ ᐱᖁᔭᒃᓴᖅ ᑲᔪᓯᑎᑕᐅᔪᓐᓇᖁᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᐱᒋᐊᓚᐅᖏᓂᑦᑎᓐᓂ ᐃᖅᑲᐃᖁᔨᓪᓗᖓ ᐅᑯᓂᖓ 
ᑲᑎᒪᔨᐅᔪᓂᒃ 77(1) ᑖᓐᓇ ᐱᑦᔪᑎᒋᓪᓗᒍ 10 ᒥᓂᔅ ᐅᖃᓪᓚᒍᓐᓇᓂᐊᖅᐳᑦ ᐊᒻᒪᓗ 77(2) ᐃᒃᓯᕙᐅᑕᖅ ᒪᓕᓪᓗᒍ 
ᑲᑎᒪᔨᐅᔪᖅ ᐅᖃᕈᓐᓇᖅᐳᖅ ᒪᕐᕈᐃᑕᕐᓗᓂ ᐊᒥᓲᐃᖅᑕᕐᓗᓂᓘᓐᓃᑦ ᐅᖃᐅᓯᖃᕈᓐᓇᖅᐳᖅ ᑭᓯᐊᓂ ᑕᒪᕐᒥᓕᒫᖅ 
ᑲᑎᒪᔩᑦ ᐅᖃᕈᓐᓇᓚᐅᖅᑎᓪᓗᒋᑦ.  
 
ᐅᖃᓯᒃᓴᖃᑦᑐᖃᑉᐸ? ᐱᑕᖃᖏᑉᐸᑦ. ᑕᐃᒪ ᓇᓪᓕᒃᑭᑖᓕᕐᓚᕗᑦ ᑖᓐᓇ. ᒪᑉᐱᒐᖅ 1 ᐱᒋᐊᖅᑳᓪᓗᒍ ᐱᖁᔭᔅᓴᖅ. 
ᑖᓐᓇ ᒪᓕᒐᖁᑎᔅᓯᓃᑦᑑᒐᓗᐊᖅ ᐃᑦᔪᔪᓂ ᐅᖃᓕᒫᓂ. ᒪᓕᒐᒃᓴᖅ 28 ᑖᒃᑯᐊ Income Tax-ᒧᑦ ᐋᖅᑭᒋᐊᕈᑎᔅᓴᐃᑦ 
ᓇᒻᒪ 3, ᒪᓕᒐᖅ. ᖁᔭᓐᓇᒦᒃ, ᒪᓕᒐᒃᓴᖅ 28 ᑖᓐᓇ Income Tax-ᒧᑦ ᐃᓚᖓ 1? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓ 2? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᕐᒧᑦ 2. ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐃᓚᖓᓂ 2, 2006-ᒥ 2007-ᕙᒥᓗ Income Tax-
ᓕᕆᓐᓇᐅᑎᓪᓗᒍ ᐅᖃᐅᓯᕆᒍᒪᓪᓗᒍ ᑕᕝᕙᓐᖓᑦ ᒥᓂᔅᑕᐅᑉ ᐅᖃᐅᓯᕆᖅᑲᐅᔭᖓᓄᑦ. ᑕᒪᒃᑯᐊ ᑖᒃᓰᔭᐃᔭᕈᓐᓇᖅᑐᑦ 
ᑖᓐᓇᖃᐃ ᓴᖅᑭᑲᐅᑎᒋᓂᐊᖅᐸ ᐅᑎᖅᑐᔅᓴᐅᓗᓂ Income Tax-ᓂᒃ ᐊᑭᓖᖃᑦᑕᓚᐅᖅᑐᒧᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. ᒥᓂᔅᑕ ᑕᐹᖅᔪᒃ.  

ᐊᖓᔪᖅᑳᖅ ᓗᐃ ᑕᐹᖅᔪᒃ: ᑖᓐᓇ ᓱᓕᔪᖅ ᑕᐃᒪᓐᓇᐃᓕᐅᕌᓂᒃᓯᒪᔪᒍᑦ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. Clause 2  ᐊᖏᖅᑕᐅᕋᑖᒪᑦ. ᐃᓚᖓ 3? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓ 4? ᒪᑉᐱᒐᖅ 3. 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓ 5? ᒪᑉᐱᒐᖅ 5. 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓ 6? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓ 7? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓚᖓ 8, ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᒻᒪᓗ ᐃᓚᖓ 9, ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ ᐊᖏᖅᐹᑦ ᑖᓐᓇ ᒪᓕᒐᒃᓴᖅ ᑕᒪᐃᑎᒍᑦ? ᑖᒃᑯᐊ ᐊᖏᖅᐹᑦ 
62(2) ᒪᓕᓪᓗᒍ ᒪᓕᒐᒃᓴᖅ 28 ᑲᑎᒪᔾᔪᑎᔅᓴᓄᑦ ᐱᖓᔪᖓᓐᓂ ᐅᖃᓕᒫᖅᑕᐅᒍᓐᓇᕐᓂᐊᕐᓕᕐᒫᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᕈᒪᔭᕋ ᒥᓂᔅᑕ ᐊᒻᒪ ᒥᔅᑕ ᒫ. ᐃᖅᓱᖅᑏ, ᐃᑲᔪᑲᐃᓐᓇᕈᒃ ᐊᓂᓇᓱᓐᓂᖓᓂ.  
 
ᑕᐃᒪ ᑕᐃᓐᓇ ᐅᖃᖅᑲᐅᔪᖅ ᐱᑦᔪᑎᒋᓪᓗᒍ ᑕᐃᒪ ᓄᖅᑲᕈᒪᓕᖅᐳᖓ ᐅᖃᖅᑎᒧᑦ ᐅᓂᒃᑳᕐᓂᐊᕐᕋᒪ.  

>>ᐸᑦᑕᑐᖅᑐᑦ 
 
ᐅᖃᖅᑎ: ᐃᖏᒋᑦ ᒥᔅᑕ ᐲᑯ. ᖁᔭᓐᓇᒦᒃ. ᑲᑎᒪᔾᔪᑎᒃᓴᑎᓐᓄᑦ. ᑲᑎᒪᔾᔪᑎᒃᓴᕗᑦ 20, ᑐᓴᖅᑎᑎᔾᔪᑏᑦ 
ᑲᑎᒪᑐᐃᓐᓇᖅᑎᓪᓗᒋᑦ. ᐃᔅᓯᕙᐅᑕᐅᕋᑖᖅᑐᖅ ᐅᖅᑯᕐᒥᐅᓄᑦ ᑭᒡᒐᑐᖅᑐᖅ. ᒪᓕᒐᓕᐅᖅᑎ ᐋᕆᐊᒃ. 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐅᓂᒃᑳᖓᑦ 
 
ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑲᑎᒪᔨᖁᑎᑎᑦ ᑲᑎᒪᔾᔪᑎᖃᕋᑖᕐᒪᑕ ᐱᖁᔭᒃᓴᒥᑦ 28-ᒥᑦ ᐊᒻᒪ 
ᑐᓴᖅᑎᑦᑎᔪᒪᓪᓗᑕ. ᑖᓐᓇ ᒪᓕᒐᒃᓴᖅ 28, ᒫᓐᓇ ᐅᖃᓕᒫᖅᑕᐅᔪᓐᓇᓯᒻᒪᑦ ᐱᖓᔪᒋᔭᖓᓂᑦ. ᐊᒻᒪᑦᑕᐅᖅ 
ᐅᖃᖅᑎᑦᑎᔩ, ᐱᒋᐊᖅᑎᑦᑎᕗᖓ ᑖᓐᓇ ᑲᑎᒪᑐᐃᓐᓇᕐᓂᐅᕋᑖᖅᑑᑉ ᐅᓂᒃᑳᖓ ᐊᖏᖅᑕᐅᖁᓪᓗᒍ. ᖁᔭᓐᓇᒦᒃ 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᐋᕆᐊᒃ. ᐱᒋᐊᖅᑎᑦᑎᔪᖃᕐᖓᑦ, ᐅᓂᒃᑳᕆᕋᑖᖅᑕᖓ ᐊᐃᑉᐲᔪᖃᕐᒪᖔᑦ? ᖁᔭᓐᓇᒦᒃ ᒥᔅ 
ᐸᕋᐅᓐ. ᓈᒪᓴᖅᑐᑦ? ᓈᒪᓴᖏᑦᑐᑦ? ᑲᔪᓯᔪᖅ. ᖁᔭᓐᓇᒦᒃ. ᑲᑎᒪᔾᔪᑎᔅᓴᕗᑦ 21 ᑲᑎᒪᔾᔪᑎᒃᓴᕗᑦ 21, ᐱᖓᔪᐊᓐᓂᑦ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᑲᑎᒪᔾᔪᑎᔅᓴᕗᑦ 22, ᑲᑎᒪᔾᔪᑎᔅᓴᐃᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑐᓴᖅᑎᑦᑎᔪᒪᓪᓗᖓ ᑲᑎᒪᓂᐊᕐᒪᑕ ᒥᓂᔅᑕ 
ᐆᒻᒪᖅᑯᑎᓕᕆᓂᕐᒧᑦ ᐅᓂᒃᑳᓂᐊᕐᒪᑦ 5:00-ᒧᐊᖅᐸᑦ ᐅᓐᓄᓴ, ᓇᓄᕐᒥᑦ. 
 
ᖃᐅᑉᐸᑦ ᑖᒃᑯᐊ ᑲᑎᒪᔨᕋᓛᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ, ᐃᓕᓐᓂᐊᖅᑐᓕᕆᓂᕐᒧᓪᓗ 
ᑲᑎᒪᔾᔮᖏᑦᑐᑦ 9:00-ᐸᑦ. 9:00-ᒧᐊᖅᐸᑦ ᑲᑎᒪᓂᐊᖅᑑᒐᓗᐊᑦ ᒐᕙᒪᒃᑯᑦ ᐊᐅᓚᑕᖏᓐᓄᑦ ᑲᑎᒪᔨᕋᓛᑦ ᐱᖁᔭᒃᓴᖅ 
34 ᐊᒻᒪᓗᑕᐅᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ ᐱᖁᔭᒃᓴᖅ 21 10:30-ᒥ 
ᑲᑎᒪᓂᐊᖅᑐᑦ. 
 
ᑲᑎᒪᔾᔪᑎᒃᓴᐃᑦ ᒪᐃ 29-ᒧᑦ: 
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 31 

• ᒪᓕᒐᒃᓴᖅ 32 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 26 

• ᒪᓕᒐᒃᓴᖅ 27 

• ᒪᓕᒐᒃᓴᖅ 30 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 28  

• ᒪᓕᒐᒃᓴᖅ 29 

22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᑎᑎᕋᖅᑎ. ᒪᓕᒐᓕᐅᖅᑏᑦ ᑲᑎᒪᓂᖅᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᑦ ᖃᐅᓇᓱᓐᓂᖓᓂ, 
ᕿᑎᖅᑰᖅ ᒪᐃ 29, ᐱᒋᐊᓛᕆᓪᓗᑕ 1:30-ᐸᑦ. 
 
ᐃᖅᓱᖅᑎ. 
 
>>ᑲᑎᒪᓂᖅ ᓄᖅᑲᖅᑐᖅ 16:34ᒧᐊᖅᑎᓪᓗᒍ 



 

 

 


